
ᐱᖃᓯᐅᔾᔭ 
ᐊᐅᓚᑦᑎᓂᖅ ᕿᑭᖅᑖᓗᒻᒥ ᑲᒪᒋᔭᐅᓚᐅᕐᓯᒪᒻᒪᑦ ᐊᑕᐅᓯᕐᒧᑦ ᐊᒥᓲᓂᕐᓴᓄᓪᓘᓐᓃᑦ 
ᒐᕙᒪᑐᖃᒃᑯᑦ ᐊᓪᓚᕝᕕᖏᓐᓄᑦ 1967 ᑐᖔᓂ ᓄᓇᑦᓯᐊᑉ ᒐᕙᒪᒃᑯᖏᑦ 
ᑲᒪᒋᔭᖃᓚᐅᖅᑎᓐᓇᒋᑦ ᓱᓕ ᑕᒪᕐᒥᒃ ᐱᔨᑦᑎᕋᐅᑕᐅᖃᑦᑕᓂᐊᖅᑐᓂᑦ ᑕᒫᓂ. ᑐᑭᖓ 
“ᒐᕙᒪᒃᑯᑦ” ᑭᖑᕝᕖᔭᕆᐊᓕᒃ ᑕᒪᕐᒥᒃ ᑐᑭᓕᐅᔾᔭᐅᕙᑦᑐᒥᓂᕐᓂᑦ ᐅᑯᓂᖓ NANR, 
AANDC, GNWT, DIAND.

ᑐᕌᖅᑎᑕᐅᔪᖅ
ᑖᓐᓇ ᐅᖃᓕᒫᒐᖅ ᑐᕌᖅᑎᑕᐅᕗᖅ ᕿᑭᖅᑕᓂ ᐃᓄᖏᓐᓄᑦ.
ᐳᐃᒍᖅᑕᐅᓚᐅᖅᓯᒪᖁᙱᓚᕗᑦ ᑕᐃᔅᓱᒪᓂᑕᐃᑦ ᓂᐱᕗᓪᓗ 
ᓴᙱᔫᒃᑲᓐᓂᖁᓪᓗᒍ

ᑎᑎᖅᑲᐅᓯᐅᖅ 
ᐊᖏᔪᖅᑳᒥᑦ

ᐊᖓᔪᖅᑳᖑᓪᓗᖓ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᒃᑯᓐᓄᑦ, ᖁᕕᐊᓱᒻᒪᕆᑉᐳᖓ 
ᑖᓐᓇ ᐅᑕᖅᑭᔭᐅᓯᒪᒻᒪᕆᑦᑐᖅ ᐅᓂᒃᑳᓕᐊᕕᓃᑦ ᕿᑭᖅᑕᓂ ᓱᓕᔪᒥᒃ 
ᑭᒡᓕᓯᓂᐊᖅᑎᒃᑯᓐᓄᑦ ᑐᓂᓯᒍᓐᓇᕋᒪ. 

ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ: ᓄᓇᓖᑦ ᑕᐃᔅᓱᒪᓂᑕᖏᑦ 1950ᒥ-1975ᒧᑦ 
ᐊᒻᒪᓗ ᕿᑭᖅᑕᓂ ᓱᓗᔪᒥᒃ ᑭᒡᓕᓯᓂᐊᖅᑏᑦ: ᐊᕕᑦᑐᖅᓯᒪᔪᑦ ᐅᓂᒃᑳᓕᐊᑦ ᐊᒻᒪᓗ 
ᖃᐅᔨᓴᕈᑏᑦ ᐊᔾᔨᐅᖏᑦᑐᑦ ᑭᒡᒐᖅᑐᐃᕗᑦ ᐃᓄᐃᑦ ᐊᑐᖅᓯᒪᔭᕕᓂᖏᓐᓂᒃ ᑕᕝᕙᓂ 
ᐊᕐᕌᒍᓂᑦ ᓵᓚᓯᐊᖑᔭᐅᓚᐅᖅᓯᒪᑎᓪᓗᒋᑦ, ᐃᓄᐃᑦ ᐅᓂᒃᑳᖅᑎᓪᓗᒋᑦ. ᑖᒃᑯᐊᑦ 
ᐅᓂᒃᑳᓕᐊᑦ ᑐᑭᓯᐅᒪᔾᔪᑎᑖᖅᑎᑦᑎᕗᑦ ᒐᕙᒪᒃᑯᑦ ᑐᑭᑖᕈᑎᒋᕙᑦᑕᕕᓂᖏᓐᓂᒃ 
ᑕᒪᒃᑯᐊᓗ ᑐᑭᑖᕈᑎᕕᓂᖏᑦ ᖃᓄᖅ ᐊᑦᑐᐃᓂᖃᕐᓂᕐᒥᖔᑕ ᐃᓄᖕᓄᑦ, ᓱᓕ ᐅᓪᓗᒥᒧᑦ 
ᐃᒃᐱᒋᔭᐅᕙᑦᑎᓪᓗᒋᑦ. 

ᑖᒃᑯᐊᑦ ᐊᕐᕌᒍᖏᑦ ᑕᐃᔅᓱᒪᓂᕋᑖᖑᑎᓪᓗᒋᑦ ᐅᓪᓗᒥ ᐆᒻᒪᑦᑎᐊᖅᑯᑦ 
ᕿᑭᖅᑖᓗᒻᒥᐅᓄᑦ, ᐊᒻᒪᓗ ᑭᒡᓕᓯᓂᐊᖅᑎᒃᑯᓐᓄᑦ ᐅᓂᒃᑳᕆᐊᖅᑐᖃᑦᑕᕐᓂᒃᑯᑦ, 
ᐃᓄᐃᑦ ᐅᖃᐅᓯᖃᓚᐅᖅᑯᑦ ᐊᑐᖅᓯᒪᔭᑦᑎᓐᓂᑦ ᑕᐃᔅᓱᒪᓂ.  ᑖᒃᑯᐊᑦ ᐅᓂᒃᑳᓕᐊᑦ 
ᑎᑎᖅᑲᐃᓪᓗ ᐃᑲᔪᖅᑐᐃᔪᑦ ᐅᕙᑦᑎᓐᓅᖓᕗᑦ.  ᑕᒪᓐᓇ ᐱᓕᕆᐊᖑᓯᒪᓂᖓ 
ᐅᖃᐅᓯᒃᑯᑦ ᐅᓂᒃᑳᓕᐅᖃᑦᑕᕐᓂᕆᕙᑦᑕᑐᖃᕆᔭᖏᓐᓂ ᐃᓄᐃᑦ ᑐᙵᕕᒋᔭᐅᓪᓗᓂ 

ᓇᑭᙶᖅᓯᒪᓂᑦᑎᓐᓄᑦ ᐃᓄᖕᓄᑦ ᐅᓂᒃᑳᖅᑕᐅᑎᓪᓗᒋᑦ, ᐃᓄᐃᑦ ᐅᓂᒃᑳᕐᕕᐅᑎᓪᓗᒋᑦ, 
ᐃᓄᖕᓄᓪᓗ ᑐᕌᖓᓪᓗᓂ. 

ᐅᕙᓐᓄᑦ ᐊᑦᑐᐊᖓᒻᒥᔪᖅ ᐊᓈᓇᑦᓯᐊᕆᓚᐅᖅᑕᕋ ᖃᐅᔨᓚᐅᖅᓯᒪᖏᑦᑕᕋ, 
ᑐᖁᓚᐅᖅᓯᒪᒻᒪᑦ ᐋᓐᓂᐊᕕᓕᐊᖅᓯᒪᓪᓗᓂ ᖃᓪᓗᓈᓂ ᕼᐋᒻᒥᐅᓪᑕᓐᒥ; ᐅᓇ 
ᐃᕐᖓᑕᓐᓅᖓᕗᖅ, ᑐᑭᓯᒍᓐᓇᕐᓂᐊᕐᒪᑕ ᐃᓚᕗᑦ ᐊᑐᖅᓯᒪᔭᖏᓐᓂᒃ; ᑐᕌᖓᒻᒥᔪᖅ 
ᒪᒃᑯᓐᓂᖅᓴᓄᑦ ᑲᓇᑕᒥ, ᐅᓂᒃᑳᕆᔭᑦᑎᓐᓂ ᑐᑭᓯᒍᓐᓇᕐᓂᐊᒪᑎᑦᑕᐅᖅ. 

ᐃᓚᒃᑲᓄᑦᑕᐅᖅ ᑕᐃᒪᐃᒻᒪᑦ, ᑕᐃᒪᐃᒃᑭᕗᖅ ᐊᓯᖏᓐᓄᑦ ᐃᓚᒌᓄᑦ ᓄᓇᑦᑎᓐᓂ. 
ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᐃᖅᑲᐅᒪᓇᑦᑎᐊᖅᑐᒥᒃ ᐱᔾᔪᑎᖃᖅᑐᒥᒃ 

ᐱᓕᕆᐊᒃᓴᐅᓯᒪᕗᖅ ᕿᑭᖅᑕᓂ ᐃᓄᖁᑎᖏᓐᓄᑦ ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᖏᑦ ᐅᐱᒍᓱᒻᒪᕆᒃᑭᕗᑦ ᑎᒍᒥᐊᖅᑎᐅᓯᒪᓂᕐᒥᓄᑦ ᑕᒪᑐᒥᖓ ᐱᓕᕆᐊᕐᒥᒃ. 

E7-1865

ᔫ. ᐅᑲᓕᖅ ᐃᔨᑦᓯᐊᖅ

ᐊᖓᔪᖅᑳᖅ
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ
ᐃᖃᓗᐃᑦ, ᓄᓇᕗᑦ
2013

ᐱᕙᓪᓕᐊᔪᓕᕆᓂᖅ
ᒪᑭᒪᔾᔪᑎᔅᓴᓕᕆᓂᖅ 
ᕿᑭᖅᑖᓗᒻᒥ 

ᐊᑐᕐᓯᒪᔭᖏᑦ ᐊᒻᒪᓗ ᐱᓇᓱᐊᕈᑕᐅᓂᐊᖅᑐᑦ 

ᐱᒋᐊᖅᑐᑎᒃ 1950ᖏᓐᓂ, ᑲᓇᑕᐅᑉ ᒐᕙᒪᒃᑯᖏᑦ ᓯᕕᑦᑐᕆᐊᕐᓯᓚᐅᕐᓯᒪᒻᒪᑕ 
ᐱᕈᕐᐸᓪᓕᐊᑎᑦᑎᔾᔪᑎᖏᓐᓂᒃ ᐱᖃᑕᐅᓂᖏᓐᓂᓪᓗ ᓇᒥᓕᒫᖅ 
ᐅᑭᐅᖅᑕᖅᑐᒥ, ᐃᓚᒋᔭᐅᓪᓗᓂ ᕿᑭᖅᑖᓗᒃ. ᐱᔾᔪᑕᐅᔪᑦ ᐃᓚᒋᔭᐅᔪᑦ 

ᑕᒫᓂᒥᐅᑕᑑᓐᓂᖏᑦᑐᑦ ᐃᓄᐃᑦ ᓄᓇᓖᑦ, ᑭᓯᐊᓂᓕ ᑲᓇᑕᒥᐅᑦ ᖃᓪᓗᓈᓂᒥᐅᑕᔅᓴᔭᐃᑦ. 
ᐃᓕᓴᕆᔭᐅᓯᒪᔪᓂᑦ ᐊᑐᐊᒐᕐᓂᑦ ᓇᓗᓇᐃᖅᑕᐅᓯᒪᔪᓂᑦ ᐱᔾᔪᑎᓕᓐᓂᑦ ᐅᑭᐅᖅᑕᖅᑐᒥ 
ᐱᓕᕆᔪᒪᓕᕐᓂᖏᓐᓂ, ᒐᕙᒪᒃᑯᑦ ᑕᑯᔅᓴᐅᑎᑦᑎᒐᓱᔅᓯᒪᔪᑦ ᐃᑉᐱᒍᓱᑦᑎᐊᕐᓂᖏᓐᓂᒃ 
ᐱᒻᒪᕆᐅᓂᖓᓂᒃ ᐊᖑᓇᓱᖃᑦᑕᕐᓂᖅ ᐃᓄᐃᑦ ᐃᓅᓯᖏᓐᓂ, ᑭᓯᐊᓂ ᐱᓂᐊᕐᓂᖏᑦ 
ᑕᐃᒫᖑᙱᑦᑐᖅ ᑕᑯᔭᐅᓯᒪᒻᒪᑕ. ᓄᑖᑦ ᐱᕙᓪᓕᐊᔪᑦ ᓴᖅᑭᐸᓪᓕᐊᓪᓚᕆᑦᑐᑎᒃ, 
ᐱᓗᐊᖅᑐᒥᒃ ᐃᓕᓐᓂᐊᖅᑎᑦᑎᓂᒃᑯᑦ, ᐱᕈᕐᐸᓪᓕᐊᑎᑦᑎᓪᓚᑦᑖᖅᑐᑎᒃ ᓄᓇᓕᓐᓂᑦ 
ᐱᖁᑎᕐᔪᐊᓕᕆᓂᕐᒥᒃ, ᐊᒻᒪᓗ ᐊᐅᓪᓛᑎᑦᑎᓂᕐᒥᒃ ᑭᒃᑯᑐᐃᓐᓇᕐᓂᑦ ᖃᓪᓗᓈᑦ 

ᓄᓇᓂᒥᓂᐅᑎᑐᑦ ᐃᓪᓗᓄᑦ. ᐊᑦᑐᐃᓂᖓ ᑕᒪᑐᒪ ᐱᕙᓪᓕᐊᑦᑕᐅᑎᒋᔪᒥᓂᖅ 
ᐃᕐᖐᓐᓇᖅ ᐊᒻᒪᓗ ᐊᖏᔪᐊᓘᓪᓗᓂ. 1950ᖏᓐᓂ, ᐃᓄᓕᒫᐸᓗᐃᑦ ᓄᓇᓕᒥᓃᑦ 
ᐃᓚᒌᒡᒍᑏᑦ ᐊᖑᓇᓱᑉᐸᑦᑐᑦ ᑕᒫᓂ 100ᖏᓐᓂ ᐃᓚᒌᑦ ᓄᓇᒋᕙᑦᑕᒥᓂᖏᓐᓂ 
ᓅᓯᒪᑲᑕᐃᓐᓇᐸᑦᑐᒥᓂᐅᓪᓗᑎᒃ ᐱᖅᑯᓯᖅᑎᒍᑦ ᓄᓇᒋᕙᑦᑕᖏᓐᓂ ᐊᖏᔪᑲᓪᓛᓘᓪᓗᓂ 
ᓄᓇ ᐊᑐᖃᑦᑕᕐᓯᒪᔭᖓᑦ. 1970ᖏᓐᓂ, ᐃᓄᓕᒫᐸᓗᐃᑦ ᓄᓇᖃᓕᖅᑐᒥᓃᑦ 12ᓂᑦ 
Hᐊᒪᓚᐅᔪᓂᑦ ᐊᒻᒪᓗ ᓄᓇᓕᐅᔪᓂᑦ (ᒫᓐᓇ ᐃᓪᓗᒐᓴᓕᕐᔪᐊᖃᕐᕕᐅᓕᖅᑐᖅ). 
ᑕᐃᒪᐃᒃᑲᓗᐊᖅᑎᓪᓗᒍ, ᐃᓄᐃᑦ ᓴᒃᑯᐃᓚᐅᕐᓯᒪᙱᒻᒪᑕ ᐊᖑᓇᓱᖃᑦᑕᓂᕐᒥᒃ 
ᑐᙵᕕᒋᓪᓗᓂᔾᔪᒃ ᒪᑭᒪᔾᔪᑕᐅᓪᓗᓂ ᓄᓇᓕᓐᓂᑦ, ᐃᓱᕐᕆᐅᑏᑦ ᐅᐊᔭᒨᖅᑐᑦ 
ᐱᕙᓪᓕᐊᖏᓐᓇᕋᓗᐊᖅᑎᓪᓗᒋᑦ ᐊᒻᒪᓗ ᐊᐅᓚᓂᖃᖃᑦᑕᕋᓗᐊᖅᑎᓪᓗᒋᑦ ᐊᑕᐅᑦᑎᒃᑯᑦ 
ᑮᓇᐅᔭᓄᑦ ᒪᑭᒪᔾᔪᑎᓄᑦ, ᐱᓇᓱᐊᕈᑎᔅᓴᓂᑦ ᐱᕙᓪᓕᐊᓂᕐᒧᑦ ᐊᒻᒪᓗ ᓂᐅᕕᕐᕕᒻᒥ 
ᓂᐅᕕᐊᔅᓴᐅᕙᑦᑐᓂᑦ ᐊᑐᐃᓐᓇᖃᖃᑦᑕᕋᓗᐊᖅᑎᓪᓗᒋᑦ.  

ᑭᒃᑯᑐᐃᓐᓇᐃᑦ ᑲᑐᔾᔨᖃᑕᐅᔪᑦ ᐱᕙᓪᓕᐊᑎᑦᑎᓂᕐᒥᒃ ᕿᑭᖅᑖᓗᒻᒥ 
ᑐᑭᓯᓯᒪᕐᓴᔪᒥᓃᑦ ᑕᒫᓂ ᐱᕙᓪᓕᐊᑎᑦᑎᒍᓐᓇᔾᔮᖏᒻᒪᑕ ᖃᓪᓗᓈᓂᒥᐅᑎᑐᑦ ᑕᐃᒫᒃ 
ᐱᕙᓪᓕᐊᑎᑦᑎᓯᒪᒻᒪᑕ, ᐱᕈᕐᓰᕕᓕᓂᒃᑯᑦ, ᓇᐹᖅᑐᓕᕆᓂᒃᑯᑦ ᐊᒻᒪᓗ ᑕᕆᐅᑉ 
ᐊᑭᐊᓃᙶᖅᑐᓂᒃ ᓄᓇᖅᑲᑎᑖᕐᐸᓪᓕᐊᓂᒃᑯᑦ. ᑭᓪᓕᖃᕈᑕᐅᔪᑦ ᒪᑯᐊᖑᒻᒪᑕ ᐊᕙᑎᖓ, 
ᓱᑯᑦᑎᐊᓃᓐᓂᖓ ᐃᓕᖅᑯᓯᖏᓪᓗ. ᐆᒪᓂᓖᑦ ᐱᕈᕐᑐᓪᓗ ᐊᕙᑎᖓᓂ ᐊᒥᓲᒐᑎᒃ, 
ᐊᒻᒪᓗ ᐊᒥᓲᓗᐊᕋᑎᒃ ᐃᓄᖏᑦ ᓄᓇᓖᑦ ᓇᒥᑐᐃᓐᓇᖅ ᓄᓇᖃᐅᖅᑐᒡᒍᑎᐅᓪᓗᑎᒃ 
ᐊᖏᔪᐊᓗᒻᒥ ᓄᓇᒥ. ᐃᓕᙵᔭᐅᔭᕆᐊᓖᑦ ᓂᕿᖃᖅᑎᑦᑎᔪᓐᓇᓂᕐᒧᑦ 
ᑭᒃᑯᑐᐃᓐᓇᕐᓂᑦ ᓄᓇᖓᓐᓃᙶᕐᓯᒪᔪᓂᑦ ᓂᐅᕐᕈᑎᖃᕐᕕᐅᑉ ᓯᓚᑖᓃᒻᒪᑕ, 
ᖃᐅᔨᒪᓂᖃᕈᑕᐅᔭᕆᐊᖃᖅᑐᓂᓗ, ᐱᓕᕆᔾᔪᓯᖃᕈᑕᐅᒋᐊᖃᖅᑐᓂᓗ, ᐊᒪᓗ 
ᐃᖅᑲᓇᐃᔮᖃᕐᓂᕐᒧᑦ ᐃᓂᖅᑎᕐᓯᒪᒍᑕᐅᔪᓐᓇᕆᐊᖃᖅᑐᓂ ᓈᒻᒪᒐᑎᓪᓗ ᖃᓪᓗᓈᑦ 
ᓄᓇᖓᓐᓂᒥᐅᑎᑐᑦ ᐃᖅᑲᓇᐃᔭᐅᓯᕐᓄᑦ. ᐊᔾᔨᒌᙱᓐᓂᖏᑦ ᐃᖅᑲᓇᐃᔭᐅᓯᖏᓐᓂ 
ᐱᔭᕆᐊᑐᑎᑦᑎᓯᒪᔪᖅ ᐱᓕᒻᒪᔅᓴᐃᓇᓱᓐᓂᕐᒧᑦ ᑭᒃᑯᑐᐃᓐᓇᕐᓂᑦ ᓄᓇᓕᓐᓂᑦ 
ᐅᕝᕙᓘᓐᓃᑦ ᐱᔪᒐᕐᓴᐃᓇᓱᓐᓂᕐᒧᑦ ᐊᒻᒪᓗ ᐃᖅᑲᓇᐃᔭᖅᑎᖃᐃᓐᓇᕋᓱᓐᓂᕐᒧᑦ 
ᐃᖅᑲᓇᐃᔭᕈᓐᓇᑎᐊᖅᑐᓂᑦ ᑕᒫᓂ ᓄᓇᓕᓐᓂᑦ. ᐊᒻᒪᓗᑦᑕᐅᖅ, ᓄᓇᖓ ᐅᖓᓯᒻᒪᑦ 
ᓴᓇᕕᕐᔪᐊᖑᕙᑦᑐᓂᑦ ᐊᒻᒪᓗ ᓂᐅᕐᕈᑎᖃᕐᕕᐅᔪᓐᓇᐸᑦᑐᓂᑦ ᐱᖁᑎᖏᓐᓂᒃ. 
ᐅᖓᓯᑦᑐᒥᐅᑕᐅᓂᖏᑦ, ᐊᑯᓂᓗ ᓯᓚᖓ ᐱᐅᓲᖑᒐᓂ ᐊᒻᒪᓗ ᑐᕙᖃᓲᖑᓪᓗᓂ 
ᐱᔭᕆᐊᑐᒍᑎᒋᓲᖓ ᐅᓯᑲᑦᑕᖃᑦᑕᓂᕐᒧᑦ ᐊᑭᑐᑎᑦᑎᓲᖑᓪᓗᓂ. ᑕᒪᕐᒥᒃ ᓄᓇᓖᑦ 
ᑐᕚᖃᓪᓚᕆᑉᐸᒻᒪᑕ ᖃᓪᓗᓈᑦ ᓄᓇᖓᓐᓂ ᑎᑭᑎᑕᐅᕙᑦᑐᓂᑦ ᐱᖁᑎᓂᑦ 
ᐱᔨᑦᑎᕋᐅᑎᓂᓪᓗ. ᐊᑭᓖᒍᑎᒋᓂᐊᖅᑕᖏᓐᓂᒃ, ᑕᒪᕐᒥᓕᒫᐸᓗᒃ ᐃᓄᐃᑦ ᓴᓇᕙᑦᑕᖏᑦ 
ᓯᓚᑖᓄᑦ ᓂᐅᕐᕈᑎᔅᓴᐃᑦ 1900ᖏᓐᓂ ᐱᖁᑎᓗᐊᖑᖃᑦᑕᕐᓯᒪᒻᒪᑕ - ᑎᕆᒐᓂᐊᑦ 

ᖁᔾᔪᐃᑦ, ᕿᓰᑦ, ᐊᒻᒪᓗ ᓴᓇᙳᐊᖅᑎᓄᑦ ᓴᓇᐅᒐᑦ, ᑎᑎᖅᑐᒐᖅᑎᓄᑦ ᓄᕕᕐᓴᖅᑎᓄᓪᓗ, 
ᐊᒻᒪᓗᑦᑕᐅᖅ ᐃᖅᑲᐅᒪᔾᔪᑎᔅᓴᑦᑎᐊᕙᐃᑦ ᐳᓚᕋᑦᑎᓄᑦ ᐳᓚᕋᒍᑕᐅᓯᒪᔪᑦ. 
ᕿᑭᖅᑖᓗᒻᒥᑦᑕᐅᖅ ᐊᑐᖃᑦᑕᕐᓯᒪᒻᒥᒻᒪᑕ ᐃᖅᑲᓇᐃᔮᔅᓴᖅᑕᖃᕕᐅᑎᓚᐅᖅᑐᓂ-
ᓄᖅᑲᑲᓪᓚᖃᑦᑕᖅᑐᑎᒃ ᐊᐅᓚᓂᖃᕈᓐᓃᕋᐃᒻᒪᑕ ᓲᕐᓗ ᐅᑭᐅᖅᑕᖅᑐᒥ 
ᐅᔭᕋᓐᓂᐊᕐᓂᓕᕆᓂᖅᑎᑐᑦ.  

ᓯᕕᑐᔪᒥᒃ ᑕᑯᓐᓈᕐᓗᒍ ᐅᖃᐅᓯᕆᓗᒍ, ᑭᒃᑯᑐᐃᓐᓇᕐᓄᑦ ᑮᓇᐅᔭᖃᖅᑎᑕᐅᔪᑦ 
ᐱᕙᓪᓕᐊᑎᑦᑎᓂᕐᒧᑦ ᑐᑭᒧᐊᒍᑎᔅᓴᑦ ᑕᒪᐅᖓ ᑐᕌᖓᓯᒪᔪᑦ ᐋᖅᑭᔅᓱᐃᓂᕐᒧᑦ 
ᐱᖁᑎᕐᔪᐊᓂᑦ, ᓲᕐᓗ ᐃᓕᓴᕖᑦ, ᐃᓪᓗᐃᑦ, ᐅᖅᓱᑕᖅᑐᑦ ᐊᐅᓚᐅᑏᑦ, 
ᒥᑦᑕᕐᕖᑦ ᐊᒻᒪᓗ ᐃᖏᕐᕋᓲᓄᑦ ᐃᑲᔫᑏᑦ; ᑲᔪᖏᕐᓴᐅᑕᐅᓪᓗᑎᒃ ᓄᓇᓕᓐᓂᑦ 
ᐃᖅᑲᓇᐃᔭᖅᑎᑖᖃᑦᑕᓂᐊᕐᖓᑕ ᐅᔭᕋᓐᓂᐊᓂᕐᒧᑦ ᐊᒻᒪᓗ ᐊᓯᖏᓐᓄᑦ 
ᐱᕙᓪᓕᐊᑎᑦᑎᒍᑕᐅᔪᓄᑦ ᐊᔪᕐᓇᑎᓐᓇᒍ; ᐊᒻᒪᓗ, ᑕᐃᔅᓱᒪᓂ ᒥᖅᑯᓕᓐᓂᑦ 
ᓂᐅᕕᐅᑎᖃᖃᑦᑕᑎᓪᓗᒋᑦ, ᐋᖅᑭᔅᓱᐃᖃᑦᑕᓂᕐᒥᒃ ᐊᓯᖏᓐᓂᒃ ᓯᓚᑖᓄᑦ 
ᓂᐅᕐᕈᑕᐅᖃᑦᑕᓂᐊᖅᑐᓂᑦ. 

ᐃᓕᖅᑯᓯᕐᒧᑦ ᓄᖅᑲᖓᔾᔪᑕᐅᕙᑦᑐᑦ - ᒐᕙᒪᒃᑯᑦ 
ᐃᓱᒪᒋᔭᖏᑦ  

ᐅᖓᑖᓂ ᑕᒪᕐᒥᒃ ᒐᕙᒪᒃᑯᑦ ᐱᓕᕆᐊᓕᒫᖏᓐᓂ 1950ᖏᓐᓂ 
ᐱᒋᐊᖅᑐᒍ 1975ᒧᑦ ᑎᑭᑦᑐᒍ ᐃᓱᒪᓇᖅᑐᑦ ᐊᐱᖅᑯᑕᐅᓯᒪᒻᒪᑕ ᐊᒻᒪᓗ 
ᓯᓚᑖᓂ ᐊᐅᓚᔾᔭᐃᒍᑕᐅᓯᒪᔪᑦ ᐋᖅᑮᓯᒪᓪᓗᑎᒃ ᐊᑐᐊᒐᕐᓂᑦ ᐊᒻᒪᓗ ᐱᓕᕆᐊᑦ 
ᑲᔪᓯᒍᑎᒋᔪᓐᓇᕐᓯᒪᔭᖏᑦ. ᑖᒃᑯᐊ ᓇᓗᓇᐃᕐᓯᒋᐊᕈᑕᐅᓯᒪᔪᑦ ᐊᑐᕐᓯᒪᔭᖏᑕ ᒥᔅᓵᓄᑦ 
ᑎᑎᕋᕐᓯᒪᓂᖏᓐᓂ.

ᓯᕗᓪᓕᕐᒥ ᐃᓱᒪᒋᔭᐅᔪᔪᖅ ᒐᕙᒪᑐᖃᒃᑯᑦ ᐊᐱᖅᑯᑕᐅᔭᕆᐊᑐᙱᒻᒪᕆᑦᑐᒥᒃ 
ᐱᔪᓐᓇᐅᑎᖃᕆᐊᔅᓴᖏᓐᓂᒃ ᐊᐅᓚᑦᑎᓂᕐᒧᑦ ᐅᑭᐅᖅᑕᖅᑐᒥᒃ, 
ᑐᓴᕆᐊᕐᕕᖃᕆᐊᑐᙱᓪᓗᑎᒃ ᓄᓇᖃᖅᑳᕐᓯᒪᔪᖁᑎᖏᓐᓂᒃ. ᐊᐅᓚᑦᑎᓂᖅ 
ᑭᓪᓕᖃᕕᐅᑎᑦᑐᓂᐅᓚᐅᕐᓯᒪᒻᒪᑦ ᐊᒻᒪᓗ ᐱᕈᕐᐸᓪᓕᐊᑎᑦᑎᓂᖅ ᑕᒪᕐᒥᒃ 
ᐱᑕᖃᓚᐅᕐᓯᒪᙱᒻᒪᑦ ᑐᖏᓕᐊᓂ ᐅᓇᑕᕕᔾᔪᐊᖅᑐᖃᓚᐅᖅᑎᓐᓇᒍ ᓱᓕ. 
1950ᖏᓐᓂ ᐱᓗᐊᖅᑐᒥᑦ ᐅᓇᑕᖅᑐᔅᓴᓕᕆᓂᕐᒨᖓᔪᑦ ᑕᒪᒃᑯᐊᖑᓚᐅᕐᓯᒪᒻᒪᑕ, 
ᐊᒻᒪᓗᑦᑕᐅᖅ ᐱᕙᓪᓕᐊᓂᖏᑦ ᑲᓇᑕᒥ ᓇᒥᓕᒫᖅ ᐊᔪᕐᓴᖅᑐᓄᑦ ᐃᑲᔫᑏᑦ, 
ᑐᑭᑖᕈᑎᖃᖃᑦᑕᓚᐅᕐᓯᒪᓐᓂᕐᖓᑕ ᐱᕙᓪᓕᐊᑎᑦᑎᒐᔭᕆᐊᔅᓴᖅ ᐱᖁᑎᕐᔪᐊᓂᑦ 

ᐅᑭᐅᖅᑕᖅᑐᒥ. ᓴᓂᕋᔭᒃ ᕿᑭᖅᑕᕐᔪᐊᕐᓗ, ᐆᑦᑐᑎᒋᓗᖏᒃ, ᐃᓂᒋᔭᐅᓪᓗᑎᒃ ᓈᓚᕝᕕᓐᓄᑦ 
ᐅᖓᓯᑦᑐᒥᑦ, ᐃᖃᓗᐃᑦ ᓱᓇᒃᑯᑖᖃᖅᑎᑦᑎᕕᐅᓪᓗᓂ ᐅᓇᑕᖅᑐᔅᓴᓕᕆᓂᕐᒧᑦ 
ᐸᕐᓇᐅᑎᓕᐊᖑᓯᒪᔪᓄᑦ ᐊᒥᐊᓕᒐᕐᒥᐅᓄᑦ ᑲᓇᑕᒥᐅᓄᓪᓗ 1944ᒥ ᐱᒋᐊᖅᑐᑎᒃ. 
ᒪᑭᒪᔾᔪᑎᔅᓴᐃᑦ ᐊᑦᑐᐃᓂᒥᓂᖏᑦ ᑕᒪᒃᑯᓂᖓ ᐊᒻᒪᓗ ᐊᓯᖏᑦ ᒐᕙᒪᒃᑯᑦ 
ᐋᖅᑭᓱᖅᑕᒥᓂᖏᑦ ᓇᒥᓕᒫᖅᑐᒥᓃᑦ ᐊᑕᐃᓐᓇᕈᒫᕐᓂᐊᓕᖅᑐᑎᓪᓗ.  

ᐊᐃᑉᐹ ᐃᓱᒪᒋᔭᐅᓯᒪᔪᖅ ᐃᓄᐃᑦ ᐃᓕᖅᑯᓯᖓᑦ ᐊᑑᑎᓕᒻᒪᕆᐊᓘᓱᒋᓪᓗᒍ, 
ᑭᓯᐊᓂ ᐊᑦᑕᓇᓪᓚᕆᑭᓪᓗᓂ. ᓯᕗᓪᓕᕐᒥ, ᒐᕙᒪᒃᑯᑦ ᐊᒻᒪᓗ ᑐᔅᓯᐊᕕᓕᕆᔩᑦ 
ᐃᓕᓴᕐᓯᓯᒪᔪᑦ ᐊᖑᓇᓱᖃᑦᑕᕐᓂᖅ ᐋᖅᑭᐅᒪᑎᑦᑎᒍᑎᔅᓴᑦᑎᐊᕙᐅᓂᕐᐹᖑᓂᖓᓂᒃ 
ᓂᕿᔅᓴᖃᖅᑎᑦᑎᓂᕐᒧᑦ ᐊᒻᒪᓗ ᐃᓕᖅᑯᓯᕐᒧᑦ ᐊᑑᑎᖃᑦᑎᐊᖅᑐᓂ ᐃᓄᓐᓄᑦ. ᑭᓯᐊᓂ 
ᓯᓚᑖᓂᒥᐅᑦ ᖃᐅᔾᔨᑎᖃᕐᓯᒪᙱᓗᐊᕐᓂᕐᖓᑕ. ᐃᓱᒪᒋᔭᓕᒥᓃᑦ ᐊᖑᓇᓱᖃᑦᑕᕐᓂᖅ 
ᐱᒡᒐᓇᖅᑑᔭᕆᐊᔅᓴᖓᓂᒃ, ᐊᑦᑕᓇᖅᑑᔭᕆᐊᔅᓴᖓᓂᒃ, ᐊᒻᒪᓗ ᑲᖐᓱᑦᑐᒥᓂᐅᓪᓗᑎᒃ, 
ᐱᔭᕆᐊᑭᓐᓂᕐᓴᒥᒃ ᐊᑐᓕᕈᑎᒃ, ᐃᓄᐃᑦ ᓴᒃᑯᐃᒐᔭᕆᐊᔅᓴᖏᓐᓂᒃ ᑕᒪᑐᒥᖓ 
ᐊᒻᒪᓗ ᐃᓕᙵᔭᕆᐊᓕᖏᓐᓂᒃ ᖃᐅᔨᒪᒍᓐᓃᕐᓗᑎᒃ. ᐱᓗᐊᖅᑐᒥᒃ 1950 
ᐱᒋᐊᓕᕋᑖᕐᓂᖏᓐᓂ, ᒐᕙᒪᑐᖃᒃᑯᑦ ᓇᒻᒥᓂᖅ ᐃᓱᒪᒋᓚᐅᕐᓯᒪᔪᑦ ᑲᒪᒋᔭᔅᓴᒫᖃᕆᐊᔅᓴᖅ 
ᐊᖅᑯᓯᐅᕈᔾᔨᒋᐊᖃᖅᑐᒋᓪᓗᑎᒃ ᒪᕐᕉᓐᓂᒃ ᐱᓗᐊᖅᑑᓐᓂᒃ. ᓯᕗᓪᓕᖅ ᐱᓗᐊᕐᓯᒪᔪᖅ 
ᖃᓪᓗᓈᕐᓂᑦ ᖃᐅᔾᔨᑎᑖᕐᓗᑎᒃ, ᐃᖅᑲᓇᐃᔭᖅᑎᓄᑦ ᐃᓱᒪᒋᔭᐅᓚᐅᕐᓯᒪᔪᖅ 
ᑲᔪᖏᕈᓐᓃᕈᑕᐅᓂᐊᕆᐊᔅᓴᖓᓂᒃ ᐊᒻᒪᓗ ᑐᕚᖃᕐᓂᕐᓴᐅᓕᕐᓗᑎᒃ ᑕᒪᒃᑯᓂᖓ; 
ᐊᐃᑉᐹ ᐃᓄᑑᑦᑎᐅᑎᑎᑦᑎᓂᖅ, ᐃᖅᑲᓇᐃᔭᖅᑏᑦ ᐅᑉᐱᕈᓱᓚᐅᕐᓯᒪᔪᑦ ᑕᒪᓐᓇ 
ᐊᔪᕐᓴᓕᕈᑕᐅᓂᐊᕆᐊᔅᓴᖓᓂᒃ ᐃᓄᓐᓄᑦ ᖃᓪᓗᓈᑦ ᓄᓇᖓᓐᓂᒥᐅᑦ ᑲᓇᑕᒥᐅᑦ 
ᐃᓇᖐᖔᕐᓗᑎᒃ ᐅᑭᐅᖅᑕᖅᑐᒥ ᐱᐅᓂᕐᐹᓂᑦ. 

ᓈᒻᒪᖏᓐᓂᖓ ᐱᔾᔪᑎᒥᓂᖅ ᐊᐃᑉᐹᓂ ᐃᓱᒪᒋᔭᒥᓂᕐᒥ ᓇᓗᓇᐃᕐᓯᒪᑦᑎᐊᖅᑐᖅ 
ᓇᓗᓇᐃᕐᓯᒍᑕᐅᓯᒪᔪᒥ ᐊᑐᐊᒐᕐᒥ ᒪᑭᒪᔾᔪᑎᔅᓴᓕᕆᓂᕐᒥ ᐊᒻᒪᓗ ᐃᓕᖅᑯᓯᐅᑉ 
ᐊᓯᔾᔨᕐᓂᖓᓂᒃ 1956ᒥ ᑎᑎᕋᖅᑕᒥᓂᕐᒥ:  

[ᐃᓄᐃᑦ] ᐅᖓᓯᑦᑐᒥᐅᑕᐃᑦ ᐃᓱᒪᕐᓱᖃᑦᑕᕐᖓᑕ ᖃᓪᓗᓈᕐᓂᑦ 
ᓇᔫᑎᒋᐊᑐᒐᑎᒃ, ᐸᕐᓇᑕᐅᓯᒪᔪᖅ ᒫᓐᓇ ᒪᑭᒪᔾᔪᑎᖏᑦ 
ᐅᓚᕕᑕᐅᑦᑕᐃᓕᑦᑎᐊᓂᐊᕐᓗᑎᒃ. ᓄᓇᓕᓐᓂᓪᓗ ᖃᐅᔾᔨᑎᓕᓐᓂᑦ 
ᖃᓪᓗᓈᕐᓂᑦ, ᖃᓪᓗᓈᕐᓂᑦ ᓄᓇᖅᑲᑎᖃᖁᔨᓂᕐᒥᒃ 
ᑲᔪᖏᕐᓴᐃᑲᓐᓂᖃᑦᑕᓂᐊᖅᑐᑦ. ᑖᒃᑯᓂᖓ ᒪᕐᕈᐃᓕᖅᑲᖓᔫᓐᓂᒃ 
ᐱᒻᒪᕆᐅᔫᓐᓂᒃ ᐃᓄᐃᑦ ᐃᖅᑲᓇᐃᔭᖁᔭᐅᓗᑎᒃ 
ᑲᔪᖏᕐᓴᖅᑕᐅᖃᑦᑕᓂᐊᖅᑐᑦ, ᐅᓚᕕᑦᑎᓗᐊᕐᓂᐅᓴᙱᑉᐸᓂᓛᒃ 

ᐃᓅᓯᕆᕙᑦᑕᖓᓐᓄᑦ. ᐸᕐᓇᓯᒪᒻᒥᔪᑦ ᓯᕕᑦᑐᕆᐊᖅᑎᑦᑎᔪᒪᓂᕐᒧᑦ ᐃᓄᐃᑦ 
ᒪᑭᒪᔾᔪᑎᒋᕙᑦᑕᖏᓐᓂᒃ ᐊᒻᒪᓗ ᐊᐅᓪᓛᑎᑦᑎᖃᑦᑕᕐᓗᑎᒃ ᓱᓕ ᐃᓚᒌᓂᑦ 
ᐱᕕᔅᓴᖅᑕᖃᓗᐊᙱᑦᑐᓂᑦ ᓄᓇᓕᓐᓂᑦ ᐆᒪᔪᖃᕐᓂᕐᓴᒧᑦ ᐅᕝᕙᓘᓐᓃᑦ 
ᐃᖅᑲᓇᐃᔮᔅᓴᖅᑕᓕᒻᒧᑦ.  

ᑖᓐᓇ ᑐᑭᓯᓇᓗᐊᙱᑦᑐᖅ ᐊᑑᑎᖃᕋᓂᓗ ᐊᑐᐊᒐᖅ 
ᐊᑐᖅᑕᐅᓪᓚᕆᓕᓚᐅᕐᓯᒪᓐᓂᖏᑦᑐᖅ. ᐃᓕᓴᔭᖅᑐᕆᐊᖃᖅᑎᑎᓪᓗᑎᒃ 
ᐊᒻᒪᓗ ᑲᒪᒋᔭᖃᓪᓗᐊᑕᕐᓂᖏᑦ ᐃᑲᔫᑎᓂᑦ ᓲᕐᓗ ᐋᓐᓂᐊᖅᑐᓕᕆᓂᕐᒥᒃ 
ᐊᒥᓱᑲᓪᓚᓐᓂᑦ ᓄᓇᓕᐅᔪᓂᑦ, ᐋᖅᑭᓱᖅᑕᐅᓂᒥᓂᖏᑦ ᒐᕙᒪᒃᑯᓐᓂᑦ ᐃᑲᔫᑎᔅᓴᐃᑦ 
ᑐᑭᑖᕈᑕᐅᓯᒪᓪᓗᑎᒃ ᐊᑦᑐᐃᓯᒪᔪᑦ ᐃᓄᓕᒫᑦᑎᐊᓂᑦ ᐊᐅᓪᓛᑎᑦᑎᒍᑕᐅᓪᓗᑎᒃ 
ᓄᓇᓕᐅᓕᖅᑐᓄᑦ, ᐃᓕᖅᑯᓯᖏᓐᓄᑦ ᐃᓱᒫᓗᓇᕐᓯᒍᑕᐅᙳᓱᒃᑲᓗᐊᖅᑎᓪᓗᒍ ᐊᒻᒪᓗ 
ᒪᑭᒪᔾᔪᑎᔅᓴᖅᑕᖃᑦᑎᐊᔾᔮᑎᓐᓇᒍ.  .

ᐱᖓᔪᐊᑦ ᐃᓱᒪᒋᔭᐅᓯᒪᔪᖅ ᐃᓄᓕᒫᐸᓗᐃᑦ ᖃᐅᔨᒪᓗᐊᕐᓂᖏᒻᒪᑕ 
ᐃᓕᓯᒪᓗᐊᕐᓂᖏᒻᒪᑕᓘᓐᓃᑦ ᑐᑭᓯᐅᒪᑦᑎᐊᕐᓗᑎᒃ ᓂᕈᐊᒐᕆᔪᓐᓇᖅᑕᖏᓐᓂᒃ 
ᑲᓇᑕᒥᐅᓂᑦ ᒪᑭᒪᔾᔪᑕᐅᕙᑦᑐᓂᑦ. ᑕᒪᓐᓇ ᓱᓕᑦᑕᓂᖅᑲᑦ ᖃᓄᑐᐃᓐᓇᖅ, ᒐᕙᒪᒃᑯᑦ 
ᐊᑐᐊᒐᖓᑦ ᐱᔾᔪᑎᒋᓪᓗᒍ ᑕᐃᒪᐃᓯᒪᔪᖅ. 1800ᖏᑦ 1900ᖏᓪᓗ ᐊᑐᖅᑎᓪᓗᒋᑦ, 
ᐃᓄᐃᑦ ᓇᒥᑐᐃᓐᓇᑦᑎᐊᖅ ᐱᖃᑕᐅᖃᑦᑕᕐᓯᒪᔪᑦ ᐱᖅᑯᓯᕆᙱᑕᖏᓐᓂᒃ 
ᐋᓪᓚᓄᑦ-ᐃᑲᔫᑕᐅᓯᒪᔪᓄᑦ ᓴᓇᕕᕐᔪᐊᓄᑦ ᓂᐅᕐᕈᑎᖃᖅᑎᓄᓪᓗ, ᐱᓗᐊᖅᑐᒥᒃ 
ᐊᕐᕙᒐᓱᖃᑦᑕᓂᕐᒥᒃ ᐊᒻᒪᓗ, ᐊᖏᔫᙱᑦᑑᒐᓗᐊᒥᒃ, ᐅᔭᕋᓐᓂᐊᓂᕐᒥᒃ ᐊᒻᒪᓗ 
ᓂᐅᕐᕈᑎᖃᖃᑦᑕᓂᕐᒥᒃ ᓴᓇᐅᒐᕐᓂᑦ. 1924ᒥ, ᓇᒧᑐᐃᓐᓇᖅ-ᐊᐅᓪᓚᖃᑦᑕᕐᓂᑯ 
ᒐᕙᒪᒃᑯᓐᓂ ᖃᐅᔨᓴᖅᑎ ᐅᖃᖅᑐᒥᓂᖅ: 

ᑕᒪᒃᑯᐊ ᐊᑐᕐᓯᒪᓕᖅᑎᓪᓗᒋᑦ [ᐃᓄᐃᑦ] ᑎᒍᓯᓯᒪᓕᖅᑐᑦ ᐊᒥᓱᓂᑦ 
ᖃᓪᓗᓈᑦ ᐃᓱᒪᒋᓯᒪᔭᖏᓐᓂᒃ, ᐱᕙᓪᓕᐊᓯᒪᙱᑎᐊᖅᑐᑦ 
ᑮᓇᐅᔭᓕᐅᕋᓱᓐᓂᒃᑯᑦ. ᓇᓗᓇᐃᕋᔅᓴᐅᕗᖅ ᐊᑕᐅᓯᕐᒥᓘᓐᓃᑦ [ᐃᓄᒻᒥᒃ] 
ᕿᑭᖅᑖᓗᒻᒥ ᖃᐅᔨᒪᔪᖃᙱᓚᖅ ᖃᓄᑎᒋ ᐊᑭᖃᓪᓚᑦᑖᕋᓗᐊᕐᒪᖔᑕ 
ᓴᓇᐅᒐᕆᕙᑦᑕᖏᑦ. ᒫᓐᓇ ᑕᑯᓪᓗᒋᑦ ᓇᓗᓇᙱᑦᑎᐊᓕᖅᑐᖅ 
ᐃᓕᒍᒪᓂᖃᕐᓂᐊᓕᖅᑐᑦ, ᐊᒻᒪᓗ ᐃᓕᒍᒪᓪᓚᕆᙳᓱᑦᑐᑎᒃ. 

ᑕᒪᓐᓇ ᑲᔪᓯᕙᓪᓕᐊᒍᓐᓇᕐᓯᒪᙱᑦᑐᖅ ᐊᕐᕌᒍᓂᑦ 30ᓂᑦ ᐱᕙᓪᓕᐊᔾᔪᑎᔅᓴᐃᑦ 
ᐊᐅᓚᑦᑎᔾᔪᑕᐅᓂᖏᓐᓄᑦ ᒥᖅᑯᓕᓐᓂᑦ ᓂᐅᕕᐅᑎᖃᖃᑦᑕᓂᕐᒥᒃ ᐊᒻᒪᓗ 

ᐊᑑᑎᖃᑦᑎᐊᕐᓗᑎᒃ ᒐᕙᒪᒃᑯᑦ ᓴᖅᑭᔮᙱᓗᐊᕐᓂᖏᓐᓂᒃ. ᐅᓇᑕᖅᑐᔅᓴᐃᑦ 
ᓴᓇᖃᑦᑕᕐᓂᖏᑦ ᑕᐃᔅᓱᒪᓂ 1950-ᕿᑎᖏᓐᓂ ᑕᐃᒫᒃ ᐅᖓᓯᑦᑐᒦᑎᑦᑎᓂᖏᑦ 
ᓴᙲᓪᓕᑎᑦᑎᓯᒪᔪᒥᓂᖅ. ᐃᖃᓗᓐᓂ, ᐊᒥᓱᐊᓗᐃᑦ ᐃᓚᒌᒡᒍᑏᑦ ᖃᓂᒋᔭᖓᓃᙶᕐᓯᒪᔪᑦ 
ᐅᐱᓐᓇᕋᓂᐅᒐᓗᐊᖅ ᐅᖃᕐᓯᒪᒻᒪᑕ, ᑖᔅᓱᒥᖓᑎᑐᑦ ᐃᓐᓇᑐᖃᖅᑎᑐᑦ ᓇᕿ ᐃᖅᑯ 
ᐅᖃᕐᓯᒪᒻᒪᑦ ᑭᒃᑯᑐᐃᓐᓇᐃᑦ ᐃᓅᓯᖏᓐᓂᒃ ᖃᐅᔨᓴᖅᑎᒧᑦ ᐋᓐ ᒪᒃᐃᓪᕈᐃᒧᑦ 1999ᒥ, 
“ᑕᒪᐅᙵᓚᐅᕐᓯᒪᔪᖓ ᕿᒧᔅᓯᒃᑯᑦ ᑕᑉᐹᙶᖅᑐᑕ ᓄᓇᕐᐸᓯᕐᒥ ᐃᓚᒃᑲᓗ [1957ᒥ]. 
…ᑕᒪᐅᙵᕈᑎᖃᓚᐅᕐᓯᒪᔪᒍᑦ ᑭᓇᑐᐃᓐᓇᕐᖏᓛᒃ ᖃᐅᔨᔭᕋᐃᒻᒪᑦ ᑭᓱᑕᓕᐊᓗᒻᒥᒃ, 
ᓲᕐᓗ ᐃᖅᑲᓇᐃᔮᔅᓴᒥᒃ ᓂᕿᔅᓴᓂᓪᓘᓐᓃᑦ, ᐃᖅᑲᓇᐃᔮᖅᑖᕆᐊᖅᑐᓲᖑᒻᒪᑕ 
ᓂᕿᔅᓴᓂᒋᐊᖅᑐᖅᑐᑎᓪᓗᓐᓃᑦ.”  

ᓯᕕᑐᔪᒨᖓᔪᑦ ᑐᕌᒐᔅᓴᖏᑦ ᒐᕙᒪᒃᑯᑦ ᐊᒻᒪᓗ 
ᐃᓄᐃᑦ ᑲᑐᔾᔨᖃᑎᒌᖏᑦ 

ᐊᕐᕌᒍᓂᑦ 1950ᒥ 1975ᒧᑦ, ᐱᕙᓪᓕᐊᔪᓕᕆᓂᕐᒧᑦ ᑐᕌᒐᖏᑦ ᒐᕙᒪᑐᖃᒃᑯᑦ, 
ᐃᖅᑲᓇᐃᔮᖅᑖᑎᑦᑎᔾᔪᑎᒋᕙᑦᑕᖏᓪᓗ ᐃᓄᓐᓂᑦ ᓇᓗᓇᐃᕐᓯᔾᔪᑕᐅᕙᑦᑐᒥᓃᑦ 
ᑭᒃᑯᑐᐃᓐᓇᕐᓄᑦ ᓇᓗᓇᐃᕐᓯᔾᔪᑕᐅᕙᑦᑐᑎᒍᑦ, ᓴᖅᑭᑎᑦᑎᔾᔪᑕᐅᕙᑦᑐᑎᒍᓪᓗ ᐊᒻᒪᓗ 
ᐅᓂᒃᑳᑎᒍᑦ. ᑕᒪᒃᑯᐊ ᐱᔾᔪᑎᖃᕐᐸᑦᑐᒥᓃᑦ ᑕᒪᒃᑯᓂᖓ ᖃᓄᐃᑦᑐᑐᐃᓐᓇᕐᓂᑦ 
ᐃᑲᔪᖃᑦᑕᓂᕐᒥᒃ ᓇᒥᑐᐃᓐᓇᖅ ᐅᖓᓯᑦᑐᒥ ᐊᖑᓇᓱᖃᑦᑕᓂᕐᒥᒃ 1950 
ᐱᒋᐊᓕᕋᑖᖅᑎᓪᓗᒋᑦ ᑕᐅᕗᖓᓕᒫᖅ ᓇᓗᓇᐃᕐᓯᔾᔪᑕᐅᓪᓚᕆᑉᐸᑦᑐᓄᑦ ᑎᑭᐅᒪᓪᓗᑎᒃ 
ᑕᒪᒃᑯᓄᖓ ᐅᔭᕋᓐᓂᐊᕐᓂᐅᑉ ᐅᕐᓱᐊᓗᓐᓂᐊᕐᓂᐅᓪᓗ ᐱᕙᓪᓕᐊᓪᓚᕆᓐᓂᖓᓂᒃ 
1970ᖏᓐᓂ. 1970ᖏᓐᓂ, ᒐᕙᒪᑐᖃᒃᑯᓐᓂ ᒥᓂᔅᑕᐃᑦ ᐊᖏᓚᐅᕐᓯᒪᔪᑦ 
ᑎᓴᒪᐅᔪᙱᒐᖅᑐᓂᑦ ᑐᑭᓯᓇᓗᐊᙱᑦᑐᓂᑦ “ᑲᓇᑕᒥ ᐱᓇᓱᐊᕈᑎᔅᓴᓂᑦ 
ᐱᕙᓪᓕᐊᑎᑦᑎᓂᕐᒧᑦ ᐅᐊᓐᓇᖓᓂ ᑲᓇᑕᐅᑉ”. ᑎᓴᒪᐅᔪᙱᒐᖅᑐᑦ ᐱᓇᓱᐊᕈᑎᔅᓴᐃᑦ 
ᐱᖃᓯᐅᔾᔨᓯᒪᔪᑦ ᐱᖁᔭᕐᔪᐊᑦ ᐱᕙᓪᓕᐊᓂᖏᓐᓂᒃ, ᓄᓇᖁᑎᖃᕐᓂᕋᕐᓂᕐᒥᒃ 
ᓇᐅᑦᑎᕐᓱᖃᑦᑕᓂᕐᒥᓪᓗ, ᐊᑐᖅᑕᐅᒐᔪᔅᓯᕙᓪᓕᐊᓪᓚᕆᑦᑐᒥᓂᖅ ᐅᑭᐅᖅᑕᖅᑐᒥ, 
ᐊᒻᒪᓗ ᐃᑲᔫᑎᖃᑦᑕᖅᑐᓂ ᑲᓇᑕᒥ ᒪᑭᒪᔾᔪᑎᓄᑦ. ᐊᕙᑎᓕᕆᓂᕐᒥᒃ ᓴᐳᔾᔨᓂᖅ 
ᐃᖅᑯᓪᓕᐅᑕᐅᓯᒪᒻᒥᔪᖅ.  

ᐃᓄᓕᕆᔨᑐᖃᒃᑯᑦ (ᒫᓐᓇ ᑕᐃᔭᐅᕙᓕᖅᑐᑦ ᐃᒫᒃ ᓄᓇᖃᖅᑳᕐᓯᒪᔪᓕᕆᔩᑦ 
ᐊᒻᒪᓗ ᐅᑭᐅᖅᑕᖅᑐᒥ ᐱᕙᓪᓕᐊᔪᓕᕆᔩᑦ ᑲᓇᑕᒥ, ᑕᒪᑐᒪ ᑭᖑᓂᐊᒍᑦ 
ᐃᒫᒃ ᑎᑎᕋᖅᑕᐅᓲᖑᓕᖅᑐᖅ ᓇᐃᓪᓕᑎᕐᓯᒪᓪᓗᒍ AANDC) ᐱᔾᔪᑎᖏᑦ 



 | 15ᐱᕙᓪᓕᐊᔪᓕᕆᓂᖅ ᒪᑭᒪᔾᔪᑎᔅᓴᓕᕆᓂᖅ ᕿᑭᖅᑖᓗᒻᒥ

ᓴᖅᑭᓚᐅᕐᓯᒪᔪᑦ ᒪᕐᕉᒃ ᐊᕐᕌᒎᒃ ᓈᒻᒪᑎᒃ ᑕᒪᐃᓐᓅᓕᖓᔪᒥᒃ ᓇᓗᓇᐃᕐᓯᔾᔪᑎᖓᓐᓂ 
ᐱᖃᓯᐅᔾᔭᐅᓯᒪᔪᒥ ᕿᓪᓕᖅᑐᒥ ᐅᓂᒃᑳᖏᓐᓂ ᓴᖅᑭᕐᓯᒪᔭᖏᓐᓂ ᐃᒫᒃ 
ᑕᐃᔭᐅᓪᓗᑎᒃ, ᑲᓇᑕᒥ ᐅᑭᐅᖅᑕᖅᑐᖅ, 1970-1980, ᖃᓪᓗᓈᑎᑦᑐᑦ, ᐅᐃᕖᑎᑐᑦ 
ᐃᓄᑦᑎᑐᓪᓗ. ᑐᓴᕋᔅᓴᓪᓗᐊᑕᖓᑦ ᓄᓇᖃᖅᑳᕐᓯᒪᔪᓄᑦ ᐃᒪᐃᑦᑑᓚᐅᕐᓯᒪᔪᖅ 
ᐅᑭᐅᖅᑕᖅᑐᒥᐅᒡᒎᖅ ᐱᕚᓪᓕᕈᑎᖃᕈᓐᓇᕐᖓᑕ ᐊᓯᔾᔩᒍᑕᐅᓪᓚᕆᓐᓂᐊᖅᑐᓂᑦ 
ᖃᓪᓗᓈᑦ ᓄᓇᖓᓐᓃᙶᖅᑐᓂᑦ ᐊᒻᒪᓗ ᐊᓯᔾᔨᕐᓂᐊᕐᓂᖏᑦ ᓂᕆᐅᓇᖅᑐᑎᒃ. 
ᓇᓗᓇᐃᕐᓯᒍᑕᐅᔪᖅ ᑕᐃᒫᔅᓴᐃᓐᓇᖅ ᓇᓗᓇᐃᕐᓯᒍᑕᐅᓚᐅᕐᓯᒪᔪᖅ ᐃᓄᓕᕆᔨᑐᖃᒃᑯᑦ 
ᖁᕕᐊᒋᔭᐅᓯᒪᙱᑦᑐᖅ ᐊᑐᐊᒐᓕᐊᒥᓂᖓᑦ ᐊᓪᓚᓄᑦ ᐊᑐᐊᒐᖅ (1969), 
ᓇᓗᓇᐃᕐᓯᓪᓗᑎᒃ, “ᑐᕌᒐᓪᓗᐊᑕᐅᔭᕆᐊᓕᒃ ᑕᐃᒪᐃᒻᒪᑦ ᐅᐸᓗᖓᐃᔭᐃᓂᖅ 
ᐃᑲᔪᕐᓂᕐᓗ [ᑕᒪᐃᓐᓂᒃ] ᓄᓇᖃᖅᑳᕐᓯᒪᔪᑦ ᐃᓅᖃᑕᐅᓕᖁᓪᓗᒋᑦ ᑲᓇᑕᒥᐅᓄᑦ...
ᐃᓚᓕᐅᑎᒍᑎᒃ ᓱᓕ ᐋᖅᑭᐅᒪᑎᑦᑎᒍᓐᓇᕐᓗᑎᒃ ᐅᐱᒋᔭᒥᓂᒃ ᐃᓕᖅᑯᓯᖓᓐᓂᓪᓗ 
ᐊᑐᖃᑦᑕᕐᓯᒪᔭᑐᖃᖓᓐᓂᒃ.” ᐅᐱᒍᓱᓐᓂᖅ ᑭᒃᑯᑐᓕᒫᓅᖓᓐᓂᖏᒻᒥᒻᒪᑦ; 
ᒐᕙᒪᒃᑯᑦ ᓱᓕ ᐊᐅᓪᓛᖅᑎᕆᕙᓪᓕᐊᓂᕐᖓᑕ ᑭᒃᑯᑐᐃᓐᓇᕐᓂᑦ ᐊᑕᐅᑦᑎᒃᑯᐊᓗᒃ, 
ᐊᒻᒪᓗ ᑎᓕᐅᕆᒍᒫᕐᓂᐊᖅᑐᒥᓂᐅᓪᓗᑎᒃ ᐃᓕᓐᓂᐊᑎᐊᕐᓯᒪᓂᕐᐹᓂᑦ 
ᐱᓕᒻᒪᓴᑦᑎᐊᕐᓯᒪᓂᕐᐹᓂᑦ ᐃᓄᓐᓂᑦ ᐊᐅᓪᓛᖁᔨᓗᑎᒃ ᐅᑭᐅᖅᑕᖅᑐᒥ ᒐᕙᒪᖃᕐᕕᒻᒥ 
ᐅᕝᕙᓘᓐᓃᑦ ᖃᓪᓗᓈᑦ ᓄᓇᖓᓐᓄᑦ ᑲᓇᑕᒥ. ᑭᖑᓪᓕᕐᐹᒥ, ᓇᓗᓇᐃᕐᓯᔾᔪᑕᐅᓯᒪᔪᖅ 
ᐃᒪᐃᓕᖓᓪᓗᓂ, “ᒪᑭᒪᔾᔪᑎᔅᓴᓕᕆᓂᖅ ᓯᕗᓂᑦᑎᓐᓂ ᐅᑭᐅᖅᑕᖅᑐᒥ ᓄᓇᒦᑉᐳᖅ.” 

ᒐᕙᒪᒃᑯᓐᓂ ᐃᖅᑲᓇᐃᔭᖅᑏᑦ ᖃᐅᔾᔨᑎᖃᕐᓂᕐᖓᑕ ᓯᕗᓪᓕᕐᐹᒥ 
ᑭᖑᓪᓕᕐᐹᒥᓗ ᑭᐅᔾᔪᑎᖃᖃᑦᑕᓂᕐᒥᒃ ᐊᐱᖅᑯᑕᐅᓯᒪᔪᓄᑦ ᓯᕗᓂᑦᑎᓐᓂ 
ᖃᓄᐃᓕᖓᒐᔭᙳᐊᕐᓂᖓᓂᒃ ᕿᑭᖅᑖᓗᒻᒥ. 1970 ᐊᑐᓕᖅᑎᓪᓗᒋᑦ, ᑭᓯᐊᓂᓕ, 
ᓂᐱᖃᓪᓚᕆᓕᖅᑎᓪᓗᒋᑦ ᑐᓴᖅᑕᐅᖃᑦᑕᓕᓚᐅᕐᓯᒪᒧᑦ ᓄᓇᖃᖅᑳᕐᓯᒪᔪᑦ 
ᐅᑭᐅᖅᑕᖅᑐᒥ ᓇᒥᑐᐃᓐᓇᖅ ᐱᔾᔪᑎᒋᓪᓗᒋᑦ ᐱᖅᑯᓯᖏᑦ ᐃᓱᒪᒋᔭᖏᓪᓗ 
ᓯᕗᓂᔅᓴᑎᓐᓂ. 1988ᒥ, ᑐᙵᕕᒃᑯᑦ ᓄᓇᕗᒥ ᓴᖅᑭᑎᑦᑎᓚᐅᕐᓯᒪᔪᑦ 
ᐅᖃᐅᓯᕆᔪᒥᓇᓪᓚᕆᑦᑐᒥᒃ ᓇᓗᓇᐃᕐᓯᔾᔪᑕᐅᓯᒪᔪᒥᒃ ᐊᑯᓂ-ᐊᑐᕐᓯᒪᔪᓂᑦ ᐃᓄᐃᑦ 
ᐃᓱᒪᒋᔭᖏᓐᓂᒃ ᒪᑭᒪᔾᔪᑎᔅᓴᓕᕆᓂᕐᒥᒃ:  

ᐃᓕᑦᑐᐸᓪᓕᐊᖏᓐᓇᓂᐊᖅᑐᒍᑦ ᐊᓯᔾᔨᐸᓪᓕᐊᔪᓄᑦ, ᑭᓯᐊᓂ 
ᐅᐸᓗᖓᐃᕐᓯᒪᐃᓐᓇᔾᔮᖏᓐᓇᑦᑕ ᐊᑐᓕᕈᓐᓇᓂᐊᕐᓂᕐᒧᑦ ᑕᒪᕐᒥᒃ ᖃᓪᓗᓈᑦ 
ᓄᓇᖓᓐᓂ ᐱᐅᓯᕆᔭᐅᔪᓂᑦ, ᐃᑉᐱᒋᔭᐅᔪᓂᑦ, ᐅᑉᐱᕆᔭᐅᔪᓂᓪᓗ, 
ᐊᒻᒪᓗ ᐃᓕᖅᑯᓯᑦᑎᓐᓂᒃ ᐊᑐᕈᓐᓃᑐᐃᓐᓇᕐᓗᑕ ᓄᓇᑦᑎᓂᓪᓗ. 
ᑭᓯᐊᓂᓕ, ᐋᖅᑭᔅᓱᐃᔪᒪᔪᒍᑦ ᐃᓅᖃᑎᒌᓂᑦ ᒪᑭᑕᔾᔪᑎᔅᓴᓂᓪᓗ 



16 | ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ: ᐊᑐᖅᑕᐅᓚᐅᖅᑐᓂᒃ ᐅᓂᒃᑳᑦ

ᐱᖃᑕᐅᔾᔪᑎᒋᔪᓐᓇᓂᐊᖅᑕᑎᓐᓂᒃ ᐊᑑᑎᓕᒻᒥᒃ ᐱᐅᓯᑐᖃᕐᓂᑦ 
ᑐᙵᕕᓕᓐᓂᑦ ᓄᓇᒥᒃ ᐊᒻᒪᓗ ᐊᕙᑎᒥᐅᑕᖏᓐᓂᒃ, ᐊᒻᒪᓗᑦᑕᐅᖅ ᓄᑖᓂᑦ 
ᐊᑐᕐᓗᑎᒃ ᖃᖓᑦᑕᖅᑎᑕᐅᓯᒪᔪᑎᒍᑦ ᐃᓱᕐᕆᐅᑕᐅᕙᓕᖅᑐᓂᑦ ᐊᒻᒪᓗ 
ᓄᓇᕐᔪᐊᓕᒫᒥ ᑐᓴᐅᒪᖃᑦᑕᐅᑎᒍᑎᐅᕙᓕᖅᑐᓂᑦ.  

ᑐᙵᕕᒃᑯᑦ ᓄᓇᕗᒥ ᓇᓗᓇᐃᕐᓯᓚᐅᕐᓯᒪᒻᒪᑕ ᓯᕗᓂᔅᓴᑎᓐᓂ 
ᐋᖅᑭᓲᔾᔭᐅᓯᒪᒍᓐᓇᕋᑦᑕ ᐱᐅᓂᕐᓴᓂᑦ ᐃᑲᔫᑎᔅᓴᖅᑕᖃᕐᓗᓂ ᐊᖑᓇᓱᑦᑎᓄᑦ. 

ᓂᕐᔪᑏᑦ ᐊᖑᓂᒃᐸᑦᑕᕗᑦ ᐆᒻᒪᑦᑎᐊᕆᓐᓇᖅᑐᐊᓘᒻᒪᑕ ᓂᕿᒋᓪᓗᒋᑦ 
ᒥᓇᐅᒥᑦᑎᓲᖑᓪᓗᑎᓪᓗ ᐊᓯᖏᓐᓂᒃ ᐃᓄᓐᓂᑦ ᓇᒻᒥᓂᖅ 
ᐊᖑᓇᓱᒍᓐᓇᐸᙱᑦᑐᓂᑦ, ᐊᖑᓇᓱᒋᐊᕐᐸᖏᑦᑐᓂᓪᓘᓐᓃᑦ. 
ᐃᓄᐃᑦ ᐊᖑᓇᓱᑦᑏᑦ ᓄᓇᕗᒥ ᑕᒫᓂᖃᐃ $40 ᒥᓕᐊᓐᕌᖅᑐᓂᑦ 
ᓂᕿᖃᖅᑎᑦᑎᕙᒻᒪᑕ ᐃᓄᔅᓯᐅᑎᓂᑦ ᐊᕐᕌᒍᑕᒫᑦ. ...ᑕᐃᒪᐃᒍᓐᓇᕈᑦᑕ, 
ᓄᓇᑖᕈᑎᑎᒍᑦ, ᐃᑲᔪᕈᓐᓇᕈᑦᑕ ᐃᓄᓐᓂᑦ ᓅᓯᒪᖃᑦᑕᓂᕐᒥᒃ ᐃᓅᓯᖃᕐᓂᕐᒥᒃ, 
ᓇᐅᑦᑎᓱᐃᓐᓇᓂᐊᖅᑐᒍᑦ ᐃᓄᐃᑦ ᓅᓯᒪᖃᑦᑕᓂᕐᒥᒃ ᐃᓕᖅᑯᓯᖏᓐᓂᒃ 
ᐃᓅᓯᖃᐃᓐᓇᕈᓐᓇᖁᓪᓗᒋᑦ.

ᐅᐸᓗᖓᐃᔭᐃᓂᖅ 
ᑭᒃᑯᑐᐃᓐᓇᕐᓂᑦ 
ᒪᑭᒪᔾᔪᑎᔅᓴᓕᕆᓂᕐᒧᑦ
ᐱᓕᒻᒪᔅᓴᐃᓂᖅ

ᑕᐃᔅᓱᒪᓂᒃᑲᓂᕐᓕ 1953ᒥ, ᑭᒃᑯᑐᐃᓐᓇᕐᓄᑦ ᓇᓗᓇᐃᕐᓯᒍᑎᖃᓚᐅᖅᑎᓐᓇᒋᑦ 
ᓱᓕ ᖃᖓᑕᓲᒃᑯᑦ ᐅᓇᑕᖅᑐᔅᓴᓕᕆᖃᑦᑕᓂᕐᒥᒃ ᐅᑭᐅᖅᑕᖅᑐᒥ 
ᐅᖓᓯᑦᑐᐊᓗᒻᒥ, ᒐᕙᒪᒃᑯᑦ ᖃᐃᖁᔨᓚᐅᕐᓯᒪᔪᑦ ᓂᕈᐊᒐᐅᓯᒪᔪᓂᑦ 

ᖃᓪᓗᓈᕐᓂᑦ ᐅᑭᐅᖅᑕᖅᑐᒦᙶᕐᓯᒪᔪᓂᑦ ᖃᐅᔨᓴᖁᔨᓪᓗᑎᒃ “ᐃᓄᓐᓂᑦ 
ᐱᖃᑕᐅᔪᓐᓇᕋᔭᙳᐊᖅᑐᓂᑦ” ᓇᓗᓇᐃᕐᓯᖁᔨᓪᓗᑎᒃ ᐃᓅᓱᑦᑐᓂᑦ ᓄᑲᑉᐱᐊᓂᓪᓗ 
ᐱᓕᒻᒪᓴᖅᑕᐅᔪᓐᓇᖅᑐᓂᑦ ᐃᖅᑲᓇᐃᔭᕐᓂᕐᒧᑦ “ᓈᓚᐅᓯᕆᔨᐅᓂᕐᒧᑦ, 
ᓯᓚᓐᓂᐊᖅᑎᐅᓂᕐᒧᑦ, ᐊᐅᓚᐅᓯᕆᔨᐅᓂᕐᒧᑦ, ᓄᓇᒃᑰᕈᓯᕆᔨᐅᓂᕐᒧᑦ, 
ᓄᓇᒃᑰᕈᑎᓂᒃ ᐊᖁᑎᐅᓂᕐᒧᑦ, ᕿᔪᓕᕆᔨᐅᓂᕐᒧᑦ, ᓂᖅᑎᐅᖅᑎᐅᓂᕐᒧᑦ, 
ᓴᓇᔨᐅᓂᕐᒧᑦ, ᐃᓕᓴᐃᔨᐅᓂᕐᒧᑦ, ᐋᓐᓂᐊᕕᒻᒥ ᐱᔨᑲᑖᖑᓂᕐᒧᑦ, [ᐊᒻᒪᓗ] 
ᐊᓪᓚᕕᒻᒥ ᐃᖅᑲᓇᐃᔭᖅᑎᐅᓂᕐᒧᑦ.” ᐱᓕᒻᒪᓴᕐᓂᖅ, ᐱᓗᐊᖅᑐᒥᒃ ᐅᑭᐅᖅᑕᖅᑐᒥ 
ᒐᕙᒪᖃᕐᕕᐅᔪᓂᑦ ᒐᕙᒪᑐᖃᒃᑯᑦ ᑲᓇᑕᒥᐅᑦ ᑭᓪᓕᖃᕐᕕᒡᒍᑎᐅᔪᓂᑦ-ᑕᐃᒫᒃ 
ᐱᐅᓯᖃᓲᖑᒻᒪᑕ ᐱᔨᑦᑎᕋᐅᑎᓄᑦ, ᐊᑭᕋᖅᑐᖅᑕᐅᓂᐅᓴᓐᓂᖏᑦᑐᖅ ᖃᓪᓗᓈᕐᓄᑦ 
ᐃᑲᔫᑎᑐᐃᓐᓇᐅᔭᕆᐊᔅᓴᖅ; ᓈᒻᒪᒋᔭᐅᓪᓗᓂ ᑲᒪᔪᓐᓇᕐᓯᑎᑦᑎᒋᐊᕈᑕᐅᓪᓗᓂ 
ᑭᒃᑯᑐᐃᓐᓇᕐᓄᑦ ᐃᑲᔫᑎᒥᓂᖅ ᓇᒻᒥᓂᕐᓱᕈᓐᓇᕐᓯᓂᐊᕐᖓᑕ, 
ᑐᕚᖃᑐᐃᓐᓇᖃᑦᑕᓂᐊᙱᒻᒪᑕ. 

ᐸᕐᓇᐃᓂᖅ ᐊᙳᑎᕙᓪᓕᐊᑎᓪᓗᒍ, ᓂᕆᐅᓇᙱᑦᑐᒥᒃ ᖁᐊᕐᓲᕈᑕᐅᕙᑦᑐᑦ 
ᐊᒥᓲᙱᑦᑐᓄᑦ ᐃᓄᓐᓄᑦ ᐱᓕᒻᒪᔅᓴᕈᑕᐅᒋᐊᖃᖃᑦᑕᕐᓯᒪᔪᑦ. ᐃᓚᖓᑦ ᓯᕕᑐᔪᐊᓗᒻᒥᒃ 
ᓇᑭᑐᐃᓐᓈᕐᓯᒪᔪᓂᑦ ᐊᐅᓪᓚᑎᑦᑎᒍᑕᐅᔭᕆᐊᖃᓚᐅᕐᓯᒪᔪᒥᓂᖅ 1950 ᑭᖑᓂᖓᓂ 
ᐳᕙᓪᓗᒋᐊᖅᑐᓂᑦ ᖃᓪᓗᓈᑦ ᓄᓇᖓᓐᓄᑦ ᐊᒥᓱᑦ ᑕᐅᓇᓂ ᖃᓪᓗᓇᐅᔭᕆᐅᖅᑐᒥᓃᑦ 
ᑎᑎᕋᕆᐅᖅᑐᑎᓪᓗ ᖃᓪᓗᓈᑎᑐᑦ. ᐊᐃᑉᐹᓂ ᐊᒥᓱᐊᓗᐃᑦ ᐊᖑᑏᑦ ᑎᑭᑎᑕᒥᓃᑦ 
ᓴᓈᔅᓵᓗᐃᓪᓗ ᐅᑭᐅᖅᑕᖅᑐᒧᑦ ᓴᓇᓂᐊᕐᖓᑕ ᓈᓚᕝᕕᓐᓂᑦ ᐅᓇᑕᖅᑐᔅᓴᓄᑦ 
1955ᒥ. ᑕᒪᓐᓇ ᐱᕙᓪᓕᐊᓂᖓᓂ, ᑐᐊᕕᕐᓇᖅᑐᓕᕆᓂᖅ ᐊᑐᓯᖔᓚᐅᕐᓯᒪᔪᖅ 
ᐸᕐᓇᐃᑐᐃᓐᓇᕈᓐᓃᖅᑐᑎᒃ. ᐸᕐᓇᑕᐅᓯᒪᔫᒐᓗᐊᑦ ᐃᑲᔫᑎᖃᕐᓯᒪᙱᑦᑐᑦ 
ᐊᑐᕈᒪᓯᒪᔭᖏᓐᓄᑦ ᐊᒥᓱᑦ ᑭᒃᑯᑐᐃᓐᓇᐃᑦ ᐊᒻᒪᓗ ᐃᓚᒌᑦ ᓇᓪᓕᐊᓐᓄᕋᖃᑦᑕᕈᒪᓯᒪᔪᑦ 
ᐃᓱᒪᕐᓱᕐᓗᑎᒃ ᑮᓇᐅᔾᔭᔅᓴᕕᒻᒥ ᐊᒻᒪᓗ ᐊᖑᓇᓱᕝᕕᒋᕙᑦᑕᖏᓐᓂ 
ᒪᑭᒪᔾᔪᑎᒋᕙᑦᑕᖏᓐᓂ. ᑕᒪᓐᓇ ᑐᑭᒧᐊᑦᑎᑕᐅᑦᑎᐊᖏᓐᓂᖓᓄᑦ ᐊᖑᓇᓱᑦᑎᓂᒃ 
ᓅᓯᒪᒍᑕᐅᒍᓐᓇᐃᓪᓕᔪᒥᓂᖅ ᓄᓇᒥ ᐊᓪᓛᑦ, ᐱᔭᕆᐊᑐᔪᓪᓚᕆᐊᓗᓐᓂᑦ 
ᐊᑐᖅᑕᒥᓂᕐᓂᑦ, ᒐᕙᒪᒃᑯᓐᓂᑦ ᐃᖅᑲᓇᐃᔭᖅᑏᑦ ᕿᒻᒦᔭᐃᒋᐊᖃᓚᕿᒍᑎᒥᓂᖅ, 
ᑐᑭᓯᑎᑦᑎᒍᑎᖃᓪᓚᕆᑦᑐᑎᒃ ᐱᔭᕆᐊᑐᓂᖓᓂᒃ ᐊᑐᓂᑦ ᐱᕕᖃᕋᓱᒋᐊᔅᓴᖅ 
ᐱᖅᑯᓯᕐᒥᑦ ᐊᒻᒪᓗ ᓄᑖᓂᓪᓗ ᒪᑭᒪᔾᔪᑎᔅᓴᓂᑦ ᐊᑐᖅᑕᐅᕙᑦᑐᓂᑦ. 

ᐃᖅᑲᓇᐃᔭᕐᕕᒻᒥ ᓇᓗᓇᐃᕐᓯᒍᑎᒥᓂᖅ 1955ᒥ ᓇᐃᓈᕐᓯᒪᓪᓗᒍ ᒐᕙᒪᒃᑯᑦ 
ᐃᓕᖅᑯᓯᖃᕐᓂᖓᑦ ᐱᓕᒻᒪᔅᓴᐃᓂᕐᒧᑦ ᐅᑭᐅᖅᑕᖅᑐᒥ: 

ᐃᖅᑲᓇᐃᔮᔅᓴᐃᑦ ᓴᓇᕕᕐᔪᐊᓂᑦ ᐅᑭᐅᖅᑕᖅᑐᒥ ᐊᒻᒪᓗ 

ᐅᓇᑕᖅᑐᔅᓴᖃᕐᕕᓐᓂᑦ ᓇᒥᑐᐃᓐᓇᖅ ᐱᕙᓪᓕᐊᑎᓪᓗᒋᑦ ᐊᒻᒪᓗ 
ᐃᓕᓐᓂᐊᕐᓯᒪᔪᑦ ᐱᓕᒻᒪᓴᕐᓯᒪᔪᓪᓗ ᐊᒥᓲᓂᕐᓴᐅᓕᖅᑎᓪᓗᒋᑦ, 
ᑕᐃᒃᑯᐊ ᐃᓄᐃᑦ ᐊᓪᓚᐃᓪᓗ ᑮᓇᐅᔾᔭᔅᓴᓗᑎᒃ ᐃᖅᑲᓇᐃᔭᕈᒪᔪᑦ 
ᐃᖅᑲᓇᐃᔭᖃᑦᑕᕈᓐᓇᕐᓯᒐᔭᕐᖓᑕ ᐃᓕᓯᒪᓗᑎᒃ ᐊᒻᒪᓗ ᐊᑕᐅᓯᐅᙱᑦᑐᒥᒃ-
ᐃᓕᓯᒪᓗᑎᒃ ᓴᓇᔪᓕᕆᓂᕐᒥᒃ. 

ᑖᓐᓇ ᓇᓗᓇᐃᖅᑕᐅᓯᒪᔪᖅ ᓴᖑᓯᒪᔪᖅ ᐊᑐᓂᑦ ᑭᒃᑯᑐᐃᓐᓇᕐᓄᑦ 
ᑐᕌᖓᔪᒥᓂᐅᓪᓗᓂ - ᐃᖅᑲᓇᐃᔮᔅᓴᑦ ᐃᓚᖏᓐᓄᑦ - ᓄᓇᓕᓕᒫᓄᑦ ᑐᕌᖓᓯᑦᑕᖅᑯᖅ - 
ᑲᑎᑕᐅᓪᓗᑎᒃ ᑕᒪᕐᒥᒃ: 

ᐱᐅᔾᔮᖏᒻᒪᑦ ᑖᒃᑯᓄᖓ ᐱᓕᒻᒪᓴᕐᓯᒪᙱᒃᑲᓗᐊᕈᑎᒃ ᐊᒻᒪᓗ 
ᐃᓕᓐᓂᐊᕐᓯᒪᙱᓗᐊᕈᑎᒃ ᐃᑲᔪᖅᑎᑐᐃᓐᓇᐅᖃᑦᑕᕈᑎᒃ ᐃᓕᓯᒪᙱᓪᓗᑎᒃ. 
ᓄᓇᖃᖅᑳᕐᓯᒪᔪᑦ ᑲᓇᑕᒥᐅᑦ ᐱᓕᒻᒪᓴᕐᓯᒪᓗᑎᒃ ᓇᒻᒥᓂᖅ 
ᐊᔪᕈᓐᓃᐸᓪᓕᐊᒐᔭᕐᖓᑕ ᐊᒻᒪᓗ ᐃᑲᔫᑎᖃᕈᓐᓇᕐᓯᓗᑎᒃ ᑲᓇᑕᒥ 
ᐱᕈᕐᐸᓪᓕᐊᓂᖓᓂ ᐊᒻᒪᓗ ᓇᒻᒥᓂᖅ ᒪᑭᑕᔾᔪᑎᔅᓴᖏᓐᓂᒃ. ᑲᑎᑕᐅᑉᐸᑕ 
ᑲᓇᑕᒥ ᐃᓅᓯᕐᒧᑦ ᐱᓕᕆᕙᓪᓕᐊᒍᓐᓇᕐᓯᒐᔭᖅᑐᑦ.  

ᑕᒪᕐᒥᒃ ᒐᕙᒪᒃᑯᑦ ᐱᓇᓱᐊᕈᑎᖏᑦ ᑐᕌᖓᔪᑦ ᑭᒃᑯᑐᐃᓐᓇᕐᓄᑦ  
ᐃᑲᔪᕐᓯᒪᙱᑦᑐᑦ ᐊᖑᓇᓱᓐᓂᕐᒥᒃ ᐅᕝᕙᓘᓐᓃᑦ ᐊᑑᑎᖃᕐᓯᒪᒐᑎᒃ 
ᐃᓕᓯᒪᒌᖅᑕᖏᓐᓄᑦ ᑭᒃᑯᑐᐃᓐᓇᐃᑦ. 1966ᒥ, ᖃᓄᐃᑦᑐᑐᐃᓐᓇᕐᓂᑦ 
ᐃᓕᓐᓂᐊᕋᔅᓴᓂᑦ ᓈᓴᖅᑕᐅᓯᒪᔪᓂᑦ ᓇᒥᑐᐃᓐᓇᓕᒫᖅ ᑲᓇᑕᒥ, ᐱᖃᓯᐅᑎᓪᓗᒋᑦ 
ᐃᓕᓴᕖᑦ ᐊᒥᓱᓂᑦ ᑲᓇᑕᐅᑉ ᐊᕕᑦᑐᕐᓯᒪᓂᖏᓐᓂ ᐊᒻᒪᓗ ᒐᕙᒪᑐᖃᒃᑯᑦ 
ᐃᓕᓴᕕᖁᑎᖓᓐᓂ ᑰᔾᔪᐊᕌᓗᒻᒥ ᒫᓂᑑᕙᒥ, ᐱᔾᔪᑎᖃᕐᓯᒪᓗᐊᖅᑐᑦ 
ᐃᓕᓐᓂᐊᕋᔅᓴᓂᑦ ᒪᑯᓂᖓ “ᖃᓪᓗᓈᖅᑕᓂᑦ ᐊᒥᐊᕆᖃᑦᑕᕐᓂᖅ, ᒥᖅᑯᓕᓕᕆᓂᖅ/
ᕿᓯᓕᕆᓂᖅ, ᓇᐹᖅᑐᓕᕆᓂᖅ, ᐅᒥᐊᓕᐅᕐᓂᖅ, ᐊᒻᒪᓗ ᐊᐅᓪᓚᐅᔾᔨᔨᐅᓂᖅ/
ᐊᔪᕆᕐᓯᐅᔾᔨᔨᐅᓂᕐᒥᒃ ᐃᓕᓐᓂᐊᓂᕐᒥᒃ” ᐊᒻᒪᓗᑦᑕᐅᖅ “ᓴᓇᔨᐅᓂᖅ ᕿᔪᓕᕆᓂᕐᒥᒃ, 
ᐅᖁᒪᐃᑦᑐᓕᕆᔾᔪᑎᓂᑦ ᐊᖁᑎᐅᓂᖅ, ᓂᐅᕕᐊᔅᓴᓂᑦ ᓴᓇᖃᑦᑕᕐᓂᖅ, 
ᑮᓇᐅᔭᓕᐅᕈᑎᔅᓴᓕᕆᓂᕐᒥᒃ, ᓂᖅᑎᐅᓂᕐᒥᒃ, ᑕᕆᐅᒃᑯᑦ ᐃᖏᕐᕋᔾᔪᑎᓂᑦ 
ᐊᐅᓚᐅᓯᕆᓂᕐᒥᒃ, ᓱᓪᓗᓕᕆᓂᕐᒥᒃ, ᐃᖏᕐᕋᔾᔪᑎᓄᑦ ᐊᐅᓚᐅᓯᕆᔨᐅᓂᖅ, ᐊᒻᒪᓗ 
ᓴᓇᙳᐊᖃᑦᑕᓂᕐᒥᒃ/ᒥᕐᓱᖃᑦᑕᓂᕐᒥᓪᓗ.” ᐃᖅᑯᓪᓕᐅᑕᐅᓯᒪᙱᑦᑐᑦ ᑖᒃᑯᓂᖓ 
ᐃᓕᓴᕆᔭᐅᓯᒪᔪᓂᑦ ᓴᖅᑭᖅᑕᐅᓯᒪᔪᓂᑦ ᑎᑎᕋᖅᑕᒥᓂᕐᓂᑦ ᐊᒥᓱᐊᓗᐃᑦ 

ᐃᓕᓐᓂᐊᑎᑦᑎᔾᔪᑕᐅᕙᑦᑐᑦ ᓄᓇᓕᓐᓂᑦ ᐃᓄᐃᑦ ᐅᐸᓗᖓᐃᔭᖅᑐᒋᑦ, ᐊᕐᓇᐃᑦ 
ᐱᓗᐊᖅᑐᒥᑦ, ᐊᑐᖃᑦᑕᓂᐊᕐᖓᑕ ᓱᓇᒃᑯᑖᖏᓐᓂᒃ ᐋᖅᑭᓱᖅᑕᐅᓯᒪᔪᓂᑦ 
ᐃᓪᓗᓕᐊᖑᓯᒪᔪᓂᑦ ᐊᒥᓱᕈᕐᐸᓪᓕᐊᓯᒪᔪᓂᑦ ᐊᓪᓛᑦ ᓄᓇᓕᕋᓛᖑᓂᕐᓴᓂᑦ. ᐃᓚᖏᑦ 
ᐊᕐᓇᐃᑦ ᐃᓕᓐᓂᐊᖅᑎᑕᐅᖃᑦᑕᕐᓯᒪᒻᒥᔪᑦ ᐊᓪᓚᑦᑎᐅᓂᕐᒥᒃ, ᒥᕐᓱᓂᕐᒥᒃ, ᐊᒻᒪᓗ 
ᐱᐅᒻᒪᕆᐅᓂᕐᐹᒥᒃ ᑐᑭᓕᐅᕆᔨᐅᓂᕐᒥᒃ. ᐃᓚᒋᔭᐅᓯᒪᒻᒥᔪᖅᑕᐅᖅ ᐃᖅᑲᓇᐃᔭᖅᑐᓂ 
ᐃᓕᓐᓂᐊᕐᓂᖅ, ᓇᓗᓇᐃᕐᓯᕕᐅᓯᒪᙱᒃᑲᓗᐊᖅᑎᓪᓗᒋᑦ ᓄᑖᓂᑦ ᐃᖅᑲᓇᐃᔮᔅᓴᓂᑦ 
ᓴᖅᑭᖅᑐᖃᕋᔭᕐᒪᖔᖅ ᐃᖅᑲᓇᐃᔮᖏᑦ ᐃᓱᓕᑉᐸᑦᑕ.   

ᒪᒃᐸᓗ ᐃᒃᐱᐊᕐᔪᒻᒥᐅᑕᔅᓴᔭ ᓇᓗᓇᐃᕐᓯᓯᒪᔪᖅ ᐱᒻᒪᕆᐅᓂᖓᓂᒃ 
ᐃᓕᓐᓂᐊᕈᑕᐅᔪᖅ 1960ᖏᓐᓂ 1970ᖏᓐᓂᓗ: 

ᐱᔾᔪᑎᒋᓪᓗᒍ ᐊᒥᓲᓂᕐᓴᐃᑦ ᐃᖅᑲᓇᐃᔭᖃᑦᑕᓕᕐᖓᑕ ᑲᒻᐸᓂᐅᔪᓄᑦ ᓲᕐᓗ 
ᐹᓐᐋᑎᒃᑯᓐᓄᑦ ᐅᔭᕋᓐᓂᐊᕐᕕᒻᒧᓪᓗ, ᖃᓪᓗᓈᑦ ᓄᓇᖓᓐᓅᖃᑦᑕᓕᕐᖓᑕ 
ᐃᓕᓐᓂᐊᕆᐊᖅᑐᑎᒃ ᐃᓕᒋᐊᓕᒥᓐᓂᒃ ᐃᖅᑲᓇᐃᔮᖏᓐᓄᑦ. ᓯᕗᓪᓕᕐᐹᒥ 
ᖃᓪᓗᓈᑦ ᓄᓇᖓᓐᓅᕆᐅᓚᐅᕐᓯᒪᔪᖓ 1962ᖑᑎᓪᓗᒍ ᐃᓕᓐᓂᕆᐊᖅᑐᖓ 
ᐊᐅᖅᑭᑦᑎᕆᔨᐅᓂᕐᒥᒃ ᐊᒻᒪᓗ ᐅᐊᔭᓕᕆᓂᕐᒥᒃ ᕕᒃᑐᐊᕆᐊᒥ ᐊᒻᒪ 
ᓯᓕᐅᐊᒃᒥ. 1972ᒥ, ᐅᑎᓚᐅᕐᓯᒪᔪᖓ ᐃᓕᓐᓂᐊᕆᐊᖅᑐᖓ ᕿᔪᓕᕆᓂᕐᒥᒃ, 
ᓱᓪᓗᓕᕆᓂᕐᒥᒃ ᐊᒻᒪᓗ ᑲᒪᒋᔭᔅᓴᒫᕆᓲᖏᓐᓂᒃ ᖃᑦᑎᕆᔩᑦ ᐊᖏᔪᖅᑳᖓᑦᑕ. 

ᑕᐃᒫᒃ ᐃᓕᓐᓂᐊᖃᑦᑕᕐᓂᖅ ᐊᑑᑎᖃᖃᑦᑕᕐᓯᒪᔪᖅ ᑭᒃᑯᑐᐃᓐᓇᕐᓄᑦ 
ᓄᓇᓕᖏᓐᓄᓪᓗ. ᓵᒻᓴᓐ ᒦᑰ ᐊᖏᔪᑦᑎᖅ ᐅᖃᐅᔾᔨᓯᒪᔪᖅ ᕿᑭᖅᑕᓂ ᓱᓕᔪᒥᒃ 
ᑭᓪᓕᓯᓂᐊᖅᑎᓂᒃ (ᑭᓪᓕᓯᓂᐊᖅᑏᑦ) ᖃᓄᖅ, ᓂᐅᕐᕈᓯᒪᑎᓪᓗᒋᑦ ᓄᓇᕐᐸᓯᕐᒧᑦ 1958ᒥ, 
ᓂᕈᐊᖅᑕᐅᓂᕐᖓᑦ ᐱᖓᓱᓂᑦ-ᑕᖅᑭᓂᑦ ᐅᐊᔭᓕᕆᓂᕐᒥᒃ ᐃᓕᓐᓂᐊᓂᕐᒧᑦ ᑭᖕᓯᑕᓐᒥ: 

ᑭᖕᓯᑕᓐᓕᐊᓚᐅᕐᓯᒪᔪᖓ (ᐋᓐᑎᐅᕆᐅ) ᓯᕗᓪᓕᕐᐹᑦᑎᐊᒥ 1959ᒥ 
ᐃᓕᓐᓂᐊᕆᐊᖅᑐᖓ ᖃᓄᖅ ᓴᓇᔪᖃᓲᖑᒻᒪᖔᖅ ᐅᐊᔭᓄᑦ 
ᑲᑉᐳᔭᕐᕕᓐᓂᑦ. ᐃᓕᓴᕕᓕᐅᖅᑐᖃᕐᓂᐅᓴᓚᐅᕐᓯᒪᒻᒪᑦ ᐃᑎᓪᓕᐊᕈᕐᒥ ᐊᒻᒪᓗ 
ᓴᓇᔨᑖᕆᐊᖃᓚᐅᕐᓯᒪᒻᒪᑕ, ᑕᐃᒫᒃ ᐃᖅᑲᓇᐃᔭᖅᑎᑖᖑᓯᓚᐅᕐᓯᒪᔪᖓ 
ᐃᓕᓐᓂᐊᕆᐊᖅᑎᑕᐅᑦᓱᖓᓗ. ...ᖁᕕᐊᓱᕝᕕᒥ 
ᑭᖕᓯᑕᓐᓕᐊᖅᑎᑕᐅᓚᐅᕐᓯᒪᕗᖓ ᐃᓕᓐᓂᐊᕐᓂᐊᕋᒪ ᐊᐅᓚᐅᓯᕆᓂᕐᒥᒃ 
ᐅᐱᓐᓇᕋᓂ ᖃᓂᑦᑐᒥᒃ ᐊᓯᐊᓂᒃ ᐃᓕᓐᓂᐊᕆᐊᕐᕕᓴᖅᑕᖃᓚᐅᕐᓯᒪᙱᑦᑐᖅ. 
ᑖᓐᓇ ᓯᕗᓪᓕᕐᐹᒥ ᖃᓪᓗᓈᕐᓂᑦ ᖃᐅᔨᒋᐅᕈᑎᒋᓚᐅᕐᓯᒪᔭᕋ, 

ᖃᐅᔨᒪᙱᑎᐊᕐᓱᖓᓗ ᖃᓪᓗᓈᑎᑑᕆᐊᔅᓴᖅ ᖃᓄᓕᒫᖅ.

ᑕᐃᒪᐃᒃᑲᓗᐊᖅᑎᓪᓗᒍ, ᒦᑰ ᐃᓕᑦᑐᖅᑕᐅᑎᒋᓚᐅᕐᓯᒪᔪᖅ. ᐃᓕᓴᐃᔨᑖᕐᖓᑕ, 
ᐃᓕᓴᕕᓕᐅᕐᖓᑕᓗ ᐊᐅᓚᐅᑎᖃᕐᕕᓕᐅᕐᖓᑕᓗ ᐃᑎᓪᓕᐊᕈᕐᒥ ᐊᕐᕌᒍᑎᓪᓗᒍ, 
ᐃᖅᑲᓇᐃᔮᖃᓕᖅᑐᒥᓂᖅ, ᐊᒥᓱᐊᖅᑎᕋᓂ ᐅᓚᕕᑕᐅᓯᒪᒐᓗᐊᖅᑐᓂ, ᐃᓅᓯᓕᒫᖅ 
ᐃᖅᑲᓇᐃᔮᕆᖃᑦᑕᕐᓂᐊᓕᖅᑕᒥᓂᒃ. ᐃᓕᓴᕕᒃ ᓅᒻᒪᑦ ᓅᖃᑕᒥᓂᖅ ᖁᕐᓗᑐᕐᒧᑦ 
(ᓴᓂᑭᓗᐊᖅ) 1970ᒥ ᐊᒻᒪᓗ ᐊᖑᓇᓱᖃᑦᑕᕈᓐᓃᖅᑐᓂ. ᐃᒫᒃ ᐅᓂᒃᑳᖅᑕᒥᓂᒃ 
ᓄᖅᑲᐅᓯᕈᑎᖃᔪᔪᖅ, “ᖁᔭᓕᑦᓯᐊᖅᑐᖓ ᐃᓕᓴᕕᒻᒧᑦ ᐃᖅᑲᓇᐃᔭᖅᑎᑖᖑᓚᐅᕐᓯᒪᒐᒪ. 
ᐃᖅᑲᓇᐃᔭᕐᓯᒪᒐᒪ ᐱᔪᓐᓇᐃᓪᓕᒐᒪ ᑭᓯᐊᓂ ᐃᖅᑲᓇᐃᔭᕈᓐᓃᖅᓱᖓ.” 

ᐃᓚᖏᓐᓄᑦ ᐃᓄᓐᓄᑦ, ᐃᓕᓐᓂᐊᕆᐊᖃᑦᑕᓕᕐᓯᒪᔪᑦ 
ᐋᓐᓂᐊᕕᓕᐊᖃᑦᑕᓚᐅᖅᑎᓪᓗᒋᑦ ᖃᓪᓗᓈᑦ ᓄᓇᖓᓐᓄᑦ. ᐱᒋᐊᖅᑎᑕᐅᓯᒪᔪᖅ 
1956ᒥ, ᐃᖃᓗᓐᓂ ᐊᑲᐅᓯᓴᕐᕕᒃ ᐱᓇᓱᐊᕈᑎᒋᓯᒪᓪᓚᕆᑦᑕᖓ ᐊᔪᕐᓴᖅᑐᓄᑦ 
ᐃᓱᒪᑕᖅ ᐅᐊᓪᑐ ᕋᑦᓂᑭ ᐃᓄᓐᓂᑦ ᐋᓐᓂᐊᕕᓐᓃᒍᓐᓃᑎᑦᑎᒐᓱᑦᑐᓂ ᖃᓪᓗᓈᑦ 
ᓄᓇᖓᓐᓂ ᓄᓇᖏᓐᓄᑦ ᐅᑎᖅᑎᑕᐅᑦᑕᐅᑎᖃᑦᑕᖏᓪᓗᒃ ᓱᓕ ᓴᙲᓗᐊᖅᑎᓪᓗᒋᑦ. 
ᐱᒋᐊᕈᑎᖃᖅᑐᓂ ᑕᒪᒃᑯᓂᖓ ᐱᔭᕆᐊᑭᓐᓂᕐᓴᓂᑦ ᐊᒻᒪᓗ ᖃᓂᒪᔪᓂᑦ, ᕋᑦᓂᑭ 
ᐊᑐᕈᓐᓃᑎᑦᑎᔪᒥᓂᖅ ᒐᕙᒪᒃᑯᑦ ᐱᐅᓯᕆᒐᔪᑉᐸᑦᑕᖓᓐᓂᒃ “ᐃᑲᔫᑕᐅᕙᑦᑐᓂᑦ”. 
ᐊᑲᐅᓯᓴᕐᕕᒃ ᐃᑲᔫᑎᖃᕐᓯᒪᔪᖅ ᐋᓐᓂᐊᕕᓕᐊᕐᐸᑦᑐᒥᓂᕐᓂᑦ ᐃᓕᓐᓂᐊᓂᕐᒥᒃ 
ᓴᓇᔭᕆᐅᕐᓴᓂᕐᒥᒃ ᐅᕝᕙᓘᓐᓃᑦ ᐃᖅᑲᓇᐃᔮᕆᒍᓐᓇᖅᑕᖏᓐᓂᒃ ᒪᓕᑦᑐᒋᑦ 
ᐱᓕᕆᔪᓐᓇᕐᓂᖏᑦ ᐊᒻᒪᓗ ᑎᒥᒃᑯᑦ ᐊᔪᕈᑎᖏᑦ, “ᐃᓕᓐᓂᐊᖅᑎᑕᐅᕙᑦᑐᑎᒃ 
ᑮᓇᐅᔭᓂᑦ ᑲᒪᖃᑦᑕᓂᕐᒥᒃ, ᐊᖏᕐᕋᒥ ᑲᒪᒋᔭᐅᔭᕆᐊᖃᓲᓂᑦ ᐃᓪᓗᒋᔅᓴᕈᑕᐅᓲᓂᑦ, 
ᓴᓗᒪᓂᕐᒥᒃ, ᐊᐅᓚᑦᑎᓂᕐᒥᒃ ᓇᒻᒥᓂᖅ ᐃᖅᑲᓇᐃᔮᒥᒃ, ᐊᒻᒪᓗ ᐊᒥᓱᓂᑦ 
ᐊᔾᔨᒌᙱᕈᓘᔭᖅᑐᓂᑦ ᐃᓕᙵᔭᐅᓲᓂᑦ ᐊᒻᒪᓗ ᐱᐅᓯᕆᔭᐅᓲᓂᑦ ᐊᑐᕆᐊᓕᓐᓂᑦ 
ᐊᔾᔨᒋᙱᑕᖓᓂᒃ ᐃᓅᓯᕐᒥ ᐊᑐᕈᓐᓇᓂᐊᕐᖓᑕ.” ᑕᐃᒫᒃ ᑎᑎᕋᕐᓯᒪᔫᒃ ᔮᓐ ᐊᒻᒪ ᐆᒪ 
Hᐅᓂᒡᒪᓐ ᑎᑎᕋᕐᓯᒪᒻᒪᑕ ᑐᑭᓯᓇᓱᐊᕈᑎᒥᓂᖏᓐᓂᒃ ᐃᖃᓗᓐᓂ 1963ᒥ, ᐊᑲᐅᓯᓴᕐᕕᒃ 
ᐃᓚᒋᔭᐅᓐᓂᕐᖓᑦ ᐱᐅᓯᕆᕙᑦᑕᖏᓐᓄᑦ “ᐊᔪᕆᕐᓯᐅᔾᔨᖃᑦᑕᓂᕐᒥᒃ”, ᑕᕝᕗᖓᐃᓐᓇᑯᓗᒃ 
ᑭᓪᓕᖃᕐᓂᖏᒻᒪᑦ ᑎᒥᒃᑯᑦ ᐊᑲᐅᓯᓴᕐᓂᕐᒥᒃ; “ᑐᕌᒐᖃᓪᓚᕆᓐᓂᖓᕐᓕ” 
“ᐊᔪᕆᕐᓯᐅᔾᔨᓂᕐᒧᑦ ᐃᓄᓐᓄᑦ ᐊᓯᐊᓂᒃ ᐃᓅᓯᖃᒃᑲᓂᕐᓂᐊᓕᖅᑎᓪᓗᒋᑦ”, 
ᐃᓚᒋᔭᐅᓪᓗᓂ ᐃᑲᔪᖃᑦᑕᕐᓂᖅ ᐃᓅᓱᑦᑐᓂᑦ ᐃᑲᔪᖅᑕᐅᔭᕆᐊᓕᓐᓂᑦ. 

1960 ᑐᖔᓂ, ᐊᑲᐅᓯᓴᕐᕕᒃ ᐱᕈᕐᐸᓪᓕᐊᓯᒪᓐᓂᕐᖓᑦ 35ᓂᑦ 
ᐃᓪᓗᖁᑎᖃᓕᖅᑐᑎᒃ ᑎᓴᒪᐅᔪᖅᑐᑦ ᐃᖅᑲᓇᐃᔭᖅᑎᖏᑦ ᐃᓪᓗᖃᖅᑎᑕᐅᓪᓗᑎᒃ, 
47 ᓄᓇᓖᑦ ᐊᒻᒪᓗ 16 ᑕᒪᐅᖓ ᐃᖅᑲᓇᐃᔭᕆᐊᕐᓯᒪᔪᑦ. ᓴᓈᔅᓴᓕᕆᓂᖅ 

ᑮᓇᐅᔭᓕᐅᕈᑕᐅᕙᑦᑐᒥᓂᖅ ᑕᒫᓂ $40,000ᓂᑦ ᐊᕐᕌᒍᑕᒫᑦ. ᐊᑲᐅᓯᓴᕐᕕᒃ 
ᐃᓪᓗᖃᖅᑎᑦᑎᓚᐅᕐᓯᒪᒐᓗᐊᖅᑎᓪᓗᒍ ᐅᐊᑦᑎᐊᕈ ᑕᒪᕐᒥᓕᒫᐸᓗᒃ ᓂᐊᖁᙴᕐᒥᐅᓂᑦ, 
Hᐊᓂᒡᒪᓐᑯᑦ ᐅᔾᔨᕈᓱᓕᖅᑐᒥᓃᑦ ᐃᓄᖏᑦ ᐃᖅᑲᓇᐃᔮᖅᑖᖅᑎᑕᐅᓚᐅᕐᓯᒪᓐᓂᖏᒻᒪᑕ 
ᓯᕗᓕᖅᑎᐅᓂᕐᒧᑦ ᐃᖅᑲᓇᐃᔮᓄᑦ ᓄᓇᓖᑦ ᑲᑐᔾᔨᖃᑎᒌᖏᓐᓂ, ᓄᓇᓖᑦ ᑲᑎᒪᔨᖏᓐᓂ, 
ᑐᔅᓯᐊᕕᒻᒥᓘᓐᓃᑦ. 1962ᒥ, ᐊᑲᐅᓯᓴᕐᕕᒃ ᐋᖅᑭᔅᓱᐃᓚᐅᕐᓯᒪᔪᑦ “ᓅᓯᒪᖃᑦᑕᑲᓐᓂᓂᕐᒥᒃ” 
ᐊᑐᖅᑕᐅᖃᑦᑕᓂᐊᖅᑐᓂᑦ ᐃᖅᑲᐃᑎᑕᐅᖁᓪᓗᒋᑦ ᐱᔭᕆᐊᑭᓐᓂᕐᓴᐃᑦ 
ᑭᒃᑯᑐᐃᓐᓇᐃᑦ ᖃᓄᑎᒋ ᐱᒡᒐᓇᖅᑎᒋᓚᐅᕐᓯᒪᒻᒪᖔᑦ ᐃᓅᓯᕆᓚᐅᕐᓯᒪᔭᖓᑦ ᐃᓚᒌᑦ 
ᓄᓇᒋᕙᑦᑕᒥᓂᖏᓐᓂᒃ, ᑭᓯᐊᓂ ᐃᓚᖏᑦ ᐱᖃᑕᐅᔪᑦ ᓄᖅᑲᑐᐃᓐᓇᕐᓯᒪᔪᑦ ᐊᒻᒪᓗ 
ᓄᓇᒋᕙᑦᑕᒥᓂᖏᓐᓄᑦ ᐅᑎᕐᓯᒪᓪᓗᑎᒃ. ᑕᒪᕐᒥᒃ, ᑕᐃᒪᐃᒃᑲᓗᐊᖅᑎᓪᓗᒍ, ᐊᑲᐅᓯᓴᕐᕕᒻᒥ 
“ᐱᔭᕇᖅᑐᒥᓃᑦ” ᐃᖅᑲᓇᐃᔮᖅᑖᕈᓐᓇᓂᕐᓴᐅᕙᑦᑐᒥᓃᑦ ᑮᓇᐅᔾᔭᔅᓴᕕᒋᓂᐊᖅᑕᖏᓐᓂᒃ 
ᓄᓇᒋᕙᑦᑕᒥᓂᖏᓐᓄᑦ ᐅᑎᕐᓂᕈᑎᒃ ᓴᓂᐊᓂ. ᑕᒪᕐᒥᒃ ᐃᓱᒪᒋᓪᓗᒋᑦ, ᐃᓄᑦᑎᑐᑦ-
ᐅᖃᕈᓐᓇᖅᑐᑎᒃ ᐃᖅᑲᓇᐃᔭᖅᑎᖏᑦ ᐊᒻᒪᓗ ᐃᑉᐱᒍᓱᑦᑎᐊᕋᓱᓐᓂᕆᕙᑦᑕᖏᑦ ᐃᓄᐃᑦ 
ᐃᖅᑲᓇᐅᔭᐅᓯᖏᓐᓂᒃ, Hᐊᓂᒡᒪᓐᑯᑦ ᖃᐅᔨᔪᒥᓃᑦ “ᐊᑲᐅᓯᓴᕐᕕᒃ ᓈᒻᒪᓪᓚᕆᕝᕙᓗᑦᑐᖅ 
ᐃᓄᐃᑦ ᐱᒻᒪᕆᐅᒋᔭᖏᓐᓄᑦ ᑐᕌᒐᖏᓐᓄᓪᓗ.” ᑎᑭᐅᑎᖃᑦᑕᕐᓂᖏᑦ, ᑭᓯᐊᓂᓕ, 
ᐊᒥᓲᙱᑦᑐᓄᑦ ᑎᑭᑦᑎᒍᑕᐅᓯᒪᕗᖅ ᐊᑯᓂ-ᑕᕝᕙᓃᖃᑦᑕᖅᑐᒥᓂᕐᓄᑦ, ᐊᒻᒪᓗ 
ᑕᕝᕙᓃᓛᐅᕐᓯᒪᔪᒥᓂᕐᓄᑦ ᐊᖅᑯᓵᕐᐸᑦᑐᓄᑦ. ᐊᔾᔨᒋᙱᓂᕐᓴᖓᓂᓪᓗ ᐊᑲᐅᓯᓴᐃᓂᕐᒧᑦ 
ᐊᑐᖅᑕᐅᓯᒪᔪᑦ ᓄᓇᓕᓐᓄᑦ ᐃᓄᒋᐊᙱᓂᕐᓴᓄᑦ ᓲᕐᓗ ᓴᓂᕋᔭᒻᒥᐅᓄᑦ.

ᐃᖅᑲᓇᐃᔭᕐᓂᖅ  

1950 ᑐᖔᓂ, ᓄᓇᓖᑦ ᐃᖅᑲᓇᐃᔮᔅᓴᖃᖅᑎᑏᓐᓇᐸᑦᑐᒥᓃᑦ 
ᐊᒥᓲᙱᑦᑐᓄᑦ ᐃᓄᓐᓄᑦ, ᐃᖅᑲᓇᐃᔭᖅᑎᑖᕐᐸᑦᑐᒥᓃᑦ ᐃᑲᔪᖅᑎᐅᓂᐊᖅᑐᓂᑦ, 
ᐱᔨᑦᑎᕋᖅᑎᐅᓂᐊᖅᑐᓂᑦ ᐊᒻᒪᓗ ᐊᖑᓇᓱᓐᓂᕐᒧᑦ ᕿᒥᖅᑯᑎᔅᓴᓂᑦ 
ᕿᒧᔅᓯᖁᑎᖏᓐᓄᑦ ᐊᔪᕆᕐᓱᐃᔩᑦ, ᐸᓖᓯᒃᑯᑦ ᐊᒻᒪᓗ ᓴᓇᔩᑦ. ᐅᒥᐊᕐᔪᐊᖃᕐᓇᕐᓯᒐᐃᒻᒪᑦ, 
ᐃᓄᐃᑦ ᐃᑲᔪᕐᐸᑦᑐᒥᓃᑦ ᐊᔾᔭᑐᖅᑐᑎᒃ ᐊᕐᕌᒍᑕᒫᑦ ᐅᒥᐊᕐᔪᐊᖅᑕᐅᒐᐃᒻᒪᑕ 
ᓇᒥᑐᐃᓐᓇᖅ. ᐃᓕᓴᐃᔨᑖᖅᑐᑲᓐᓂᕐᖓᑕ ᐊᒻᒪᓗ ᒐᕙᒪᒃᑯᓐᓄᑦ 
ᐊᐅᓚᑦᑎᔨᑖᖅᑐᑲᓐᓂᕐᖓᑕ ᓄᓇᓖᑦ ᐃᑲᔪᖅᑎᖃᒃᑲᓐᓂᕆᐊᖃᓯᓚᐅᕐᓯᒪᔪᑦ. ᐃᖃᓗᓐᓂ, 
ᐊᒥᐊᓕᒐᕐᒥᐅᑦ ᖃᖓᑕᓲᒃᑯᑦ ᐅᓇᑕᖅᑐᔅᓴᖏᑦ ᐃᓪᓗᓕᐅᓚᐅᕐᓯᒪᓐᓂᖏᑦᑐᑦ 
ᐊᒥᓲᓕᕋᓗᐊᖅᑎᓪᓗᒋᑦ ᐃᓄᐃᑦ ᐃᖅᑲᓇᐃᔭᖅᑎᖏᑦ, ᑭᓯᐊᓂ 1955ᒥ, ᑲᓇᑕᐅᑉ 
ᒐᕙᒪᒃᑯᖏᑦ ᐋᖅᑮᓚᐅᕐᓯᒪᔪᑦ “ᐃᖅᑲᓇᐃᔭᖅᑎᖏᓐᓄᑦ ᐃᓪᓗᒥᒃ” ᐅᖓᓯᓗᐊᙱᑦᑐᒥᒃ 

ᓂᐊᖁᙴᒧᑦ. ᑕᒪᐅᖓ ᑎᑭᑎᑦᑎᖃᑦᑕᔪᔪᑦ ᐃᓪᓗᔅᓴᓂᑦ ᐋᖅᑭᔅᓱᕆᐊᖃᑐᐃᓐᓇᖅᑐᓂᑦ 
ᐊᒻᒪᓗ ᓄᓇᓕᓐᓂᑦ ᐃᓪᓗᕐᔪᐊᔅᓴᓂᑦ. ᒥᑭᔫᑕᐅᓂᕐᓴᓂᑦ ᐃᓪᓗᓕᐅᖅᑐᖃᖃᑦᑕᓯᔪᔪᖅ 
ᐊᓯᖏᓐᓂᒃ ᓄᓇᓕᓐᓂᑦ, ᑖᒃᑯᐊ ᐊᒥᓱᕈᖅᑎᑎᒃᑲᓐᓂᓚᐅᕐᓯᒪᔪᑦ ᓄᓇᓕᓐᓄᑦ 
ᐃᖅᑲᓇᐃᔮᔅᓴᓂᑦ ᐃᓄᓐᓄᑦ. 

ᓇᒥᓕᒫᖅ ᐃᖅᑲᓇᐃᔭᕐᕕᔅᓴᐃᑦ ᐱᒋᐊᕐᐸᓪᓕᐊᖑᔭᐅᓚᐅᕐᓯᒪᔪᑦ. 1960-ᑎᓪᓗᒍ 
ᓇᓚᐅᑦᑖᖅᑕᐅᓯᒪᔪᑦ 6% ᐃᓄᐃᑦ ᐊᕕᑦᑐᕐᓯᒪᓂᓕᒫᓂᑦ “ᐃᖅᑲᓇᐃᔭᓚᐅᕐᓯᒪᔪᒥᓃᑦ 
ᑮᓇᐅᔾᔭᓴᓪᓗᑎᒃ”. ᐊᓯᖏᑦ ᐃᖅᑲᓇᐃᔭᑲᐃᓐᓇᑐᐃᓐᓇᐸᑦᑐᑎᒃ  ᓲᕐᓗ ᓂᐅᕋᐃᔨ 
ᐅᓯᓕᕐᓱᐃᔨᓗ, ᐅᓯᑲᑦᑕᕐᓂᖅ, ᐊᒻᒪᓗ ᓴᓇᔨᐅᓂᖅ, ᐊᑯᓂᐅᓂᖃᕐᐸᑦᑐᑎᒃ 
ᐊᒥᓲᙱᑦᑐᓂᑦ ᐅᓪᓗᓂᑦ ᑕᒪᐅᖓ ᐊᑯᓂᐅᙱᑦᑐᖅ ᐱᓇᓱᐊᕈᓯᕐᓄᑦ 
ᑎᑭᐅᒪᒍᓐᓇᖅᑐᑎᒃ. ᐊᒥᓲᓂᖏᑦ ᐃᖅᑲᓇᐃᔭᖅᑐᑦ ᑭᒃᑰᒻᒪᖔᑕ ᐃᓄᐃᑦ 
ᑎᑎᕋᖅᑕᐅᓚᐅᕐᓯᒪᔪᒥᓃᑦ ᒥᓂᔅᑕᒨᖅᑕᐅᓂᐊᖅᑐᑦ 1962ᒥ ᖃᐅᔨᔭᔅᓴᒥᓃᑦ 
206ᒥᓂᐅᒻᒪᑕ ᖁᓕᓂᑦ ᕿᑭᖅᑖᓗᒻᒥ ᓄᓇᓕᓐᓂᑦ, ᐅᖓᑖᓂᑦ ᓇᑉᐸᖏᑕ ᐃᖅᑲᓇᐃᔮᑦ 
ᐃᖃᓗᓐᓂ ᐃᓂᖃᖅᑐᑎᒃ. ᑭᓯᐊᓂᓕ, ᓄᓇᓖᑦ ᐃᓄᒋᐊᔅᓯᕙᓪᓕᐊᑐᐃᓐᓇᑎᓪᓗᒋᑦ 
ᐃᖅᑲᓇᐃᔭᖅᑎᑖᕆᐊᖃᓯᓐᓂᕐᒥᔪᑦ ᐃᓕᓐᓂᐊᕐᓯᒪᙱᑦᑐᓂᑦ ᐊᒻᒪᓗ ᐊᑕᐅᓯᐅᙱᑦᑐᒥᒃ-
ᐃᓕᓐᓂᐊᕐᓯᒪᔪᓂᑦ ᐃᓄᓐᓂᑦ. ᐃᓕᓴᕖᑦ ᐃᓪᓗᐃᓪᓗ ᐅᖅᓱᐊᓗᑕᖅᑐᓂᑦ 
ᐊᐅᓚᐅᑎᖃᕆᐊᖃᕐᓯᒪᒻᒪᑕ, ᐊᐅᓚᐅᓯᕆᔨᖃᕆᐊᖃᕐᓯᒪᒻᒪᑕ ᐋᖅᑭᐅᒪᑎᑦᑎᔨᔅᓴᓂᑦ 
ᑕᒪᒃᑯᓂᖓ. ᓄᓇᒃᑰᕈᑎᓂᑦ ᑎᑭᑎᑦᑎᔪᒥᓃᑦ ᐃᒥᖅᑕᕈᑕᐅᖃᑦᑕᓂᐊᖅᑐᓂᑦ 
ᐅᐊᑦᑕᑯᑕᕈᑕᐅᖃᑦᑕᓂᐊᖅᑐᓂᓪᓗ, ᐊᖁᑎᖃᐅᕆᐊᖃᖅᑐᑎᒃ ᐊᒻᒪᓗ 
ᐊᑐᕆᐊᓕᕆᔨᖃᕆᐊᖃᖅᑐᑎᒃ. ᐋᓐᓂᐊᕖᑦ ᐃᓕᓴᕖᓪᓗ ᓴᓗᒻᒪᕐᓴᐃᔨᖃᕆᐊᖃᖅᑐᑎᒃ 
ᐊᓪᓚᑦᑎᖃᕆᐊᖃᖅᑐᑎᓪᓗ. ᐃᓪᓗᓕᐅᖅᑐᓂᑦ ᐃᖅᑲᓇᐃᔮᔅᓴᖅᑕᖃᕐᐸᑦᑐᒥᓂᖅ 
ᐅᑭᐊᔅᓵᕈᕋᓱᓐᓂᖓᓂ ᐅᒥᐊᕐᔪᐊᒃᑯᑦ ᑎᑭᑕᐅᓚᐅᖅᑎᓪᓗᒋᑦ ᓄᑖᑦ ᐃᓪᓗᔅᓴᐃᑦ, 
ᑭᓯᐊᓂ ᐃᖅᑲᓇᐃᔮᖑᑲᐃᓐᓇᑐᐃᓐᓇᐸᑦᑐᒥᓃᑦ. ᐊᒥᓱᑦ ᐃᓄᐃᑦ ᐊᑐᕈᒪᒐᔪᑉᐸᑦᑐᒥᓃᑦ 
ᑕᒪᒃᑮᓐᓂᒃ ᐃᖅᑲᓇᐃᔭᕐᓇᕐᓯᑎᓪᓗᒍᑦ ᐅᕝᕙᓘᓐᓃᑦ ᐅᓪᓘᑉ ᐃᓚᐃᓐᓇᖓᓂ 
ᐃᖅᑲᓇᐃᔭᑲᐃᓐᓇᖃᑦᑕᕐᓂᖅ ᐊᖑᓇᓱᖃᑦᑕᕐᓗᑎᓪᓗ, ᑭᓯᐊᓂ ᐊᑉᐸᓯᑦᑐᑦ ᓈᓴᐅᑏᑦ 
ᑕᑯᔭᔅᓴᐅᕗᑦ ᖃᓄᑎᒋ ᓱᒃᑲᐃᑎᒋᔪᒥᒃ ᒐᕙᒪᒃᑯᑦ ᐱᕙᓪᓕᐊᑎᑦᑎᓂᕐᒪᖔᑕ 
ᐊᑐᐊᒐᖓᓐᓂᒃ ᐅᐸᓗᖓᐃᔭᐃᕙᓪᓕᐊᓂᕐᒧᑦ ᐃᓄᓐᓂᑦ ᑮᓇᐅᔾᔭᔅᓴᓗᓂ 
ᐃᖅᑲᓇᐃᔭᕐᓂᕐᒧᑦ. ᔪᐊᔾ ᐅᐃᓐᓱᓪ ᐃᖅᑲᐅᒪᔭᒥᓂᒃ ᐅᖃᐅᓯᖃᔪᔪᖅ ᑭᓪᓕᓯᓂᐊᖅᑎᓄᑦ 
ᓯᕗᓪᓕᕐᐹᒥ ᑲᖏᖅᑐᒑᐱᒻᒨᕆᐅᕋᒥ 1971ᒥ ᑎᓴᒪᐅᔪᙱᒐᖅᑐᐃᓐᓇᑯᓗᐃᑦ 
ᐃᖅᑲᓇᐃᔭᓚᐅᕐᓯᒪᓐᓂᕐᖓᑕ ᓄᓇᓕᓐᓂᑦ, ᑕᒪᕐᒥᐅᖏᑦᑐᖅ ᐅᓪᓗᓕᒫᕐᐸᑦᑐᑎᒃ.  

ᐱᒻᒪᕆᐅᓂᖏᑦ ᒐᕙᒪᒃᑯᓐᓂ ᐃᖅᑲᓇᐃᔮᑦ ᐊᑐᓂᑦ ᓄᓇᓕᓐᓂᑦ 
ᓇᓗᓇᐃᖅᑕᐅᓯᒪᔪᖅ ᖃᐅᔨᓴᕈᑕᐅᓯᒪᔪᒥ ᒥᑦᑎᒪᑕᓕᒻᒥ 1966ᒥ. 1956ᒥ, ᑲᑎᑦᑐᒋᑦ 

ᑮᓇᐅᔾᔭᔅᓴᐅᑎᒋᕙᑦᑕᒥᓂᖏᑦ ᐃᓄᐃᑦ ᑕᒫᓃᑦᑐᒥᓂᖅ $6,000. ᖁᓕᑦ ᐊᕐᕌᒍᑦ 
ᐊᓂᒍᕐᖓᑕ, ᐱᖓᓱᑦ ᐃᓄᐃᑦ ᒐᕙᒪᑐᖃᒃᑯᓐᓂ ᐃᖅᑲᓇᐃᔭᖅᑐᑦ ᑮᓇᐅᔾᔭᔅᓴᓕᖅᑐᒥᓃᑦ 
ᐅᖓᑖᓃᑦ ᑖᒃᑯᐊ, ᐊᒻᒪᓗ ᐱᖓᓲᔪᖅᑐᑦ ᑮᓇᐅᔾᔭᔅᓴᔪᒥᓂᐅᓪᓗᑎᒃ ᑕᒫᓂ $1,110ᓂᑦ 
ᐊᒻᒪᓗ $3,900. ᑕᒫᓂ 40ᖏᓐᓃᑦᑐᑦ ᐊᖑᑏᑦ ᐊᕐᓇᐃᓪᓗ ᐃᖅᑲᓇᐃᔭᖅᑐᒥᓃᑦ, 
ᐅᓪᓘᑉ-ᐃᓚᐃᓐᓇᖓᓂ ᐃᖅᑲᓇᐃᔭᕋᔪᑦᑐᒥᓂᐅᓪᓗᑎᒃ, ᐃᓕᓐᓂᐊᖅᑐᓄᑦ ᑐᔪᕐᒥᕕᒻᒥ 
ᐊᖏᔪᖅᑳᕆᔭᐅᓪᓗᑎᒃ, ᐃᓕᓐᓂᐊᕐᕕᐅᑉ ᐃᓗᐊᓂ ᐃᑲᔪᖅᑎᐅᓪᓗᑎᒃ, ᑐᓵᔨᐅᓪᓗᑎᒃ 
ᐊᒻᒪᓗ ᐃᑲᔪᖅᑎᐅᑲᐃᓐᓇᐸᑦᑐᑎᒃ, ᑭᓯᐊᓂ ᐃᖅᑲᓇᐃᔭᖅᑎᓪᓚᕇᑦ ᓲᕐᓗ ᐃᓕᓴᐃᔩᑦ 
ᐋᓐᓂᐊᓯᐅᖅᑏᓪᓗ ᑕᒪᕐᒥᓕᒫᐸᓗᒃ ᐃᖅᑲᓇᐃᔭᖅᑎᑕᐅᒋᐊᕐᑐᐸᑦᑐᒥᓃᑦ ᓄᓇᓖᑦ 
ᓯᓚᑖᓃᙶᖅᑐᑎᒃ. ᑕᒪᒃᑯᐊ ᐃᖅᑲᓇᐃᔮᔅᓴᐃᑦ ᑐᕌᖅᑎᑕᐅᕙᑦᑐᒥᓃᑦ ᑭᒃᑯᑐᐃᓐᓇᕐᓄᑦ 
ᐊᑯᓂᐊᓗᒃ ᑐᑭᓯᕙᓪᓕᐊᓇᓱᐊᕆᐊᓕᓐᓄᑦ ᐃᓄᐃᑦ ᐃᓕᖅᑯᓯᖓᓐᓂᒃ, ᐊᒥᓲᓂᖏᑦ 
ᐃᖅᑲᓇᐃᔮᔅᓴᐃᑦ, ᐊᓪᓛᑦ ᐃᓕᓐᓂᐊᕐᓯᒍᑕᐅᓗᐊᕆᐊᑐᙱᑦᑐᑦ, ᓈᒻᒪᖃᑦᑕᕐᓯᒪᙱᑦᑐᑦ 
ᐃᖅᑲᓇᐃᔮᖅᑖᕈᒪᕙᑦᑐᓄᑦ ᐊᒥᓱᕈᕐᐸᓪᓕᐊᔪᓄᑦ ᑭᒃᑯᑐᐃᓐᓇᕐᓄᑦ ᓄᓇᖃᕐᐸᑦᑐᓄᑦ 
ᐊᕐᕌᒍᓕᒫᖅ ᓄᓇᓕᓐᓂᑦ.  

ᐃᖅᑲᓇᐃᔮᔅᓴᓕᒫᑦ ᓄᓇᓕᓐᓃᑎᓪᓗᒋᑦ, ᐅᖓᓯᑦᑐᒥᐅᑕᐅᓂᖏᑦ ᓯᓚᓕᕆᕖᑦ 
ᐊᒻᒪᓗ ᐅᓇᑕᖅᑐᔅᓴᖃᕐᕖᑦ ᐃᖅᑲᓇᐃᔭᖅᑎᑦᑎᓗᐊᙳᐊᐸᑦᑐᒥᓃᑦ ᐃᓄᓐᓂᑦ. 
ᖃᐅᔨᓯᒪᔪᑦ ᓴᓂᑭᓗᐊᕐᒥ ᐃᖅᑯᓪᓕᐅᑎᖃᕐᓯᒪᔪᑦ ᐃᖅᑲᓇᐃᔮᔅᓴᓯᐅᖃᑦᑕᕐᓂᒥᓂᖏᓐᓂᒃ 
ᐅᕝᕙᓘᓐᓃᑦ ᐃᖅᑲᓇᐃᔮᔅᓴᓂᑦ ᐊᑐᐃᓐᓇᐅᕕᐅᖃᑦᑕᕐᓂᒥᓂᖏᓐᓂᒃ 
ᐃᓕᓐᓂᐊᕋᔅᓴᓂᓪᓗ ᑰᔾᔪᐊᕌᐱᒻᒥ. ᑭᒻᒥᕈᕐᒥ, Hᐃᐊᓐᓄᓕ ᕗᐊᔅ ᓇᓗᓇᐃᕐᓯᔪᔪᖅ 
ᓱᕈᓯᐅᓪᓗᓂ ᓯᓚᓕᕆᕕᑦᑕᓕᓐᓂᑦ ᐅᖓᓯᑦᑐᒥᐅᑕᐅᖃᑦᑕᕐᓯᒪᓂᕋᖅᑐᓂ ᓱᓪᓗᐊᓗᒻᒥ. 
ᐃᓅᓚᐅᕐᓯᒪᔪᒥᓂᖅ ᑐᔾᔮᓂᑦ ᐊᑖᑕᖓ, ᐅᐃᓕ ᐅᓈᓕᒃ, ᐃᖅᑲᓇᐃᔭᖅᑎᓪᓗᒍ 
ᐃᖏᕐᕋᔪᓕᕆᔨᒃᑯᓐᓄᑦ (ᒫᓐᓇ ᑕᐃᔭᐅᕙᓕᖅᑐᑦ ᐃᖏᕐᕋᖃᑦᑕᖅᑐᓕᕆᔩᑦ 
ᑲᓇᑕᒥ, ᑖᔅᓱᒪ ᑭᖑᓂᐊᒍᑦ ᓇᐃᓪᓕᑎᕐᓯᒪᓪᓗᒋᑦ ᐃᒫᒃ ᑎᑎᕋᖅᑕᐅᓯᒪᔪᑦ TC) 
ᓯᓚᓕᕆᕕᖓᓐᓂ. ᑐᔾᔮᓂᑦ ᐃᓅᔪᒥᓂᖅ ᓇᓪᓕᑭᑕᕐᐸᑦᑐᑎᒃ ᐃᖅᑲᓇᐃᔭᖅᑎᖏᑦ 
ᑎᓴᒪᒡᒍᑏᑦ ᑕᓪᓕᒪᒡᒍᑏᓪᓗᑭᐊᖅ ᖃᓪᓗᓈᑦ ᐊᒻᒪᓗ ᒪᕐᕈᐃᑦ ᐱᖓᓱᓪᓗᑭᐊᖅ ᐃᓄᐃᑦ 
ᕿᑐᕐᖓᕇᒡᒍᑏᑦ. ᑭᓪᓕᓯᓂᐊᖅᑎᓄᑦ ᐅᖃᕐᓯᒪᔪᖅ ᐊᑖᑕᖓᑕ ᐃᖅᑲᓇᐃᔮᖓ ᖃᓄᖅ 
ᐃᓱᓕᓚᐅᕐᓯᒪᒻᒪᖔᖅ ᐃᒫᒃ ᐅᖃᖅᑐᓂ ᑭᓪᓕᓯᓂᐊᖅᑎ ᔭᐃᒥᓯ ᐃᒡᓗᓕᐅᖅᑎᒧᑦ:   

ᕗᐊᔅ: ᐊᑖᑕᒃᑯᒃᑲ ᓯᓚᓕᕆᕕᒻᒥ ᐃᖅᑲᓇᐃᔭᕈᒪᒍᓐᓃᓚᐅᕐᓯᒪᒻᒪᑕ 
ᐅᕙᒍᓪᓗ (ᓱᕈᓯᑎᒍᑦ) ᓇᒻᒥᓂᕐᓱᕈᓐᓇᕐᓯᕙᓪᓕᐊᓕᖅᑐᑕ ᐱᕈᕐᐸᓪᓕᐊᒐᑦᑕ 
ᑖᓐᓇ ᐱᔾᔪᑕᐅᓗᐊᓚᐅᕐᓯᒪᔪᖅ. 

ᑭᓪᓕᓯᓂᐊᖅᑎ: ᓅᒍᒪᒻᒪᑕ ᓯᓚᓕᕆᕕᒻᒥᐅᑦ 
ᖃᓄᐃᓕᓚᐅᕐᓯᒪᓐᓂᖅᑲᒃᑭᐊᕐᖓᐃ? ᐃᑲᔪᖅᑕᐅᓚᐅᕐᓯᒪᕙᑦ ᓄᑦᑎᑎᓪᓗᒋᑦ 
ᐅᖃᕐᓂᖃᓪᓗᑭᐊᖅ ᐊᓯᐊᓂᒃ ᐃᖅᑲᓇᐃᔭᖅᑎᔅᓴᖅᑖᕆᐊᖃᕐᓂᐊᕐᓂᖏᓐᓂᒃ?

ᕗᐊᔅ: ᓇᒻᒥᓂᕐᓱᓚᐅᕐᓯᒪᔪᒍᑦ. ᐊᖏᔪᐊᓗᓐᓂᑦ 
ᑕᖁᐊᔅᓴᓂᑦᑎᑕᐅᓚᐅᕐᓯᒪᔪᒍᑦ ᓯᓚᓕᕆᕕᒻᒥᐅᑕᕐᓂᑦ ᓅᑎᑕᐅᓚᐅᕐᓯᒪᔪᒍᑦ 
ᐸᓖᓯᒃᑯᓐᓄᑦ ᑭᓯᐊᓂ ᓂᐅᔭᐅᓚᐅᕐᓯᒪᔪᒍᑦ ᐅᖓᓯᑦᑐᕈᓗᒻᒥᑦ ᑭᒻᒥᕈᕐᒧᑦ, 
ᑕᒪᐅᖓᑐᐃᓐᓇᖅ ᓄᓇᒧᑦ.

ᐊᒥᓱᑦ ᐃᖅᑲᓇᐃᔭᖅᑎᑦᑎᔩᑦ, ᐱᖃᓯᐅᑎᓪᓗᒋᑦ ᒐᕙᒪᒃᑯᑦ ᑎᒥᖏᑦ, 
ᒪᓕᑦᑎᐊᖃᑦᑕᓚᐅᕐᓯᒪᙱᒻᒪᑕ ᐃᖅᑲᓇᐃᔭᕐᓂᕐᒧᑦ ᒪᓕᒐᕐᒥᑦ ᐊᒻᒪᓗ 
ᐃᖅᑲᓇᐃᔭᕐᕕᐅᕙᑦᑐᑦ ᖃᓄᐃᑦᑑᔭᕆᐊᖃᕐᓂᖏᓐᓂᒃ, ᓲᕐᓗ ᑭᒃᑯᑦ ᐊᑭᓖᒐᔭᖅᑲᑦ 
ᐊᑭᖓᓂᒃ ᐅᑎᕐᓂᐊᑎᓪᓗᒋᑦ ᐃᖅᑲᓇᐃᔭᖅᑐᒥᓃᑦ ᓄᓇᖏᓐᓄᑦ. ᐃᓚᖏᑦ 
ᐃᓄᐃᑦ ᓱᓕ ᐊᑭᓕᕐᓱᖅᑕᐅᕙᑦᑐᒥᓃᑦ ᓄᓇᒥᒃ ᖃᐅᔨᒪᓂᖏᓐᓄᑦ ᓄᑖᓂᑦ 
ᐊᑐᕐᐸᓚᐅᙱᑕᖏᓐᓂᒃ ᐊᑐᖅᑎᑕᐅᓪᓗᑎᒃ, ᐊᐅᓪᓚᐅᔾᔨᔨᐅᓪᓗᑎᒃ ᓄᓇᓖᑦ ᓯᓚᑖᓄᑦ 
ᓲᕐᓗ ᒫᓇᓯ ᐊᒪᕈᐊᓕᑦᑎᑐᑦ ᒥᑦᑎᒪᑕᓕᒻᒥᐅᑕᖅ ᐅᓂᒃᑳᕐᓯᒪᒻᒪᑦ ᑭᓪᓗᓯᓂᐊᖅᑎᓄᑦ, 
“ᐃᓛᓐᓂᒃᑯᑦ [ᐃᓄᐃᑦ] ᐃᖅᑲᓇᐃᔭᕐᐸᓚᐅᖅᑐᑦ ᐸᓖᓯᒃᑯᓐᓄᑦ, ᐃᓛᓐᓂᓗ ᑕᒪᐅᙵ 
ᖃᐅᔨᔭᕆᐅᕆᐊᖅᑐᖅᑐᓂᑦ ᐊᐅᓪᓚᐅᔾᔨᕙᑦᑐᑎᒃ, ᐊᓯᖏᓐᓂᓪᓗ, ᐊᐅᓪᓚᕈᒪᕙᑦᑐᓂᑦ 
[ᑕᑉᐸᐅᖓ] ᖁᑦᑎᑦᑐᒧᑦ, ᐊᑭᓖᓯᒪᔪᓂᑦ ᐊᖑᓇᓱᑦᑎᓂᑦ, ᓄᓇᓕᕆᔨᓂᑦ.” ᑭᓯᐊᓂᓕ, 
ᐊᒪᕈᐊᓕᒃ ᐅᖃᔪᒻᒥᔪᖅ ᐊᑭᓕᖅᑕᐅᓂᐊᕐᒪᖔᑦ ᖃᐅᔨᒪᓇᖃᑦᑕᓚᐅᙱᑦᑐᖅ, 
ᐊᒻᒪᓗ ᐃᖅᑲᓇᐃᔮᖃᕐᓂᖅ “ᐊᑭᓕᕐᓱᖅᑕᐅᖏᓪᓗᓂ ᐃᑲᔪᕐᓂᐅᓗᐊᕐᐸᓂᕐᖓᑦ”. 
Hᐊᒻ ᑲᓪᓗ ᒥᑦᑎᒪᑕᓕᒻᒥᐅᑕᖅ ᐅᖃᐅᓯᖃᔪᒻᒥᔪᖅ ᐊᑭᓕᕐᓱᖅᑕᐅᒐᓂ 
ᐃᖅᑲᓇᐃᔭᖅᑐᒥᓂᐅᓂᕋᖅᑐᓂ ᐋᓐᓂᐊᓯᐅᖅᑎᓄᑦ ᐊᑐᓂᑦ ᓄᓇᓕᓐᓂᑦ ᒪᑦᑖᕐᕕᒃ 
C.D. Howe ᕿᓄᓚᐅᕐᓯᒪᓐᓂᕐᖓᑕ ᐊᖏᕐᕋᐅᕙᓪᓕᐊᑎᓪᓗᒍ ᐋᓐᓂᐊᕕᒻᒦᙶᖅᑐᓂ 
ᑯᐸᐃᒻᒥ: 

I was acting as an interpreter, I had that role as an interpreter 
ᑐᓵᔨᐅᖃᑦᑕᔪᔪᖓ, ᑐᓵᔨᒋᔭᐅᖏᓐᓇᖃᑦᑕᔪᔪᖓ ᓄᖅᑲᕐᕕᓕᒫᖏᓐᓂ 
ᑕᒪᒃᑮᓐᓄᑦ ᐃᔨᓐᓂᐊᖅᑎᓄᑦ ᐊᓯᖏᓐᓄᓪᓗ ᐋᓐᓂᐊᓯᐅᖅᑎᓄᑦ. 
ᑕᐃᔅᓱᒪᓂ ᐃᓱᒪᓚᐅᕐᓯᒪᔪᖓ “ᑮᓇᐅᔾᔭᔅᓴᓂᐊᖅᑐᑯᓘᔪᖓ, 
ᑮᓇᐅᔭᖃᕐᓗᖓᓗ ᒥᑦᑎᒪᑕᓕᒻᒧᑦ ᑎᑭᓐᓂᐊᖅᑐᖓ.” ᑭᓯᐊᓂᓕ 

ᑭᖑᓂᐊᒍᑦ ᖃᐅᔨᓕᓚᐅᕐᓯᒪᔪᖓ ᐃᑲᔪᖅᑎᒋᔭᐅᑐᐃᓐᓇᕐᓂᕋᒪ 
ᐊᑭᓕᕐᓱᖅᑕᐅᓂᐊᙱᓪᓗᖓ, ᐊᒻᒪᓗ ᐃᑲᔪᑐᐃᓐᓇᑎᐊᖅᑐᒥᓂᐅᔪᖓ 
ᐊᑕᐅᓯᕐᒥᓘᓐᓃᑦ ᑮᓇᐅᔭᒥᒃ ᐊᑭᓕᖅᑕᐅᓚᐅᕐᓯᒪᙱᓐᓇᒪ. ᒪᑦᑖᕐᕕᒃ 
ᐊᐅᓪᓚᖅᑐᓂᓗ, ᓘᑦᑖᓪᓗ, ᐋᓐᓂᐊᓯᐅᖅᑏᓪᓗ, ᐃᔨᓐᓂᐊᖅᑎᓗ 
ᑕᒪᕐᒥᒃ ᐊᐅᓪᓚᖅᑐᑎᒃ ᒪᑦᑖᕐᕕᒃᑯᑦ ᐊᓪᓛᓪᓘᓐᓃᑦ ᖁᔭᓐᓇᒦᕈᒻᒥᑦ 
ᐸᐃᑉᐹᒥᑦ ᑐᓂᓯᔭᐅᓇᖓ ᑮᓇᐅᔭᒥᓪᓘᓐᓃᑦ ᐃᑲᔪᓚᐅᕐᓂᓐᓄᑦ. 
ᑖᒃᑯᐊ ᐃᖅᑲᐅᒪᓗᐊᙳᐊᑕᒃᑲ ᐊᐅᓚᔨᔭᕐᓂᑦ. ᐃᓐᓇᕈᕐᐸᓪᓕᐊᓕᕋᒪ 
ᐃᓱᒪᔅᓴᕐᓯᐅᖃᑦᑕᕈᓐᓇᓂᕐᓴᐅᓕᕋᒪ ᐃᖅᑲᐅᒪᑦᑎᖃᑦᑕᕈᓐᓇᓂᕐᓴᐅᓕᕋᒪᓗ, 
ᐃᓱᒪᓚᐅᕐᓯᒪᔪᖓ ‘ᐅᐊᒃ, ᕿᓄᐃᓵᒃᑳᓘᓐᓂᕋᒪᖃᐃ ᐊᓪᓛᑦ ᑲᒪᓚᐅᕐᓯᒪᔪᖓ 
ᓱᒻᒪᑦ ᒪᓂᑐᐃᓐᓇᖃᑦᑕᑕᕐᓂᕐᒪᖔᕐᒪ ᐃᓅᓱᑦᑑᓪᓗᖓ.’  

ᐃᖅᑲᓇᐃᔭᕐᓂᖅ, ᐃᖅᑲᓇᐃᔮᔅᓴᖅᑕᖃᙱᓗᐊᕐᓂᖅ, ᐊᑦᑐᐃᓯᒪᔪᖅ ᐊᒥᓱᓂᑦ 
ᐃᓄᓐᓄᑦ ᖃᓄᑐᐃᓐᓈᓗᒃ. ᐊᓯᔾᔨᖅᑐᒥᓃᑦ ᐱᐅᓯᕆᔭᐅᕙᓚᐅᖅᑐᑦ ᐃᓅᓱᑦᑐᓂᑦ 
ᐃᓐᓇᑐᖃᕐᓄᑦ, ᐊᖑᓇᓱᑦᑎᑦᑎᐊᕙᐅᓂᕐᐹᓂᑦ ᐊᓯᖏᓐᓂᓪᓗ, ᑕᐃᒃᑯᐊᓗ 
ᖃᓪᓗᓇᐅᔭᓲᑦ ᖃᓪᓗᓇᐅᔭᕈᓐᓇᖏᑦᑐᓪᓗ. ᐊᓯᔾᔨᕐᓂᖅ ᐊᑦᑐᐃᓯᒪᒻᒥᔪᖅ ᐊᖑᑎᓂᑦ 
ᐊᕐᓇᓂᓪᓗ ᐊᔾᔨᒌᙱᑦᑐᒥᒃ. ᔪᐊᔾ ᐃᐅᓐᓱᓪ ᐅᖃᕐᓯᒪᔪᖅ ᑭᓪᓕᓯᓂᐊᖅᑎᓄᑦ 
ᐊᑕᐅᑦᑎᒧᑦ ᓅᑎᑕᐅᓚᐅᖅᑎᓪᓗᒋᑦ, ᑭᐱᙳᓕᖃᑦᑕᓂᕐᓴᐅᕙᑦᑐᒥᓃᑦ ᐊᖑᑏᑦ 
ᐊᕐᓇᐃᑦ ᓴᓂᐊᓂ. ᐃᓚᖏᑦ ᖃᐅᔨᓯᒪᔪᑦ ᐅᖃᕐᓯᒪᔪᑦ ᐃᓄᐃᑦ ᐊᕐᓇᐃᑦ ᐱᖅᑯᓯᖅᑎᒍᑦ 
ᐃᓕᓯᒪᔭᖏᑦ ᐊᑐᕋᔅᓴᐅᓂᕐᓴᐅᓯᒪᒻᒪᑕ ᒫᓐᓇᐅᓕᖅᑐᖅ ᐃᓅᓯᕆᔭᐅᓕᖅᑐᒥ ᐊᖑᑏᑦ 
ᐃᓕᙵᔭᖏᑕ ᓴᓂᐊᓂ. ᖃᐅᔨᓴᕈᑎᒋᓯᒪᔭᖏᑦ ᐊᐃᕝᕙᓚHᐊᒻ ᑕᕐᕆᓕᐅᑉ ᐊᒻᒪ 
ᐋᑦᑎ ᐊᕐᓇᒃᑲᐅᑉ 2008ᒥ ᖃᐅᔨᓇᖅᑐᑦ ᐊᑲᐅᙱᓕᐅᕈᑕᐅᕙᑦᑐᓂᑦ ᐊᖑᑎᓂᑦ 
ᐊᕐᓇᓂᓪᓗ ᐊᔾᔨᒌᙱᒻᒪᑕ ᑐᑭᓯᐅᒪᖃᑦᑕᐅᑎᓂᕐᒧᑦ ᐱᐅᓯᖏᑦ ᐃᓕᓯᒪᔭᖏᓪᓗ, 
ᓂᕆᐅᒋᔭᖏᑦ, ᐃᖅᑲᓇᐃᔮᖏᓪᓗ. ᐃᒪᐃᓕᖓᕙᑦᑐᑎᒃ ᐊᕐᓇᐃᑦ ᐊᖏᕐᕋᒥ 
ᑲᒪᒋᔭᔅᓴᒫᓂᑦ ᐃᖅᑲᓇᐃᔮᖃᖅᑎᑕᐅᕙᑦᑐᑎᒃ, ᐃᓚᖏᑦ ᐱᖅᑯᓯᖅᑎᒍᑦ ᐃᓕᙵᔭᐅᔪᑦ 
ᓄᑲᑉᐱᐊᓄᑦ ᐃᓕᓐᓂᐊᖅᑕᐅᕙᑦᑐᒥᓃᑦ ᐊᖑᓇᓱᑦᑎᐅᓂᕐᒧᑦ ᓈᒻᒪᖃᑦᑕᕐᓯᒪᙱᒻᒪᑕ 
ᐱᐅᓯᕆᒋᐊᖃᕐᐸᑦᑕᖏᓐᓄᑦ ᐃᓕᓐᓂᐊᕐᕕᐅᑉ ᐃᓗᐊᓂ ᐅᕝᕙᓘᓐᓃᑦ ᐃᖅᑲᓇᐃᔭᕐᕕᒻᒥ. 

ᑕᐃᒫᔅᓴᐃᓐᓇᖅ, ᐃᓐᓇᑐᖃᐃᑦ ᐊᔾᔨᒌᙱᓐᓂᖏᓐᓂᒃ ᐅᖃᕐᓯᒪᔪᑦ ᐊᖑᑏᑦ 
ᐱᓇᓱᐊᕋᔅᓴᕆᕙᑦᑕᖏᓐᓂ ᐃᓅᖃᑎᒥᓄᑦ ᐱᓕᕆᖃᑎᒌᒍᑎᒋᒋᐊᖃᓲᖏᓐᓂᒃ 
ᐃᓕᓐᓂᐊᓂᕐᒧᑦ ᐊᒻᒪᓗ ᐃᖅᑲᓇᐃᔭᖃᑎᖃᖃᑦᑕᓂᕐᒧᑦ. ᐆᑦᑑᑎᒋᓗᒍ, 
ᐅᖃᐅᓯᖃᖅᑎᓪᓗᒋᑦ ᐃᓅᓯᕐᒥᒃ ᓴᐱᓕᖅᑕᐃᓕᑎᑦᑎᓂᕐᒥᒃ ᐊᒻᒪᓗ ᐊᓐᓇᐅᒪᓂᕐᒥᒃ, 
ᐃᓚᖏᑦ ᐃᓐᓇᐃᑦ ᑲᑐᔾᔨᖃᑎᒌᑦ ᐅᖃᕐᓯᒪᔪᑦ ᐃᓛᒃ:  

ᐅᐊᑦᑎᐊᕈ ᐊᖑᑏᑦ ᐊᒥᓱᐊᓗᓐᓂᑦ ᑲᑎᒻᒪᑦᑎᖃᑦᑕᓚᐅᕐᓯᒪᙱᒻᒪᑕ 
ᐊᖑᓇᓱᒋᐊᕐᓯᒪᕙᒃᑲᒥᒃ, ᐃᒻᒪᖄ ᐊᕐᓇᐃᑦ ᐃᓕᑉᐹᓪᓕᕐᓯᒪᕗᑦ 
ᐊᒥᓱᑦ ᐃᓅᖃᑕᐅᖃᑦᑕᕆᐊᔅᓴᖅ. ᐊᐅᓪᓛᕐᖓᑕ ᓄᓇᓕᓐᓄᑦ ᐊᒻᒪᓗ 
ᓄᓇᓕᐅᓕᕐᖓᑕ ᐃᒫᒃ ᐊᑑᑎᓯᒪᕗᖅ ᐊᖑᑏᑦ ᐱᔭᕆᐊᑐᓂᕐᓴᒥᒃ 
ᐃᓅᖃᑎᖃᕆᐊᖃᖃᑦᑕᓕᕐᓯᒪᒻᒪᑕ ᓄᑖᒥᒃ ᐱᐅᓯᖃᓕᖅᑎᓪᓗᒋᑦ 
ᑕᒪᒃᑯᓂᖓᓗ ᓄᑖᓂᑦ ᐃᓕᓯᒪᒐᑎᒃ. ᐃᓪᓗᖔᖓᓂᓪᓕ, ᐊᕐᓇᐃᑦ...
ᕿᓄᐃᓵᕈᓐᓇᓂᕐᒥᒃ ᐃᓕᓯᒪᒐᒥᒃ ᐊᒻᒪᓗ ᑐᑭᒧᐊᒍᑎᔅᓴᖃᐅᖃᑦᑕᕐᓯᒪᒐᒥᒃ 
ᐃᑲᔫᑎᖃᕐᐸᑦᑐᑎᒃ ᑕᒪᒃᑯᐊ ᐃᓕᑦᑐᐸᓪᓕᐊᓂᕐᒧᑦ ᓄᑖᖑᓂᕐᓴᓂᑦ, 
ᐱᔭᕆᐊᑐᓂᕐᓴᓂᑦ ᐊᒻᒪᓗ ᐆᐸᓘᖅᑲᔭᓐᓇᓂᕐᓴᓂᑦ. 

ᓄᓇᓕᓐᓄᑦ-ᑐᕌᖓᔪᓂᑦ 
ᐱᕙᓪᓕᐊᑎᑦᑎᓂᖅ

ᐱᕙᓪᓕᐊᔪᓕᕆᓂᖅ ᐊᐅᓚᔾᔭᐃᒋᐊᕈᑕᐅᓯᒪᓪᓚᕆᒻᒪᑦ ᒐᕙᒪᒃᑯᓐᓂᑦ 
ᑲᑎᑎᑦᑎᓂᕐᒧᑦ ᐊᑕᐅᑦᑎᒧᑦ ᓄᓇᓕᓐᓂᑦ ᐊᒥᓱᑲᓪᓚᓐᓂᑦ ᓄᓇᓕᒡᒍᑎᓂᑦ 
1950 ᐊᒻᒪᓗ 1970 ᐊᑯᓐᓂᖏᓐᓂ. ᐊᒻᒪᓗᑦᑕᐅᖅ, ᒐᕙᒪᒃᑯᑦ ᑮᓇᐅᔭᓂᑦ 
ᐊᑐᙱᓂᕐᓴᐅᒍᑕᐅᓂᐊᖅᑐᓂᑦ ᕿᓂᖃᑦᑕᕐᓯᒪᒋᓪᓗᑎᒃ ᐃᖅᑲᓇᐃᔭᕆᐊᖅᑎᑦᑎᓪᓗᑎᒃ 
ᖃᑦᑏᓐᓇᑯᓗᓐᓄᑦ ᐊᑭᑐᔪᐊᓗᒻᒥᒃ-ᐊᑭᓕᕐᓱᖅᑕᐅᔪᓂᑦ ᐃᓕᓐᓂᐊᕐᓯᒪᔪᓂᑦ 
(ᐃᓕᓴᐃᔨᓂᑦ, ᐋᓐᓂᐊᓯᐅᖅᑎᓂᑦ ᐊᐅᓚᑦᑎᔨᓂᓪᓗ) ᐃᓱᒪᒋᔭᐅᓚᐅᕐᓯᒪᔪᒥᓃᑦ ᑕᒪᒃᑯᐊ 
ᐊᑐᕆᐊᖃᕐᓂᕋᖅᑕᐅᓪᓗᑎᒃ, ᐊᒻᒪᓗ ᐃᑲᔫᑎᖃᕐᓂᐊᖅᑐᑦ ᑕᒪᒃᑯᓂᖓ ᐱᖁᑎᕐᔪᐊᑦ 
ᐃᓪᓗᕐᔪᐊᑦ, ᐊᐅᓚᐅᑏᑦ, ᒥᑦᑕᕐᕖᑦ ᐊᓯᖏᓪᓗ ᓴᓇᔾᔪᑏᑦ ᐊᑕᐅᑦᑎᒧᑦ ᓅᑎᑦᑎᕕᒥᓂᕐᓄᑦ. 
ᐃᒪᐃᓯᒪᕗᓪᓕ ᐃᓄᐃᑦ ᖃᐅᔾᔨᑎᒋᙱᑕᖏᓐᓄᑦ ᓅᒍᒪᓕᕐᓯᒪᓪᓗᑎᒃ ᐅᕝᕙᓘᓐᓃᑦ 
ᑎᓕᐅᖅᑕᐅᓪᓗᑎᒃ ᓅᓚᕿᓯᒪᓪᓗᑎᒃ ᖃᐅᔾᔨᑎᒋᙱᑕᖏᓐᓄᑦ, ᐱᐅᓯᖃᓚᐅᖅᑐᑎᒃ 
ᖃᐅᔾᔨᑎᑐᐊᒥᓂᒃ ᓇᒥᑐᐃᓐᓇᖅ ᓄᓇᖃᓕᓂᐅᓪᓗᑎᒃ ᑲᓇᑕᒥ ᐊᑕᐅᑦᑎᒧᑦ ᓅᑦᑐᑎᒃ 
ᐃᓄᒋᐊᔅᓯᓪᓗᑎᒃ.

ᐊᑕᐅᑦᑎᒧᑦ ᓅᑎᑕᐅᓯᒪᔪᐃᓐᓇᐸᓘᓕᓚᐅᕐᓯᒪᔪᑦ 1970ᖏᓐᓂ, ᑭᓯᐊᓂ ᑖᒃᑯᐊ 
ᐊᕐᕌᒍᑦ ᐱᒋᐊᓚᐅᕐᓯᒪᔪᑦ ᓇᓗᓇᖅᑐᓂ ᖃᓄᐃᓕᖓᓂᐊᕐᒪᖔᑕ ᓄᓇᓕᓐᓂᑦ 
ᐱᕙᓪᓕᐊᑎᑦᑎᔪᓕᕆᓂᖅ. ᓄᓇᑦᓯᐊᑉ ᒐᕙᒪᒃᑯᖏᑦ ᐋᖅᑮᓇᓱᓚᐅᕐᓯᒪᔪᑦ ᐊᑐᐊᒐᕐᒥ 

ᐱᕈᕐᐸᓪᓕᐊᑎᑦᑎᒍᑎᔅᓴᒥᒃ “ᐃᓄᒋᐊᔅᓯᕙᓪᓕᐊᕕᐅᓂᕐᐹᖑᓂᐊᕐᕙᓗᑦᑐᓂᑦ”. 
“ᐱᐅᓯᖃᕋᔪᒻᒪᑕ ᐱᕙᓪᓕᐊᔪᓕᕆᓂᕐᒧᑦ ᐱᓕᕆᐊᖑᕙᑦᑐᑦ ᑲᑎᒐᔪᒻᒪᑕ 
ᐱᓕᕆᕕᓪᓗᐊᑕᐅᔪᒥ ᐊᒻᒪᓗ ᐊᓯᖏᑦ ᐱᓕᕆᐊᑦ ᐱᔨᑦᑎᕋᐅᑏᓪᓗ 
ᒪᓕᓲᖑᓪᓗᑎᒃ. ᒐᕙᒪᒃᑯᑦ ᑕᒪᒃᑯᓂᖓ ᐱᓕᕆᖃᑎᖃᕆᐊᖃᓲᖑᒻᒪᑕ 
ᐱᕙᓪᓕᐊᑐᐃᓐᓇᓲᓂᑦ ᐸᕐᓇᓯᒪᓗᑎᒃ.” ᐃᓚᖓᑦ ᐅᑉᐱᕆᔭᖃᙱᑦᑐᖅ 
ᐃᖅᑲᓇᐃᔭᖅᑎ ᑎᑎᕋᕐᓯᒪᔪᖅ ᑎᑎᖅᑲᓂᑦ, “ᐃᒻᒪᖄ ᐊᒥᓱᐊᓗᐃᑦ ᑭᒃᑯᑐᐃᓐᓇᐃᑦ 
ᓄᓇᒥᐅᑕᐅᖏᓐᓇᕆᐊᖃᕐᓂᐊᑐᔅᓴᐅᔪᑦ ᓱᓕ.” ᑭᓯᐊᓂᓕ, ᕿᑭᖅᑖᓗᒻᒥ 
ᑕᒪᕐᒥᓕᒫᐸᓗᒃ ᐃᓚᒌᒡᒍᑏᑦ ᓅᓯᒪᓕᖅᑐᒥᓃᑦ. ᑕᕝᕙᓂᔅᓴᐃᓐᓇᖅ ᑎᑎᖅᑲᓂᑦ 
ᐃᓕᓴᕐᓯᓯᒪᔪᑦ, “ᐅᓇ ᐊᑐᕆᐊᖃᓪᓚᕆᑦᑐᖅ ᐊᐅᓪᓛᕆᐊᖃᔾᔮᖏᑦᑐᑦ ᑭᓯᐊᓂ 
ᐃᖅᑲᓇᐃᔮᔅᓴᖅᑕᖃᑦᑎᐊᓕᖅᑲᑦ ᐃᖅᑲᓇᐃᔮᕆᒐᔭᖅᑕᖏᓐᓂᒃ ᐊᒻᒪᓗ 
ᐃᓅᓯᕆᓂᐊᓕᖅᑕᖏᓐᓄᑦ ᐃᓕᑦᑐᕈᓐᓇᕐᓯᕙᓪᓕᐊᓂᐊᕐᖓᑕ.” ᑎᑎᖅᑲᐃᑦ ᓲᕐᓗ 
ᑖᔅᓱᒥᖓᑎᑐᑦ ᑎᑎᕋᖅᑕᐅᓯᒪᔪᑦ ᓂᕆᐅᒋᓯᒪᔭᖏᑦ ᑭᒡᒐᑐᖅᑏᑦ ᐊᐅᓚᑦᑎᔩᓪᓗ, ᑭᓯᐊᓂ 
ᓇᓗᖅᑯᑎᓂᑦ ᐅᔾᔨᓱᑦᑎᐊᖁᔨᓂᖏᓪᓗ ᐅᔾᔨᕆᔭᐅᓗᐊᕐᓯᒪᔫᔮᙱᑦᑐᑦ. ᒐᕙᒪᒃᑯᑦ ᐊᒻᒪᓗ 
ᓇᒻᒥᓂᖃᖅᑏᑦ ᓇᓂᓯᓪᓚᑦᑖᕐᓯᒪᙱᑦᑐᑦ ᓇᓕᒧᑦᑎᐊᕈᑎᒋᓂᐊᖅᑕᖏᓐᓂᒃ ᐊᑕᐅᑦᑎᒧᑦ 
ᓅᑎᑦᑎᓂᖅ ᐊᒻᒪᓗ ᐃᖅᑲᓇᐃᔮᔅᓴᖃᕐᓂᐊᕐᓂᖅ.   

ᐱᖁᑎᕐᔪᐊᓕᕆᓂᖅ

ᐱᕙᓪᓕᐊᖑᔭᖅᑐᑎᒃ, ᐅᓇᑕᖅᑐᔅᓴᖃᕐᕕᒻᒧᑦ ᓱᓇᒃᑯᑖᔅᓴᐃᑦ ᑎᑭᓚᐅᖅᑎᓪᓗᒋᑦ 
ᓯᕗᓪᓕᕐᐹᒥ 1955ᒥ, ᓯᓚᑖᓄᑦ ᑕᑯᓐᓈᕐᓂᖓᑦ ᕿᑭᖅᑖᓗᒻᒥ ᒪᑭᒪᔾᔪᑎᔅᓴᓕᕆᓂᖅ 
ᓴᖑᓚᐅᕐᓯᒪᕗᖅ ᓄᓇᒥᒃ ᒐᕙᒪᒃᑯᓐᓂ ᐱᔨᑦᑎᕋᐅᑎᓄᑦ ᐊᒻᒪᓗ ᓂᐅᕕᐊᔅᓴᐅᕙᑦᑐᓄᑦ 
ᓯᓚᑖᓄᑦ ᐊᐅᓪᓚᖅᑎᖃᑦᑕᕋᔅᓴᓄᑦ. ᓂᐅᕕᐅᑎᖃᖃᑦᑕᕐᓂᖅ ᑲᓲᒪᓚᐅᕐᓯᒪᒻᒪᑦ 
ᓄᓇᕐᔪᐊᕐᒥ ᓂᐅᕐᕈᑎᖃᕐᕕᓐᓄᑦ ᐊᖅᑯᑎᒋᓪᓗᒋᑦ ᐊᒥᓲᙱᑦᑐᑦ ᐊᐅᓚᔾᔪᑕᐅᔪᑦ 
ᐊᒥᓲᙱᑦᑐᓂᑦ ᓄᓇᓕᙳᕐᓯᒪᔪᓂᑦ. ᐊᑐᓂᑦ ᐅᐸᒐᔅᓴᐅᓪᓗᑎᒃ ᑕᕆᐅᒃᑯᑦ, 
ᓈᒻᒪᑐᐃᓐᓇᖅᑐᓂᑦ ᐃᓪᓗᑕᖃᐅᖅᑐᑎᒃ ᓯᕐᓗᐊᖑᓂᐊᖅᑐᓂᑦ ᐊᕐᕌᒍᓕᒫᖅ 
ᓂᐅᕕᐅᑕᐅᖃᑦᑕᓂᐊᖅᑐᓂᑦ ᐊᒻᒪᓗ ᐃᓂᒋᔭᐅᖃᑦᑕᓂᐊᖅᑐᓂᑦ ᑎᑭᓯᒪᔪᓄᑦ 
ᑕᒫᓂ ᑕᓪᓕᒪᓂᑦ ᐊᕙᑎᓄᑦ ᐊᒥᓲᓂᓖᑦ ᖃᓪᓗᓈᑦ. ᓅᑉᐸᓪᓕᐊᓂᕆᓚᐅᕐᓯᒪᔭᖏᑦ 
1950ᖏᓐᓂ 1975ᒧᑦ ᓅᒍᑎᒥᓃᑦ ᑕᒫᓂ ᒪᑭᒪᓇᓱᐊᕈᑕᐅᕙᑦᑐᓂᑦ 
ᐊᐅᓚᑦᑎᕕᐅᕙᑦᑐᒥ ᐃᓄᓕᕆᓂᕐᒥ ᓄᓇᓖᑦ ᐱᕚᓪᓕᕈᑎᖃᖁᓪᓗᒋᑦ, 
ᑐᕌᕐᐸᓪᓕᐊᓪᓗᑎᒃ ᓴᓇᐅᒐᖓᓐᓄᑦ ᖃᓪᓗᓈᑦ ᓄᓇᖓᓐᓂᒥᐅᑦ ᐸᕐᓇᐃᔩᑦ 



28 | ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ: ᐊᑐᖅᑕᐅᓚᐅᖅᑐᓂᒃ ᐅᓂᒃᑳᑦ

ᐱᓇᓱᐊᒐᖃᖅᑐᑎᒃ ᖃᓪᓗᓈᑦ ᓄᓇᖓᓐᓂᒥᐅᑎᑐᑦ ᐃᓱᒪᖃᖅᑐᑎᒃ ᐊᒻᒪᓗ 
ᐊᔾᔨᒌᙱᓐᓂᖏᑦ ᐃᓱᒪᒋᔭᐅᓗᐊᕋᑎᒃ ᐱᐅᓯᕆᕙᑦᑕᖏᑦ ᐃᓄᐃᑦ ᐊᒻᒪᓗ ᐊᓯᖏᑦ 
ᑲᓇᑕᒥᐅᑕᐅᖃᑎᖏᑦ. 

ᖃᐅᔨᔭᐅᒋᐊᖃᓪᓚᕆᒻᒥᔪᖅ ᕿᑭᖅᑖᓗᒻᒥ ᓄᓇᓖᑦ ᐋᖅᑭᓱᖅᑕᐅᓂᒥᓂᖏᑦ 
ᒪᓕᔅᓯᒪᒻᒪᑕ ᑮᓇᐅᔭᓕᐅᕋᓱᓐᓂᕐᒧᑦ, ᐸᓖᓯᒃᑯᓪᓗ ᐅᕝᕙᓘᓐᓃᑦ 
ᐅᓇᑕᖅᑐᔅᓴᓕᕆᔨᒃᑯᓪᓗ ᐃᓂᖏᑦ ᐋᖅᑭᓱᖅᑕᒥᓂᐅᓚᐅᖅᑎᓪᓗᒋᑦ ᓄᙳᐊᓂ 
ᑐᖏᓕᐊᓂ ᐅᓇᑕᕕᔾᔪᐊᓚᐅᖅᑎᓪᓗᒋᑦ ᓄᓇᕐᔪᐊᕐᒥ. ᐊᓯᕝᕙᑦᑎᐊᕙᓐᓄᑦ 
ᐊᖅᑯᑎᖃᕐᓂᖅ ᑭᖑᓪᓕᐅᓯᒪᒻᒪᑦ ᐱᒻᒪᕆᐅᓪᓗᓂ, ᐊᒥᓱᓪᓗ ᑕᐃᔅᓱᒪᓂ 
ᓂᐅᕕᕐᕕᐅᕙᑦᑐᒥᓃᑦ ᐃᓂᖃᖃᑦᑕᕐᓯᒪᓪᓗᑎᒃ ᓯᔾᔭᐅᑉ ᖃᓂᒋᔮᓂ ᑕᒫᓂᓗ 
ᓄᓇᖃᕐᓯᓇᖅᑐᒥᓂᐅᓪᓗᑎᒃ ᐃᓄᖏᑦ. ᑕᒪᕐᒥᓕᒫᐸᓗᒃ ᓄᓇᓖᑦ ᑲᖏᖅᑐᓖᑦ 
ᐅᕝᕙᓘᓐᓃᑦ ᑭᓴᕐᕕᓖᑦ ᑎᑭᑕᐅᔪᓐᓇᖅᑐᑎᒃ ᐅᒥᐊᕐᓄᑦ ᐊᑐᖅᑕᐅᔭᑦᑐᓄᑦ 
ᐅᑭᐅᖅᑕᖅᑐᒥ ᑕᐃᔅᓱᒪᓂᓗ 1940ᖏᓐᓂ 1950ᖏᓐᓂᓗ. ᑕᓪᓕᒪᑦ ᑭᓯᐊᓂ ᑕᐃᒪ. 
ᒪᕐᕉᒃ ᖁᑦᑎᑦᑐᒥ, ᑕᐃᒃᑯᐊ ᐊᐅᓪᓛᖅᑎᑕᒥᓃᑦ 1953ᒥ ᓄᓇᓕᙳᖅᑎᑦᑎᔪᒥᓃᑦ 
ᖃᐅᓱᐃᑦᑐᕐᒥ ᐊᐅᓱᐃᑦᑐᕐᒥᓗ; ᒪᕐᕉᒃ ᐅᓇᑕᖅᑐᔅᓴᖃᕐᕕᒥᓃᒃ ᓴᓂᕋᔭᒃ ᐊᒻᒪᓗ 
ᕿᑭᖅᑕᕐᔪᐊᖅ; ᐊᒻᒪᓗ ᐃᓚᖓᑦ ᑖᓐᓇ ᓴᓂᑭᓗᐊᖅ ᕿᑭᖅᑕᓂᑦ, ᑖᒃᑯᐊ 
ᐊᕐᕌᒍᓕᒫᖅ ᖃᓪᓗᓈᖃᖃᑦᑕᓂᖏᑦᑐᑦ 1959ᒧᑦ ᑎᑭᑦᑐᒍ. ᐊᓯᖏᓐᓂᓪᓕ 
ᑎᓴᒪᐅᔪᖅᑐᓂᑦ ᓄᓇᓕᓐᓂᑦ, ᐱᔨᑦᑎᕋᕐᕖᑦ ᐊᒻᒪᓗ ᓄᓇᓕᓐᓂᑦ ᐊᐅᓚᔾᔪᑕᐅᔪᑦ 
ᐅᓪᓗᒥ ᐊᐅᓚᔾᔭᑦᑕᐅᓯᒪᓪᓚᕆᑦᑐᑦ ᒐᕙᒪᒃᑯᓐᓂᑦ ᐊᒻᒪᓗ ᓂᐅᕕᐊᔅᓴᖃᕐᓂᐅᕙᑦᑐᒥ 
ᐊᑐᖅᑕᐅᓯᒪᔪᓂᑦ 1945 ᑐᖔᓂ. 

ᕿᑭᖅᑕᓗᒻᒥ ᒪᕐᕈᐊᑎᖅᑐᑎᒃ ᒥᑦᑕᕐᕕᓕᐅᕐᓯᒪᔪᑦ - ᐊᐃᑉᐹ 
ᐅᓇᑕᖅᑐᔅᓴᓕᕆᔨᒃᑯᓐᓄᑦ ᐱᒋᐊᖅᑎᑕᐅᓯᒪᔪᖅ ᐊᒻᒪᓗ ᐊᐃᑉᐹ ᓄᓇᓕᓐᓂᑦ 
ᐱᕙᓪᓕᐊᔪᓕᕆᓂᕐᒧᑦ. ᐃᖃᓗᐃᑦ ᒥᑦᑕᕐᕕᖓᑦ ᓴᓇᔭᐅᙳᐊᑕᕐᓯᓇᕐᓯᒪᔪᖅ 
ᐅᖓᓯᑦᑐᒥᒃ ᒥᑦᑕᕐᕕᑦᑖᕆᐊᖃᕐᓯᒪᓂᖏᓐᓄᑦ ᑐᖏᓕᐊᓂ ᐅᓇᑕᕕᔾᔪᐊᖅᑐᖃᖅᑎᓪᓗᒍ, 
ᐊᑐᖅᑕᐅᓪᓚᕆᑦᑐᒥᓂᖅ ᐋᖅᑭᔅᓱᐃᓂᖏᓐᓂ ᐅᓇᑕᖅᑐᔅᓴᖃᕐᕕᒻᒥᑦ. ᓄᓇᓖᑦ 
ᑕᑯᓪᓗᒋᑦ ᓂᕈᐊᒐᐅᙱᓂᕐᐹᖑᖃᑦᑕᕐᓯᒪᔪᖅ ᐊᖑᓇᓱᓐᓂᕐᒧᑦ ᑭᓯᐊᓂ 
ᐊᑐᖅᑕᐅᖏᓐᓇᕈᓐᓇᙳᐊᑕᕐᓯᓇᖅᑐᒥᓂᖅ ᓄᓇᓖᓪᓗ ᐃᓄᒋᐊᔅᓯᑲᓐᓂᖅᑐᒥᓂᐅᓪᓗᑎᒃ 
ᐋᖅᑭᐅᒪᑎᑦᑏᓇᖅᑐᑎᒃ ᒥᑦᑕᕐᕕᓕᐊᖑᓯᒪᔪᒥᒃ. ᑕᐃᒫᔅᓴᐃᓐᓇᖅ, ᒥᑦᑕᕐᕖᑦ ᓴᓂᕋᔭᒻᒥ 
ᖃᐅᓱᐃᑦᑐᕐᒥᓗ ᑲᒪᖃᑦᑕᕐᓯᒪᔪᑦ ᐅᓇᑕᖅᑐᔅᓴᓂᑦ ᑎᑭᖃᑦᑕᖅᑐᓂᑦ ᐊᒻᒪᓗ ᑕᒪᑐᒥ 
ᐱᕙᓪᓕᐊᓂᕐᒥ ᐊᑦᑐᐃᓯᒪᓪᓗᑎᒃ. ᖃᖓᑕᓲᓄᑦ ᑎᑭᑕᐅᖃᑦᑕᓕᕐᓂᖏᑦ ᓄᓇᓖᑦ 
ᓱᒃᑲᐃᑦᑐᒥᒃ ᐱᕙᓪᓕᐊᓯᒪᕗᖅ ᕿᑭᖅᑖᓗᓕᒫᒥ, ᑎᑭᑕᐅᒋᐊᙵᖃᑦᑕᖅᑐᒥᓃᑦ 
ᓂᐅᕐᕈᕕᐅᑐᐃᓐᓇᖅᑐᑎᒃ ᖃᖓᑕᓲᓄᑦ ᐳᑦᑕᖅᑯᑎᓕᓐᓄᑦ ᓯᐊᕐᕆᔭᐅᑎᓕᓐᓄᓘᓐᓃᑦ. 

ᕿᑎᖏᓐᓂ-1960, ᓄᓇᓕᓕᒫᐸᓗᐃᑦ ᓂᕈᐊᕐᓯᒪᓕᓚᐅᕐᓯᒪᔪᑦ ᓱᑯᑦᑎᐊᓂ 
ᒥᑦᑕᕐᕕᖃᖃᑦᑕᓂᐊᕐᒪᖔᑕ ᐊᕐᕌᒍᓕᒫᖅ ᐊᑐᖅᑕᐅᖃᑦᑕᓂᐊᖅᑐᒥᒃ. 
1975 ᑐᖔᓂ, ᑕᒪᕐᒥᒃ 13 ᓄᓇᓖᑦ ᑎᑭᕝᕕᐅᖃᑦᑕᕈᓐᓇᕐᓯᔪᒥᓃᑦ ᐊᒻᒪᓗ 
ᐊᒥᓲᙱᑦᑐᑦ ᖃᓪᓗᓈᑦ ᓄᓇᖓᓐᓄᑦ ᑎᑭᒍᓐᓇᓯᓪᓗᑎᒃ ᖃᖓᑕᓲᒃᑯᑦ. ᑕᐃᒫᒃ 
ᖃᖓᑕᓲᖃᖅᑎᑦᑎᖃᑦᑕᓕᖅᑎᓪᓗᒋᑦ ᓄᓇᓕᓐᓄᑦ ᐃᓱᒪᒋᔭᐅᓪᓗᐊᓂᙱᑦᑐᑦ 
ᓂᐅᕋᐃᕕᐅᖃᑦᑕᖃᔭᖅᑐᑦ ᑕᐃᒃᑯᐊ ᑎᑭᑕᐅᕙᑦᑐᑦ ᐊᕐᕌᒍᑕᒫᑦ “ᐅᓯᑲᑦᑕᐸᑦᑐᓄᑦ”. 
ᐊᓪᓛᑦ ᐃᖃᓗᐃᑦ ᑐᓚᑦᑕᕐᕕᖃᙱᒻᒪᑦ ᑕᒫᙵᑦ ᐃᖏᕐᕋᓯᕙᑦᑐᓄᑦ ᐅᒥᐊᕐᓄᑦ; 
ᐅᓯᑲᑦᑕᖅᑕᑦ ᐅᓯᑲᑦᑕᐅᑎᓅᖅᑲᖅᑕᐅᔭᕆᐊᖃᕐᐸᒻᒪᑕ ᓂᐅᕋᖅᑕᐅᔭᖅᑐᖅᑐᑎᒃ 
ᖃᐃᙳᖓᓄᑦ. 

ᓄᓇᓖᑦ ᐃᓄᒋᐊᔅᓯᑲᓐᓂᕐᖓᑕ, ᐊᒥᓱᓂᑦ ᐱᖁᑎᕐᔪᐊᖅᑖᕆᐊᖃᕐᓯᒪᒻᒪᑕ 
ᐊᐅᓚᔾᔪᑎᔅᓴᖏᓐᓂᒃ, ᐊᒻᒪᓗ 1960 ᐱᒋᐊᓕᕋᑖᖅᑎᓪᓗᒋᑦ, ᐅᑭᐅᖅᑕᖅᑐᒥ ᐊᐅᓚᑦᑎᔩᑦ 
ᑮᓇᐅᔭᖅᑖᐸᓪᓕᐊᓯᔪᒥᓃᑦ ᑲᒪᒋᔭᖃᕐᓂᐊᕐᖓᑕ ᑕᒪᒃᑯᓂᖓ. ᐅᕐᓱᐊᓗᖃᐅᑎᖃᕐᕖᑦ 
ᐊᒻᒪᓗ ᐊᓯᖏᓐᓄᑦ ᐅᖅᓱᐊᓗᓐᓄᑦ ᐋᖅᑭᓱᖅᑕᒥᓃᑦ ᑕᐃᔅᓱᒪᓂ ᐊᒻᒪᓗ 
ᐊᒥᓱᕈᒃᑲᓂᕐᓯᒪᓪᓗᑎᒃ ᐱᕙᓪᓕᐊᓂᖏᓐᓂ. ᓄᓇᓕᓐᓂᑦ ᖁᐊᒃᑯᕖᑦ ᐊᖑᓇᓱᑦᑎᓄᑦ 
ᖁᐊᕐᓰᕕᐅᖃᑦᑕᕈᓐᓇᖅᑐᒥᓃᑦ ᓂᕿᓂᑦ ᐃᖃᓗᓐᓂᓪᓗ ᑐᓂᐅᖅᑲᖅᑕᐅᔪᒫᕐᓂᐊᖅᑐᑎᒃ 
ᓄᓇᓕᓐᓄᑦ. ᐋᓐᓂᐊᕖᑦ ᐊᒥᓱᕈᕐᐸᓪᓕᐊᓕᓚᐅᕐᓯᒪᔪᑦ 1950 ᓄᙳᖏᓐᓂ, ᐊᒻᒪᓗ 
ᓈᓚᐅᑎᖃᕐᕖᑦ 1970 ᐱᒋᐊᓕᕋᑖᕐᓂᖏᓐᓂ, ᐊᑭᓕᕐᓱᖅᑕᐅᕌᕐᔪᐸᑦᑐᑎᒃ ᐊᒻᒪᓗ 
ᓄᓇᓕᓐᓂᑦ ᖃᐅᔨᒪᔭᐅᑦᑎᐊᓕᖃᑦᑕᖅᑐᑎᒃ ᐅᖃᖅᑎᐅᕙᑦᑐᑦ. ᐃᓪᓗᑖᖅᑐᕆᐊᓪᓚᓯᒻᒪᑕ 
1960ᖏᓐᓂ ᓴᓇᒋᐊᓪᓚᓯᓐᓂᕐᖓᑕ - ᐊᖏᓂᕐᓴᓂᑦ ᐃᓕᓴᕕᓐᓂᑦ, ᓄᓇᓖᑦ 
ᑲᑎᕕᖏᓐᓂ, ᓄᓇᓖᑦ ᓄᓇᓯᐅᑎᖃᕐᕕᖏᓐᓂ ᐊᒻᒪᓗ ᐊᐅᖅᑭᑦᑎᕆᕕᓐᓂᑦ, ᐊᒻᒪᓗ 
ᑭᓈᓗᖃᕐᕕᓐᓂᑦ ᑕᒪᒃᑯᐊᓕᒫᑦ ᐊᔾᔨᒋᙱᑎᐊᖅᑕᖓᓂᒃ ᐊᑐᕈᑕᒥᓃᑦ ᓯᕗᓪᓕᕐᒥ 
ᓂᐅᕕᕐᕕᓕᐊᒥᓂᕐᓂᑦ ᐃᓄᐃᑦ “ᑕᐃᑲᓃᕋᔭᒋᐊᖃᖃᑦᑕᓂᙱᒻᒪᑕ”. ᐃᓪᓗᓕᕆᓂᖅ 
ᐱᕈᕐᐸᓪᓕᐊᑎᑦᑎᒍᑕᐅᓪᓚᕆᑦᑐᒥᓂᖅ ᐊᒻᒪᓗ, ᐃᓚᒋᔭᐅᓪᓗᑎᒃ ᐃᓕᓴᕖᑦ, ᑖᓐᓇᑦᑕᐅᖅ 
ᐊᓯᔾᔩᒍᑕᐅᓯᒪᓪᓚᕆᒻᒥᔪᖅ: 1956ᒥ ᐱᒋᐊᖅᑎᑕᐅᓚᐅᕐᓯᒪᒻᒪᑦ ᐃᓪᓗᓕᕆᓂᖅ 
ᐃᖅᑲᓇᐃᔭᖅᑎᓄᑦ ᐃᓄᓐᓄᑦ ᓄᓇᓕᓐᓂᑦ; ᐊᑭᑭᓐᓂᕐᓴᓂᑦ ᐃᓪᓗᓂᑦ ᓂᐅᕕᐊᔅᓴᓂᑦ 
1959 ᑭᖑᓂᐊᒍᑦ; ᐊᒻᒪᓗ ᓇᒥᓕᒫᖅ ᐃᓪᓗᓂᑦ ᐊᑐᖅᑐᐊᑎᑦᑎᖃᑦᑕᕐᓂᖅ 1965-
66ᒥ ᑖᒃᑯᐊ ᓇᓗᓇᐃᒃᑯᑕᐅᓯᒪᒻᒥᔫᒃ. 1970 ᑐᖔᓂ, ᐃᓄᐃᑦ ᓄᓇᓕᓐᓂᑦ ᓯᕗᓕᖅᑏᑦ 
ᐊᒥᓲᓂᕐᓴᓂᑦ ᐱᖁᑎᕐᔪᐊᖅᑖᕆᐊᖃᕐᓂᕋᓕᖅᑐᒥᓃᑦ, ᐅᔾᔨᓱᑦᑎᐊᖏᓐᓇᕋᓱᐊᖅᑐᑎᒃ 
ᐸᕐᓇᐃᓂᕐᒥᒃ, ᖃᓄᐃᑦᑑᓂᖏᓐᓂᒃ ᐊᒻᒪᓗ ᐊᐅᓚᓂᖏᓐᓂᒃ ᑕᒪᐅᖓ 
ᑎᑭᑎᑕᐅᕙᑦᑐᒥᓃᑦ.   

ᓄᓇᓕᓐᓂᑦ ᑎᒥᐅᔪᑦ

ᐅᑭᐅᖅᑕᖅᑐᒥ ᐊᐅᓚᑦᑎᔩᑦ ᐃᓕᑦᑐᕐᔫᒥᒐᒥᒃ, ᐊᒥᓲᓂᕐᓴᓂᑦ ᑮᓇᐅᔭᓂᑦ 
ᐊᑐᖅᑐᔅᓴᖁᑎᖃᖃᑦᑕᓕᕐᖓᑕ, ᐊᒻᒪᓗ ᐃᖅᑲᓇᐃᔭᖅᑎᖃᐅᓕᕐᖓᑕ ᐃᖅᑲᓇᐃᔭᕐᕕᒻᒥ, 
ᓯᕗᓪᓕᐸᐅᑦᑎᐅᑎᒋᐊᓕᖏᑦ ᓄᓇᓕᓐᓂᑦ ᐱᖃᓯᐅᔾᔨᓯᒪᔪᑦ ᐱᕙᓪᓕᐊᑎᑦᑎᓂᕐᒥᒃ 
ᓂᕈᐊᖅᑕᐅᓯᒪᔪᓂᑦ ᓄᓇᓕᓐᓄᑦ ᒐᕙᒪᒃᑯᓐᓂᑦ. ᓂᕈᐊᖅᑕᐅᓯᒪᔪᑦ ᑎᒥᐅᔪᑦ 
ᐃᓛᓐᓂᒃᑯᑦ ᐊᑑᑎᖃᖃᑦᑕᕐᓯᒪᙱᑦᑐᑦ, ᑭᓯᐊᓂ ᓄᓇᓕᓕᒫᐸᓗᐃᑦ ᑕᑯᓯᒪᔪᑦ 
ᒐᕙᒪᑐᖃᒃᑯᑦ ᐱᓇᓱᐊᕐᓂᖏᓐᓂᒃ ᓄᓇᓕᓐᓂᑦ ᑳᑐᔾᔨᖃᑎᒌᓐᓂᑦ ᓴᖅᑭᑎᑦᑎᓂᕐᒧᑦ 
ᐃᑲᔪᕋᔭᖅᑐᓂᑦ ᐃᓄᓐᓂᑦ ᑲᒪᒋᔭᖃᕐᓂᕐᒥᒃ ᒐᕙᒪᒃᑯᓐᓂ ᐱᕙᓪᓕᐊᓂᐅᕙᑦᑐᓂᑦ 
ᓇᒻᒥᓂᖅ-ᐊᐅᓚᒍᓐᓇᕐᓯᓂᐊᕐᖓᑕ. ᑕᒪᓐᓇ ᓱᒃᑲᐃᑦᑑᓯᒪᔪᖅ ᐱᕙᓪᓕᐊᑎᓐᓇᓱᐊᖅᑐᒍ; 
ᐃᓄᐃᑦ ᐱᔪᒪᓂᖃᑦᑎᐊᖏᓐᓇᐸᑦᑐᒥᓃᑦ ᐃᖅᑲᓇᐃᔮᔅᓴᖅᑕᖃᓕᕋᐃᒻᒪᑦ 
ᐱᓇᓱᐊᕋᔅᓴᖅᑕᖃᓕᕋᐃᒻᒪᓪᓗ ᐊᒻᒪᓗ ᐱᖃᑕᐅᑦᑎᐊᐸᑦᑐᒥᓂᐅᓪᓗᑎᒃ 
ᐅᖃᖃᑎᒋᔭᐅᒐᐃᒐᒥᒃ, ᐃᖅᑲᓇᐃᔭᖅᑏᑦ ᑐᓂᓯᔭᕆᐊᔅᓴᖅ ᓯᕘᕋᕙᑦᑐᒥᓃᑦ 
ᐃᓄᑦᑎᑐᐃᓐᓇᖅ ᐅᖃᐅᓯᓕᓐᓄᑦ ᓄᓇᓕᓐᓄᑦ ᐊᐅᓚᑦᑎᓂᕐᒧᑦ ᐱᔪᓐᓇᕐᓂᖃᕐᓂᕐᒥᒃ. 
ᓯᕘᕋᕙᓐᓂᕐᖓᑕ ᐊᒥᓲᓂᕐᓴᐅᒐᔭᕐᖓᑕ, ᐃᓕᖅᑯᓯᖅᑎᒍᑦ ᐋᖅᑭᓯᒪᑲᒻᒪᓕᕐᓗᓂ 
ᐊᒻᒪᓗ ᒪᑭᒪᓇᓱᐊᕈᑕᐅᔪᑦ ᐊᑐᕐᓂᓗᑦᑕᐅᓗᑎᒃ ᐊᔪᕐᓴᖏᑦᑐᓄᑦ ᑎᑭᑉᐸᑦᑐᓄᑦ. 
ᑖᓐᓇ ᐱᔾᔪᑎᒋᓪᓗᒍ, ᒐᕙᒪᒃᑯᓐᓂᑦ ᐃᖅᑲᓇᐃᔭᖅᑎᓂᑦ ᐱᔾᔪᑎᖃᕐᓯᒪᙱᑦᑐᑦ, 
ᑭᓯᐊᓂᓕ ᑕᒪᐅᙵᕆᐅᕐᐸᑦᑐᓂᑦ ᓲᕐᓗ ᐊᒥᓱᐊᓗᐃᑦ Hᐊᓐᓇᓚᖏᓐᓃᑦᑐᑦ ᐊᖑᑏᑦ 
ᓄᓕᐊᖃᙱᑦᑐᑦ ᐅᓇᑕᖅᑐᔅᓴᖃᕐᕕᒦᑦᑐᑦ, ᐅᕝᕙᓘᓐᓃᑦ - ᐱᐅᙱᓂᕐᓴᒻᒪᕆᓪᓕ 
- ᑕᐃᒃᑯᐊ ᑕᑯᓐᓇᙳᐊᕋᔅᓴᑐᐃᓐᓇᐃᑦ ᐅᔭᕋᓐᓂᐊᖅᑏᑦ ᐅᖃᐅᓯᐅᕙᑦᑐᒥᓃᑦ 
ᕿᑭᖅᑕᓄᒡᒎᖅ ᑎᑭᓛᓕᕐᖓᑕ 1956ᒥ. ᐅᓪᓗᒥ ᐋᖅᑭᐅᒪᔾᔪᑎᔅᓴᓕᐊᒥᓂᖏᑦ 
ᐊᐅᓚᑦᑎᔩᑦ ᒐᕙᒪᒃᑯᑎᑐᑦ ᐱᐅᓯᖃᕐᕙᓗᑦᑐᒥᓃᑦ, ᑭᓯᐊᓂ ᓴᖅᑭᔮᖅᑎᑦᑎᓯᒪᔪᑦ 
ᐃᓱᒫᓗᓇᓪᓚᕆᑦᑐᓂᑦ ᐃᓕᓐᓂᐊᖅᑎᑕᐅᓯᒪᑦᑎᐊᖏᑦᑐᓂᑦ ᓯᕗᓕᖅᑎᖃᕐᓂᖏᓐᓂᒃ 
ᓄᓇᓖᑦ ᐃᓅᓯᖃᓯᑳᓪᓚᑎᓪᓗᒋᑦ ᐊᔾᔨᒋᙱᑕᖓᓂᒃ ᐃᓅᓯᕆᕙᓚᐅᖅᑕᖏᑕ. ᑕᒪᒃᑯᐊ 
ᐊᔾᔨᒌᙱᓐᓂᖏᑦ ᐱᓗᐊᖅᑎᑕᐅᒐᔪᖃᑦᑕᓂᕐᖓᑕ, ᑕᐃᒫᒃ, ᒪᓕᒐᓕᐅᖅᑎᒥᓂᖅ ᔩᓐ ᕉᒥ 
ᑕᑯᓯᒪᓐᓂᕐᖓᑦ 1964ᒥ, ᐃᓄᐃᑦ ᒫᓐᓇ ᓂᕈᐊᕐᓂᕐᒧᑦ ᐅᐸᓗᖓᐃᕐᓯᒪᙱᑦᑑᒐᓗᐊᑦ 
ᐅᑭᐅᖅᑕᖅᑐᒥ ᒐᕙᒪᖃᕐᕕᒻᒥ ᓂᕈᐊᕐᓂᕐᒧᑦ, ᑭᓯᐊᓂᓕ “ᓂᕈᐊᕈᓐᓇᕐᓯᓛᖅᑐᑦ 
ᒐᕙᒪᑖᑐᐊᕈᑎᒃ.”  

ᓴᖅᑭᖅᑕᐅᒻᒪᑕ ᑲᑎᒪᔩᑦ ᑲᑐᔾᔨᖃᑎᒌᓪᓗ ᐊᐅᓚᑦᑎᑎᓪᓗᒋᑦ ᐃᓄᓕᕆᔨᑐᖃᒃᑯᑦ 
ᓴᙲᓪᓕᑎᑦᑎᔪᒥᓃᑦ ᐱᔪᓐᓇᕐᓂᖏᓐᓂᒃ ᑐᔅᓯᐊᕐᕖᑦ, ᓂᐅᕕᖅᑎᒃᑯᑦ (HBC) ᐊᒻᒪᓗ 

ᐸᓖᓯᒃᑯᑦ. ᐊᖅᑯᑎᒋᓪᓗᒋᑦ ᑕᒪᒃᑯᐊ ᑲᑎᒪᔨᒡᒍᑏᑦ ᑲᑎᒪᔨᕋᓛᒡᒍᑏᓪᓗ ᒐᕙᒪᑐᖃᒃᑯᓐᓂ, 
ᓱᒃᑲᐃᑦᑐᒥᒃ ᐊᒥᓱᓂᓪᓗ ᖁᓚᕆᔭᖃᖅᑐᑎᒃ, ᐅᐸᓗᖓᐃᔭᐃᕙᓪᓕᐊᓯᓚᐅᕐᓯᒪᔪᑦ 
ᐃᓄᓐᓂᑦ ᓯᕗᓕᕐᓯᓂᕐᒧᑦ ᐊᓯᙳᐸᓪᓕᐊᑎᓪᓗᒋᑦ ᐃᓄᖁᑎᖏᑦ ᒪᑭᒪᔾᔪᑎᒋᕙᑦᑕᖏᓪᓗ. 
ᐊᓯᙳᐸᓪᓕᐊᓂᖏᑦ ᐱᔪᓐᓇᕐᓯᑎᑦᑎᔪᒥᓃᑦ ᐱᓕᕆᕕᐅᔪᓂᑦ ᐊᐅᓚᔾᔭᐃᒋᐊᕐᓂᕐᒧᑦ 
ᐃᓅᖃᑎᒌᓂᑦ. 1960ᖏᓐᓂ, ᖃᓪᓗᓈᑦ ᓇᓗᓇᐃᕐᓯᒐᔪᑉᐸᓂᕐᖓᑕ 
ᑎᓴᒪᐅᓕᖅᑲᖓᔪᓂᑦ ᐃᓄᓐᓂᑦ. ᓯᕗᓪᓕᒥᓃᑦ “ᓄᓇᓕᓐᓂᑦ ᐊᖏᔪᖅᑳᑦ” ᐊᒻᒪᓗ 
ᐊᐃᑉᐸᖏᑦ ᐃᓄᒻᒪᕇᑦ ᐊᖑᓇᓱᑎᓪᓚᕆᐊᓗᐃᑦ ᓯᕗᓕᖅᑎᓪᓚᕆᐊᓗᐃᓪᓗ. ᑐᖏᓕᖏᑦ 
ᓄᓇᓕᓐᓂᑦ ᐃᖅᑲᓇᐃᔭᖅᑏᑦ ᓂᐅᕕᖅᑎᑯᓐᓂ, ᐸᓖᓯᒃᑯᓐᓂ ᑐᔅᓯᐊᕕᓐᓂᓪᓗ, ᐊᒻᒪᓗ 
ᐃᓕᓯᒪᔪᑦ ᐊᖑᓇᓱᑦᑏᑦ ᐊᐅᓪᓚᕐᓯᒪᕙᑦᑐᓪᓗ ᐃᓚᖓᓂ ᖃᓪᓗᓇᐅᔭᓲᒥᓃᑦ. ᐱᖓᔪᖏᑦ 
ᐊᓯᖏᑦ ᐃᓚᒌᒡᒍᑏᑦ, ᐊᒥᓲᓂᕐᓴᐃᑦ ᐃᓅᖃᑎᒌᑦ, ᑕᒪᒃᑯᓄᖓ ᐃᓚᒋᔭᐅᖃᑦᑕᓂᙱᑦᑐᑦ. 
ᑎᓴᒪᖏᑦ ᐊᒥᓲᓐᓂᖏᑦᑐᑦ, ᐅᐃᒡᒐᕐᓃᓐᓇᒐᓚᐃᑦ ᐊᒻᒪᓗ ᐱᒡᒐᖅᑐᑦ/ᐋᓐᓂᐊᔪᑦ, 
ᓄᓇᓕᓐᓂᑦ ᓄᓇᓕᒥᓃᑦ ᑐᕚᖃᓗᐊᖃᑦᑕᖅᑐᒥᓃᑦ ᐃᓄᓕᕆᔨᒃᑯᓐᓂᑦ. ᓯᕗᓪᓕᕐᒥ, 
ᓯᕗᓕᕐᓯᓂᕐᒧᑦ ᐱᓇᓱᐊᕋᔅᓴᐃᑦ ᐊᑐᐃᓐᓇᐅᑎᑕᐅᖅᑳᐸᑦᑐᒥᓃᑦ ᑐᖏᓕᖏᓐᓃᑦᑐᓄᑦ. 
1975ᖑᓕᖅᑎᓪᓗᒍ, ᖃᓪᓗᓈᑎᑐᑦ ᐃᓄᑦᑎᑐᓪᓗ ᑐᑭᓯᐊᔪᑦ ᐃᓅᓱᑦᑐᑦ ᐊᖑᑏᑦ 
ᐃᓕᓐᓂᐊᕐᕕᐊᓗᒻᒥ ᐃᓕᓐᓂᐊᕐᓯᒪᔪᑦ ᓯᓚᑦᑐᓴᕐᕕᒻᒥᓘᓐᓃᑦ ᑕᒪᒃᑯᓂᖓ 
ᐱᓇᓱᐊᖃᑦᑕᓕᖅᑐᒥᓃᑦ.  

ᐃᖃᓗᓐᓂ 1960 ᐱᒋᐊᓕᕋᑖᖅᑎᓪᓗᒋᑦ, ᑭᒃᑯᑐᐃᓐᓇᐃᑦ ᒥᔅᓵᓄᑦ 
ᖃᐅᔨᓴᓇᓱᐊᖅᑏᒃ ᔮᓐ ᐊᒻᒪ ᐆᒪ Hᐅᓂᒡᒪᓐ ᑐᔅᓯᕋᐅᑎᖃᓚᐅᕐᓯᒪᔪᒥᓃᒃ 
ᐊᔾᔨᒋᙱᑕᖓᓂᒃ ᐃᓄᒋᐊᓐᓂᕐᓴᓂᑦ ᐃᓅᖃᑎᒌᓕᕆᓂᕐᒥᒃ, ᐱᖓᓱᐃᓕᖅᑲᖓᓕᖅᑐᒋᑦ: 
ᓄᑖᑦ ᑮᓇᐅᔭᓕᐅᕋᓱᑦᑏᑦ ᐅᕝᕙᓘᓐᓃᑦ ᐊᐅᓚᑦᑎᔩᑦ ᐃᖅᑲᓇᐃᔭᖅᑐᕐᓯᐅᑎᓪᓚᑦᑖᓂᑦ 
ᐊᓐᓄᕌᕐᓯᒪᓲᑦ; ᐱᖅᑯᓯᖅᑎᒍᑦ ᐊᖑᓇᓱᑦᑏᑦ; ᐊᒻᒪᓗ ᐊᓯᖏᑦ ᓇᓪᓕᐊᓐᓂᑦ 
ᐃᓂᖃᕐᒪᖔᑕ ᓇᓗᓇᖅᑐᑦ. ᑕᒪᒃᑯᐊ ᐋᖅᑭᓱᖅᑕᐅᓯᒪᔪᑦ ᓴᙲᓪᓕᑎᑦᑎᓯᒪᔪᒥᓃᑦ 
ᐋᖅᑭᓯᒪᓂᐅᔪᓂᑦ ᓯᕗᓕᕐᓯᓂᕐᒥᒃ ᐊᒻᒪᓗ ᖃᓄᐃᓕᖓᓂᖏᓐᓂᒃ. ᐱᓗᐊᖅᑐᒥᑦ, ᐃᓄᐃᑦ 
ᐃᖅᑲᓇᐃᔭᖅᑐᑦ ᖃᓪᓗᓈᕐᓄᑦ ᐃᑉᐱᒋᔭᐅᑦᑎᐊᓂᕐᓴᐅᓕᖃᑦᑕᓂᕐᖓᑕ ᐊᖑᓇᓱᓐᓂᕐᒧᑦ 
ᓯᕗᓕᖅᑏᑦ ᓴᓂᐊᓂ.  

ᐊᑐᖅᑕᐅᖃᑦᑕᓂᐊᖅᑐᖅ ᓄᓇᓕᓐᓂᑦ ᐱᕙᓪᓕᐊᔪᓕᕆᓂᕐᒥ ᕿᑭᖅᑖᓗᒻᒥ 
ᐋᖅᑭᑦᑕᐅᓚᐅᕐᓯᒪᔪᖅ 1950ᖏᓐᓂ ᐃᖃᓗᓐᓂ. Hᐊᓂᒡᒪᓐᑯᑦ ᐃᓗᐃᑦᑐᒥᒃ 
ᑲᒪᓚᐅᕐᓯᒪᔪᒥᓃᒃ “ᓄᓇᓕᓐᓂᑦ ᐋᖅᑭᔅᓱᐃᓂᕐᒧᑦ”. ᑲᒪᒋᔭᖃᓗᐊᖅᑐᒥᓃᑦ 
ᐊᒥᓲᙱᑦᑐᓂᑦ ᑎᒥᖁᑎᒋᔭᐅᓗᐊᕐᐸᑦᑐᓂᑦ ᓂᕈᐊᖅᑕᐅᓯᒪᔪᓂᑦ ᓯᕗᓕᖅᑎᖃᖅᑐᑎᒃ: 
ᓄᓇᓕᓐᓂᑦ ᑲᑎᒪᔩᑦ, ᓄᓇᓕᓐᓂᑦ ᑲᑐᔾᔨᖃᑎᒌᑦ, ᑐᔅᓯᐊᕐᕕᒻᒧᑦ ᑲᑎᒪᔩᑦ 
(ᐃᓄᓕᒫᖑᓪᓗᑎᒃ) ᐊᒻᒪᓗ ᓯᓯ ᐃᓪᓗᓕᕆᓂᕐᒧᑦ ᑲᑐᔾᔨᖃᑎᒌᑦ. Hᐊᓂᒡᒪᓐᑯᑦ 

ᐃᓱᒪᒋᔭᖓᓂ, ᖃᓪᓗᓈᑦ ᐊᖏᕐᓯᒪᕙᓐᓂᕐᖓᑕ ᐃᓄᐃᑦ ᐊᒥᓱᕈᒃᑲᓐᓂᐸᓪᓕᐊᓂᖏᑦ 
ᐱᖃᑕᐅᕙᑦᑐᑦ ᓄᓇᓕᓕᕆᓂᕐᒥᒃ, ᑕᒪᓐᓇ “ᑲᔪᓯᕙᓪᓕᐊᓪᓚᕆᑦᑐᒥᓂᐅᓪᓗᓂ”. 
ᑲᔪᓯᕙᓪᓕᐊᔪᒥᓂᖅ ᐱᔾᔪᑎᖃᓗᐊᖅᑐᑎᒃ ᓴᙱᓂᖓᓂᒃ ᐃᓄᐃᑦ ᐃᓕᖅᑯᓯᖓᑕ:  

... ᒪᑯᐊ ᐱᖃᓯᐅᑎᓪᓗᒋᑦ ᖃᐅᔨᔪᒪᓂᖏᑦ, ᐃᓱᒪᓇᙱᑎᐊᖅᑐᓂᑦ 
ᐃᓱᒪᓲᖑᓂᖏᓐᓂᒃ ᐱᓇᓱᐊᕈᑎᔅᓴᓂᑦ, ‘ᐆᑦᑐᕋᓱᐊᖏᓐᓇᕈᓐᓇᐸᑦᑐᑎᒃ’, 
ᐃᓱᒪᖃᑦᑎᐊᐸᑦᑐᑎᒃ ᐃᓕᒍᑎᒋᓂᐊᖅᑕᒥᓂᒃ ᐊᑐᖅᑕᒥᒍᑦ, 
ᐊᒻᒪᓗ...ᐊᓯᖏᓐᓂᒃ ᐱᐅᓯᕆᕙᑦᑕᖏᓐᓂᒃ ᐃᓕᓯᒪᔭᖏᓐᓂᒃ 
ᐱᕈᕐᐸᓪᓕᐊᓕᕋᑖᖅᑎᓪᓗᒋᑦ. ...[ᐃᓄᐃᑦ] ᐱᔭᕆᐅᕐᓴᑎᑕᐅᓲᖑᒻᒪᑕ 
ᓄᑖᓂᑦ ᐊᑐᖅᑕᐅᕙᓕᖅᑐᓂᑦ ᑕᐃᒫᓪᓗ ᐱᓇᓱᐊᕈᓐᓇᕐᓯᓲᖑᓪᓗᑎᒃ 
ᐅᖓᑖᓄᑦ ᐃᓱᒪᒋᔭᐅᓚᐅᖅᑑᒐᓗᐊᓄᑦ ᑕᕆᐅᑉ ᐊᑭᐊᓂᒥᐅᑕᔅᓴᔭᓂᑦ 
ᐃᓕᓴᐃᔨᐅᕙᑦᑐᓂᑦ. ᐊᓯᔾᔨᐸᓪᓕᐊᓂᖓ ᐃᑲᔪᖅᑕᐅᓯᒪᒻᒥᔪᖃᐃ 
[ᐃᓄᐃᑦ] ᐱᖃᑕᐅᖃᑦᑕᕐᓯᒪᒻᒪᑕ ᐊᒥᓱᓂᑦ ᓄᓇᓕᓐᓂᑦ ᐃᓅᓯᕐᒥ 
ᐊᑐᕆᐊᖃᕐᓯᒪᔫᔮᖅᑐᑎᑐᑦ ᑕᒪᒃᑯᓂᖓ ᐱᓇᓱᐊᕈᑎᔅᓴᐅᕙᑦᑐᓂᑦ 
ᓄᓇᓕᓐᓂᑦ.  

ᐋᖅᑭᓯᒪᓕᕐᖓᑕ ᐃᖃᓗᓐᓂ, ᓄᓇᓕᓐᓂᑦ ᑲᑐᔾᔨᖃᑎᒌᑦ ᓴᖅᑭᖃᑦᑕᓕᔪᔪᑦ 
ᒥᑭᓂᕐᓴᐅᓪᓗᑎᒃ, ᐅᖓᓯᓐᓂᕐᓴᓂᑦ ᓄᓇᓕᓐᓂᑦ. 1967ᒥ-72ᒧᑦ ᑎᑭᑦᑐᒍ, ᐆᑦᑑᑎᒋᓗᒍ, 
ᐃᒃᐱᐊᕐᔪᒃ ᒪᑯᓂᖓ ᐱᑕᖃᓕᔪᔪᖅ ᐃᓪᓗᓕᕆᔨᒃᑯᑦ, ᓄᓇᓕᓐᓂᑦ ᑲᑎᒪᔩᑦ, 
ᐋᓐᓂᐊᖅᑐᓕᕆᓂᕐᒧᑦ ᑲᑎᒪᔨᕋᓛᑦ, ᐱᙳᐊᖅᑐᓕᕆᓂᕐᒧᑦ ᑲᑎᒪᔨᕋᓛᑦ, ᐊᒻᒪᓗ 
- ᐊᑐᕐᓂᕐᐹᒥᒃ ᑎᒥᐅᔪᒥᒃ ᓇᒥᓕᒫᖅ - ᐊᖑᓇᓱᑦᑐᓕᕆᔨᒃᑯᑦ ᑲᑐᔾᔨᖃᑎᒌᖏᑦ. 
ᓯᕗᓪᓕᕐᐹᖑᓪᓗᓂ ᐃᔅᓯᕙᐅᑕᐅᒋᐊᙵᓚᐅᕐᓯᒪᔪᖅ ᓄᓇᓕᓐᓂᑦ ᑲᑎᒪᔨᓂᑦ 
ᑎᑦᑎᒍᓱᑦᑐᓂ ᐅᖃᓚᐅᕐᓯᒪᔪᖅ ᐃᓕᖅᑯᓯᕆᙱᑕᖏᓐᓂᒃ ᐊᑐᕐᐸᓪᓕᐊᓕᖅᑎᓪᓗᒋᑦ 
ᑕᒪᒃᑯᓂᖓ ᑎᒥᐅᔪᓂᑦ, “ᓄᓇᓕᓐᓂᑦ ᑲᑎᒪᔩᑦ ᓯᕗᓪᓕᕐᐹᒥ ᐱᒋᐊᕐᖓᑕ, 
ᖃᐅᔨᒪᓚᐅᕐᓯᒪᙱᑦᑐᑦ ᖃᓄᐃᓕᐅᕆᐊᖃᓪᓚᕆᓐᓂᐊᕐᒪᖔᑦᑕ ᐊᒻᒪᓗ 
ᖃᓄᖅ ᐊᑑᑎᑎᓐᓂᐊᕐᒪᖔᑦᑎᒍ. ᑭᓯᐊᓂᓕ ᐊᔪᐃᓐᓈᕆᓯᒪᒐᑦᑎᒍ ᒫᓐᓇ 
ᖃᐅᔨᒪᓕᖅᑐᒍᑦ.” ᖃᓪᓗᓈᑦ ᐃᓕᓴᐃᕙᑦᑐᑦ ᓱᓕ ᐱᔪᓐᓇᕐᓂᓕᐊᓘᑎᓪᓗᒋᑦ, 
ᓄᓇᓖᑦ ᐱᓕᕆᔪᓐᓇᕐᓯᕙᓪᓕᐊᓂᖓᑦ ᓇᒻᒥᓂᖅ ᐊᐅᓚᑦᑎᓂᕐᒧᑦ ᐱᕙᓪᓕᐊᕐᓯᒪᔪᖅ 
ᐊᖅᑯᑎᒋᓪᓗᒋᑦ ᑕᒪᒃᑯᐊ ᑎᒥᐅᔪᑦ ᓲᕐᓗ ᑖᒃᑯᐊᑎᑐᑦ.  

ᑲᑐᔾᔨᖃᑎᒌᑦ (ᑯᐊᐸᒃᑯᑦ/ᐃᓚᒌᔅᓴᒃᑯᑦ)

ᓴᖅᑭᑎᑦᑎᓪᓗᑎᒃ ᐃᖅᑲᓇᐃᔮᔅᓴᓂᑦ ᓴᓗᒻᒪᕐᓴᐃᔨᐅᓂᕐᒧᑦ, ᐊᐅᓚᐅᓯᕆᔨᐅᓂᕐᒧᑦ 
ᐊᓪᓚᑦᑎᐅᓂᕐᒧᓪᓗ ᑐᑭᒧᐊᒍᑎᔅᓴᐅᓚᐅᕐᓯᒪᙱᑦᑑᒐᓗᐊᑦ ᐱᕙᓪᓕᐊᔪᓕᕆᓂᕐᒧᑦ, 
ᐊᒻᒪᓗ ᓴᖅᑮᒐᒥᒃ ᑭᓯᐊᓂ ᐃᓕᓐᓂᐊᕐᓯᒪᔪᓄᑦ ᑲᑐᔾᔨᖃᑎᒌᓂᑦ ᐊᐅᓚᑦᑎᔨᓂᑦ ᐊᒻᒪᓗ 
ᐱᓕᕆᕕᓕᕆᔨᓂᑦ ᒐᕙᒪᒃᑯᑦ ᓂᕆᐅᓕᑕᐃᓐᓇᖅᑐᒥᓃᑦ ᐊᑐᖅᑎᑦᑎᒋᐊᕈᒪᔭᕆᐊᔅᓴᖅ 
ᐃᓅᓯᕐᒥ ᐊᓯᔾᔨᕐᓂᐅᖁᔨᓯᒪᔭᖏᓐᓂᒃ. ᑕᐃᒪᐃᒻᒪᑦ, ᖃᓄᐃᑦᑐᑐᐃᓐᓇᐃᑦ 
ᐃᓕᑕᐅᔪᑦ ᐃᑲᔪᖃᑦᑕᓂᒃᑯᑦ ᐅᕝᕙᓘᓐᓃᑦ ᓂᕈᐊᖅᑕᐅᓯᒪᔫᑉ ᐊᓪᓚᕝᕕᖓᓂ 
ᐃᖅᑲᓇᐃᔭᕈᓐᓇᕐᓯᒍᑕᐅᕙᑦᑐᒥᓃᑦ ᑭᒃᑯᑐᐃᓐᓇᕐᓄᑦ ᐃᖅᑲᓇᐃᔭᕐᕕᓐᓂᑦ ᓲᕐᓗ 
ᒪᑯᓂᖓ ᓄᓇᓕᓐᓂᑦ ᓂᐅᕕᕐᕕᒻᒥ, ᓂᐅᕕᐅᑎᖃᖃᑦᑕᓂᕐᒥᒃ ᓂᐅᕐᕈᑎᔅᓴᓂᑦ 
(ᓲᕐᓗ ᓯᓚᑖᓄᑦ ᓂᐅᕐᕈᑎᖃᖃᑦᑕᕐᓂᖅ ᐃᖃᓗᓐᓂᒃ), ᓴᓇᙳᐊᖃᑦᑕᕐᓂᖅ 
ᓂᐅᕐᕈᑎᖃᖃᑦᑕᓂᕐᓗ ᓴᓇᐅᒐᕐᓂᑦ, ᑎᑎᖅᑐᒐᕐᓂᑦ, ᓄᕕᕐᓴᒐᕐᓂᑦ ᒥᕐᓱᒐᕐᓂᑦ, 
ᐳᓚᕋᑦᑐᓕᕆᖃᑦᑕᓂᕐᓗ. ᐊᒥᓱᑦ ᐃᓄᐃᑦ ᐱᓕᕆᔪᓐᓇᐅᑎᖃᕐᓯᒪᒻᒪᑕ ᑕᒪᑐᒧᖓ 
ᐊᓯᔾᔨᕐᓂᐅᔪᒧᑦ ᐊᒻᒪᓗ ᐃᓚᒋᔭᐅᔪᒪᓯᒪᓪᓗᑎᒃ. ᐱᒻᒪᕆᐅᓂᕐᐹᖑᓯᒪᔪᖅ ᑕᒪᑐᒥᖓ 
ᑲᔪᖏᕐᓴᐃᒍᑎᖃᕐᓂᕐᒧᑦ, ᓇᓗᓇᙱᑎᐊᖅᑐᓂ, ᑲᑐᔾᔨᖃᑎᒌᑦᑐᑎᒃ ᐊᐅᓚᔾᔭᐃᒋᐊᕐᓂᖅ.  

ᑲᑐᔾᔨᖃᑎᒌᑦ ᓴᖅᑭᖅᑎᑕᐅᓯᒪᒻᒪᑕ ᐊᑐᖅᑕᐅᓯᒪᔪᒧᑦ ᑕᐃᔭᐅᓪᓗᓂ 
ᐃᒫᒃ ᐃᓄᓐᓂᒃ ᐊᑐᖅᑐᐊᑎᑦᑎᓂᕐᒧᑦ ᑮᓇᐅᔭᑦ, ᐋᖅᑭᑦᑕᐅᓚᐅᕐᓯᒪᔪᑦ 1953ᒥ. 
ᑖᒃᑯᐊ ᑮᓇᐅᔭᑦ ᐊᑐᕐᓯᒪᔪᑦ ᐃᓄᓐᓄᑦ ᑮᓇᐅᔭᒃᑯᕕᑦᑕᖃᙱᑦᑐᓄᑦ ᓄᓇᓕᓐᓂᑦ 
ᐅᕝᕙᓘᓐᓃᑦ ᐊᓯᖏᓐᓂᒃ ᑮᓇᐅᔭᑐᕈᑕᐅᒋᐊᖃᓲᓂᑦ ᓇᒻᒥᓂᖅ ᐱᓕᕆᕕᖃᕐᓂᕐᒧᑦ, 
ᓇᓗᓇᐃᔭᐃᒋᐊᑐᙱᓪᓗᑎᒃ ᐊᑐᓂᑦ ᐱᓕᕆᐊᖏᑕ ᒥᔅᓵᓄᑦ ᐱᖁᔭᓕᐅᕐᕕᔾᔪᐊᕐᒧᑦ. 
ᓯᕗᓪᓕᕐᒥ, ᐊᒥᓲᙱᑦᑐᑦ ᐅᑭᐅᖅᑕᖅᑐᒥ ᑲᑐᔾᔨᖃᑎᒌᑦ ᐋᖅᑭᓱᖅᑕᐅᓯᒪᔪᑦ ᑯᐸᐃᒻᒥ 
ᒐᕙᒪᖃᕐᕕᖓᑕ ᒪᓕᒐᓕᐊᕆᓯᒪᔭᖓᓐᓂ ᐋᖅᑭᑦᑕᐅᓯᒪᒌᖅᑐᒥᓂᐅᓪᓗᓂ ᑖᓐᓇ. 
ᓄᑖᖅ ᒪᓕᒐᓕᐊᖑᓚᐅᕐᓯᒪᒧᖅ ᓄᓇᑦᓯᐊᕐᒥ 1958ᒥ, ᐊᒻᒪᓗ ᑕᓪᓕᒪᓂᑦ ᕿᑭᖅᑖᓗᒻᒥ 
ᓄᓇᓕᓐᓂᑦ ᑲᑐᔾᔨᖃᑎᒌᓂᑦ ᐋᖅᑮᔪᒥᓂᐅᓪᓗᑎᒃ ᐊᑯᓐᓂᖏᓐᓂ 1959 ᐊᒻᒪᓗ 1963, 
ᑎᓴᒪᑦ ᑭᖑᓪᓖᑦ ᓴᖅᑭᖅᑐᒥᓂᐅᓪᓗᑎᒃ 1968ᒥ, ᐊᒻᒪᓗ ᑎᓴᒪᒃᑲᓐᓃᑦ 1973-74ᒥ.  

ᐱᒋᐊᖅᑎᑦᑎᓯᒪᔪᑦ ᑲᑐᔾᔨᖃᑎᒌᑦ ᕿᑭᖅᑖᓗᒻᒥ ᐅᑯᐊᖑᓚᐅᕐᓯᒪᔪᑦ 
ᐱᖓᓐᓇᖓᓂ ᕿᑭᖅᑖᓘᑉ ᐃᓄᓐᓄᑦ ᑯᐊᐸᒃᑯᑦ ᑭᙵᕐᓂ. ᑕᒫᓂ, ᐅᑭᐅᖅᑕᖅᑐᒥ 
ᐃᖅᑲᓇᐃᔭᖅᑎ ᑎᓕᐅᕆᓚᐅᕐᓯᒪᔪᒥᓂᖅ ᓴᓇᙳᐊᖅᑎᓂᑦ 1950ᖏᓐᓂ. ᒐᕙᒪᒃᑯᓐᓂ 
ᓇᒻᒥᓂᕐᓗ ᑮᓇᐅᔭᓂᑦ ᐊᑐᖅᑐᑎᒃ, ᑖᓐᓇ ᐱᓕᕆᐊᖅ ᑲᔪᓯᕙᓪᓕᐊᑎᐊᕐᓯᒪᔪᖅ 
ᐋᖅᑭᓱᖅᑕᐅᑦᑎᐊᕐᖓᑦ 1959ᒥ ᑯᐊᐸᐅᓪᓗᓂ. ᒪᕐᕉᒃ ᖁᑦᑎᑦᑐᒥ ᓄᓇᓖᑦ 

ᒪᓕᔅᓴᓚᐅᕐᓯᒪᔪᑦ ᑭᙵᐃᑦ ᐊᑐᖅᑕᖓᓐᓂᒃ, ᐊᒻᒪᓗ ᖃᐅᔨᓴᐅᑕᐅᕙᑦᑐᑦ 
ᐊᐅᓚᔾᔭᐃᒍᑕᐅᓯᒪᓪᓗᑎᒃ ᓇᑭᑐᐃᓐᓈᕐᓯᒪᔪᑦ-ᓄᓇᓕᓐᓂᑦ ᑲᑎᒪᓂᖓᓐᓂ 
ᐋᖅᑮᑦᑎᐊᓚᐅᖅᑎᓪᓗᒋᑦ 1963ᒥ. ᕿᓚᒥᑯᓗᒃ ᐃᓄᐃᑦ ᓴᓇᙳᐊᕈᓐᓇᑎᐊᖅᑐᑦ 
ᐊᒻᒪᓗ ᖃᓪᓗᓈᑦ ᓂᐅᕐᕈᑎᖃᕈᓐᓇᖅᑐᑦ ᐋᖅᑮᓚᐅᕐᓯᒪᔪᑦ ᓴᓇᕕᐅᖃᑦᑕᓂᐊᓕᖅᑐᒥᒃ, 
ᖃᐅᔨᒪᔭᐅᓕᖅᑎᑎᑦᑎᐊᖅᑐᑎᒃ ᑕᒪᒃᑮᓐᓂᒃ ᑭᒃᑯᑐᐃᓐᓇᕐᓂᑦ ᐊᒻᒪᓗ ᓄᓇᓕᖏᓐᓂᒃ. 

ᓴᓇᙳᐊᒐᐃᑦ, ᒥᕐᓱᒐᐃᑦ ᐊᓯᖏᓪᓗ ᓴᓇᔭᐅᓯᒪᔪᑦ ᒪᑭᒪᔾᔪᑕᐅᓕᖅᑐᑎᒃ 
ᑯᐊᐸᒃᑯᓐᓄᑦ, ᑭᖑᓂᐊᒍᓪᓗ ᐊᓯᖏᓐᓄᑦ ᑎᒥᐅᔪᓄᑦ ᑐᕌᖃᑦᑕᕈᓐᓇᕐᓯᓪᓗᑎᒃ. 
ᖃᖓᑐᐃᓐᓇᖅ 1970ᒥᓂᑦ, ᐊᔾᔨᒌᖃᑦᑕᕐᓯᒪᙱᑦᑐᑦ ᐱᔾᔪᑎᖏᑦ ᐊᑕᐅᓯᑐᐊᕐᒥᒃ-
ᐱᔾᔪᑎᖃᖅᑐᑎᒃ ᓂᐅᕕᕐᑯᒃ/ᓂᐅᕕᕐᕖᑦ ᑯᐊᐸᐃᑦ ᖃᓄᐃᑦᑐᑐᐃᓐᓇᑦᑎᐊᓄᑦ 
ᑎᒥᐅᔪᓄᑦ ᐱᔨᑦᑎᕋᐅᑎᖃᓕᖅᑐᑎᒃ (ᐱᖃᓯᐅᑎᓪᓗᒍ ᑳᓐᑐᓛᔅᓯᖃᑦᑕᕐᓂᖅ 
ᓄᓇᓕᓐᓄᑦ) ᒪᑯᐊᖑᓯᒪᔪᑦ ᓂᐅᕕᕐᕕᒃ, ᐊᐅᓚᑦᑎᓂᖅ ᑐᔪᕐᒥᕕᒻᒥᒃ, 
ᐅᖅᓱᐊᓗᑦᑕᑎᑦᑎᖃᑦᑕᕐᓂᖅ, ᑕᓚᕖᓴᓕᕆᓂᖅ, ᓴᓇᕐᕈᑎᓕᕆᓂᖅ, 
ᓴᓇᐅᒐᕐᓂᑦ ᒥᕐᓱᒐᕐᓂᓪᓗ ᑲᒪᖃᑦᑕᕐᓂᖅ, ᐊᑐᖅᑐᐊᑎᑦᑎᖃᑦᑕᕐᓂᖅ ᐊᒻᒪᓗ 
ᓂᐅᕕᐊᕆᕙᓪᓕᐊᓪᓗᒋᑦ ᐊᑭᓕᕐᓱᐃᖃᑦᑕᕐᓂᖅ.  

ᒐᕙᒪᒃᑯᑎᒍᑦ ᐱᒻᒪᕆᐅᓂᖓ ᐊᐅᓚᔾᔭᐃᒋᐊᕐᓂᕐᒧᑦ ᖃᐅᔨᔭᐅᓇᓱᐊᕐᓯᒪᔪᖅ 
ᐊᑲᐅᒍᓐᓃᓇᖅᑐᒥᒃ ᖃᐅᔨᓇᓱᐊᕈᑎᒥᓂᖓᓂᒃ ᒥᐅᕆᕕᐅᓪ ᒥᑦᓱᓪ (1996), 
ᑎᑎᕋᐅᓯᓕᒥᓂᖅ ᑯᐊᐸᒃᑯᓐᓂᑦ ᐋᖅᑭᔅᓱᐃᔾᔪᑎᐅᓂᕋᐃᓪᓗᓂ ᐃᓄᐃᑦ ᑭᒃᑰᓂᖏᓐᓂᒃ, 
ᐊᒻᒪᓗᑦᑕᐅᖅ ᓱᑯᑦᑎᐊᓃᓐᓂᖏᓐᓂᒃ ᐊᔾᔨᒌᙱᑐᒡᒍᑎᐅᑎᓪᓗᒋᑦ ᓄᓇᕗᒥᐅᑦ. 
ᐱᒻᒪᕆᐅᓱᒋᑦᑎᓐᓂᕋᒥ ᖃᐅᔨᓇᓱᐊᕈᑎᖃᕆᐊᔅᓴᖅ ᐱᐅᓯᕆᔭᐅᕙᑦᑐᓂᑦ 
ᐱᓕᕆᖃᑎᒌᓐᓂᐅᕙᑦᑐᓂᓪᓗ. ᖃᐅᔨᓴᕈᑎᒋᓯᒪᔭᖏᓐᓂ, ᑯᐊᐸᒃᑯᑦ, 
“ᐊᖅᑯᑎᖃᖅᑎᑦᑎᔪᒥᓃᑦ ᑕᕝᕘᓇᓗ ᒐᕙᒪᖃᕐᕕᒃ ᑎᑭᑎᑦᑎᕙᑦᑐᑎᒃ ᓇᒻᒥᓂᖅ 
ᐱᓕᕆᕕᖃᕐᓂᕐᒥᒃ ᐃᓄᓐᓄᑦ.” ᑖᓐᓇ ᐱᔾᔪᑎᓕᒥᓂᖅ ᑲᓇᑕᒥᐅᑦ ᐊᑐᐊᒐᓕᐅᖅᑏᑦ 
1950ᖏᓐᓂ ᑐᑭᑖᕈᓐᓇᓚᐅᕐᓯᒪᙱᓐᓂᖏᓐᓄᑦ ᐃᓚᓕᐅᔾᔭᐅᓂᐊᕐᒪᖔᑕ 
ᐃᓄᐃᑦ ᐅᕝᕙᓘᓐᓃᑦ ᑲᔪᓯᑎᑐᐃᓐᓇᕐᓗᒋᑦ ᐊᖑᓇᓱᖃᑦᑕᓂᕐᒥᒃ. ᑯᐊᐸᒃᑯᑦ 
ᐱᕙᓪᓕᐊᑎᑦᑎᔾᔪᑎᓪᓚᕆᒥᓃᑦ ᐱᔾᔪᑎᒋᓪᓗᒍ ᑕᒪᒃᑮᓐᓂᒃ ᐃᓄᓐᓂᑦ ᒐᕙᒪᒃᑯᓂᓪᓗ 
ᐃᓂᑖᖅᑎᑎᓐᓂᕐᖓᑕ ᐊᑐᓂᑦ ᐃᓅᓯᖃᖅᑎᓪᓗᒋᑦ. ᐃᓄᓐᓄᑦ ᐱᓗᐊᖅᑐᒥᑦ, ᑯᐊᐸᒃᑯᑦ 
ᐊᖅᑯᓯᐅᕆᔪᒥᓃᑦ ᑕᒪᒃᑮᓐᓂᒃ “ᒫᓐᓇᓕᓴᖅᑎᑐᑦ” ᐱᐅᓯᖅᑖᑎᑦᑎᓂᕐᒥᒃ ᑭᓯᐊᓂᑦᑕᐅᖅ 
ᐊᑐᖅᑎᑦᑎᒋᐊᒃᑲᓂᖅᑐᑎᒃ ᓈᒻᒪᑦᑐᒥᒃ ᐃᓅᖃᑎᒌᑦᑎᐊᓂᕐᒥᒃ ᐊᒻᒪᓗ “ᐃᑲᔪᖅᑐᑎᒃ 
ᐱᕙᓪᓕᐊᑎᑦᑎᓂᕐᒥᒃ ᑮᓇᐅᔭᓕᐊᓘᙱᑦᑐᓂᑦ ᐱᐅᓯᕆᔭᐅᕙᑦᑐᓂᑦ.” ᐅᖃᒃᑲᓂᖅᑐᓂ, 
“ᐃᓕᑕᒥᓂᖏᑦ ᐃᓄᐃᑦ ᐊᐅᓚᑦᑎᕙᑦᑐᑎᒃ ᑯᐊᐸᒃᑯᓐᓂ ᓄᑭᑦᑖᕈᑕᐅᓯᒪᔪᑦ ᐊᒻᒪᓗ 
ᐱᔾᔪᑎᔅᓴᖅᑖᕈᑕᐅᓯᒪᔪᑦ ᓄᓇᑖᕐᓂᕐᒧᑦ ᐊᒻᒪᓗ ᓄᓇᕗᒧᑦ.”  

ᐊᑲᕐᕆᔮᕈᑏᑦ ᐊᒻᒪᓗ ᐊᑐᖅᑕᐅᒐᔪᙱᑦᑐᑦ 
ᐱᕈᕐᐸᓪᓕᐊᑎᑦᑎᔾᔪᑏᑦ 

ᒐᕙᒪᒃᑯᓐᓂ ᐊᐅᓚᔾᔭᐃᒋᐊᕈᑕᐅᔪᑦ, ᐸᕐᓇᐅᑕᐅᔪᑦ, ᐊᒻᒪᓗ ᑮᓇᐅᔭᐃᑦ 
ᐱᕈᕐᐊᓪᓕᐊᑎᑦᑎᔾᔪᑎᔅᓴᐃᑦ ᑯᐊᐸᒃᑯᓐᓄᑦ ᒐᕙᒪᒃᑯᓐᓂᑦ ᐃᑲᔫᑎᑑᓐᓂᖏᒻᒪᑕ 
ᒪᑭᒪᔾᔪᑎᔅᓴᓄᑦ ᐱᕙᓪᓕᐊᔪᓕᕆᓂᕐᒧᑦ. ᐱᒋᐊᖅᑐᑎᒃ 1958ᒥ, ᐊᑐᖅᑐᒥᓂᐅᓪᓗᑎᒃ 
ᖁᓕᓂᑦ ᐊᕐᕌᒍᓂᑦ, ᑕᒪᕐᒥᓕᒫᑦᑎᐊᐸᓗᒃ ᐅᑭᐅᖅᑕᖅᑐᒥᐅᑦ ᐱᔾᔪᑎᒥᓃᑦ 
“ᒪᑭᒪᓇᓱᐊᕈᑎᓂᑦ ᖃᐅᔨᓴᕐᓂᕐᒧᑦ”. ᖃᐅᔨᓴᖅᑏᑦ ᐃᓄᓕᕆᔨᑐᖃᒃᑯᓐᓂᑦ 
ᐱᖃᑕᐅᑎᑕᒥᓃᑦ ᑎᑎᕋᕐᓯᒪᔪᓂᑦ ᕿᒥᕐᕈᖁᓪᓗᒋᑦ ᐊᒻᒪᓗ ᐱᓕᕆᕕᓐᓂᑦ 
ᖃᐅᔨᓴᖁᓪᓗᒋᑦ ᐱᕙᓪᓕᐊᔪᓕᕆᓂᕐᒥᑦ ᐱᓇᓱᐊᕋᔅᓴᓂᑦ ᐊᕕᑦᑐᕐᓯᒪᓂᐅᔪᓂᑦ, 
ᑲᒪᒋᔭᖃᓚᐅᕐᓯᒪᔪᑦ. ᑕᒪᕐᒥᓕᒫᐸᓗᒃ ᐊᕕᑦᑐᕐᓯᒪᕕᐅᔪᓄᑦ, ᑕᒪᒃᑯᐊ ᓯᕗᓪᓕᕐᐹᒥ 
ᓈᒪᔪᒥᒃ, ᓴᖅᑭᖅᑕᐅᓯᒪᓪᓗᑎᒃ ᖃᐅᔨᓴᐅᑎᒥᓃᑦ ᐊᖑᓇᓱᑦᑕᐅᕙᑦᑐᓂᑦ ᐊᒻᒪᓗ 
ᐱᐅᓯᕆᔭᐅᕙᑦᑐᓂᑦ ᐃᓄᐃᑦ ᐊᖑᓇᓱᖃᑦᑕᕐᓂᖏᓐᓂ. 

ᖃᐅᔨᓴᕐᕕᒥᓂᖏᑦ ᐃᓚᓕᐅᑎᒐᓛᑐᐃᓐᓇᔪᔪᑦ ᖃᐅᔨᒪᔭᐅᔭᕇᖅᑐᓄᑦ 
ᐱᕙᓪᓕᐊᑎᑕᔅᓴᓄᑦ, ᐊᒻᒪᓗ ᑕᐃᔅᓱᒪᓂ ᒐᕙᒪᒃᑯᑦ ᓂᕆᐅᒋᔭᔅᓴᖃᕋᓱᒋᐊᔅᓴᖅ 
ᖁᓚᓕᖅᑎᓪᓗᒋᑦ ᓄᓇᒦᙶᖅᑐᓂᑦ ᒪᑭᒪᔾᔪᑎᖃᕐᓂᕐᒥᒃ, ᖃᐅᔨᒪᓂᕆᔭᐅᔪᑦ 
ᓄᐊᑕᐅᓯᒪᔪᑦ ᑖᒃᑯᐊ ᖃᐅᔨᓴᕐᓂᖏᑎᒍᑦ ᐊᑐᖅᑕᐅᓯᒪᓪᓗᐊᖏᑦᑐᑦ. ᑭᓯᐊᓂᓕ, 
ᐃᓚᖏᑦ ᖃᐅᔨᒪᔭᐅᑦᑎᐊᖅᑐᑦ ᐃᓚᖏᑦ ᕿᑭᖅᑕᓗᒻᒦᑦᑐᑦ, ᐊᒻᒪᓗ ᐃᓚᖏᑦ ᓄᑖᑦ 
ᐊᑐᖅᑕᐅᓯᒪᔪᑦ ᓄᓇᓖᑦ ᐃᓗᐊᓂ. ᓴᓇᐅᒐᐃᑦ ᒥᕐᓱᒐᐃᓪᓗ ᑮᓇᐅᔾᔭᔅᓴᒍᑕᐅᓂᕐᐹᒥᓃᑦ 
ᑕᒪᒃᑯᓇᙵᑦ, ᑭᓯᐊᓂ ᐊᐅᓪᓚᕈᔾᔨᖃᑦᑕᕐᓂᖅ ᐊᒻᒪᓗ ᐱᒋᐊᕐᓂᖓᑦ ᓄᓇᓕᓐᓂᑦ 
ᐳᓚᕋᑦᑐᓕᖃᑦᑕᕐᓂᐅᑉ ᑕᒫᓂ ᐱᒋᐊᕐᓯᒪᒋᓪᓗᑎᒃ. ᑭᙵᕐᓂᑦ ᐃᖃᓪᓕᐊᕐᕕᓕᒥᓃᑦ 
ᐳᓚᕋᑦᑎᓄᑦ ᑕᐃᔅᓱᒪᓂ, ᐊᒻᒪᓗ ᐸᓐᓂᖅᑑᒥ ᐃᖃᓗᒐᓱᕝᕕᑦᑕᖃᖃᑦᑕᕐᓯᒪᓪᓗᓂ 
ᐊᒻᒪᓗ, 1972 ᑭᖑᓂᐊᒍᑦ, ᒥᕐᖑᐃᓯᕐᕕᒃ ᖃᓂᒋᔭᖓᓂ ᐊᐅᓱᐃᑦᑑᑉ, ᖃᖅᑲᓯᐅᖅᑏᑦ 
ᖃᖅᑲᓯᐅᕐᕕᒋᕙᑦᑕᖓᓐᓂ, ᐱᓱᕋᒋᐊᕐᓯᒪᕙᑦᑐᑎᓪᓗ ᓯᕐᒥᐊᓗᓐᓄᑦ 1950 
ᐱᒋᐊᓕᕋᑖᕐᓂᖏᓐᓂ ᑕᐃᒪᙵᓂᑦ ᑕᑉᐸᐅᙵᖃᑦᑕᕐᓯᒪᔪᑦ. ᐊᐅᔪᐃᑦᑐᖅ ᒥᕐᖑᐃᓯᕐᕕᒃ 
- ᕿᑭᖅᑖᓗᒻᒥ ᓯᕗᓪᓕᕐᐹᖑᓯᒪᔪᖅ - ᐊᒥᓲᙱᑦᑐᓂᑦ ᐃᖅᑲᓇᐃᔮᔅᓴᖃᖅᑎᑦᑎᓯᒪᔪᖅ 
ᐸᓐᓂᖅᑑᒥ (ᐊᒻᒪᓗ ᐱᑕᖃᕋᔪᐃᑦᑐᓂ ᐊᑕᐅᓯᕐᒥᓪᓗᑭᐊᖅ ᒪᕐᕉᓂᓪᓗᑭᐊᖅ 
ᐃᖅᑲᓇᐃᔮᔅᓴᖅᑕᖃᓲᖅ ᖃᓂᒋᔭᖓᓂ ᕿᑭᖅᑕᕐᔪᐊᕐᒥ), ᐃᑲᔫᑎᖃᕐᓯᒪᔪᖅ 
ᖃᐅᔨᔭᐅᑎᑦᑎᓂᕐᒥᒃ ᓄᓇᓖᑦ ᖃᐅᔨᒪᔭᐅᔾᔪᑎᖓᓐᓂᒃ ᑲᔾᔮᓇᕐᓂᕐᐹᖑᓂᖓᓂᒃ. 
ᑕᒪᒃᑯᐊ ᐱᓕᕆᐊᖑᕙᑦᑐᑦ ᐋᖅᑭᒋᐊᕐᓯᑎᑦᑎᓯᒪᒐᓗᐊᖅᑎᓪᓗᒋᑦ ᖃᓪᓗᓈᑦ 

ᓄᓇᖓᓐᓂᒥᐅᑎᑐᑦ ᑲᓇᑕᒥ ᐅᔾᔨᕆᔭᐅᑎᑦᑎᓂᕐᒥᒃ ᐊᒻᒪᓗ ᕿᑭᖅᑖᓘᑉ 
ᑕᑯᓐᓈᖅᑕᐅᑦᑎᐊᕐᓂᖓᓂᒃ, ᑲᒪᒋᔭᖃᕐᓯᒪᓗᐊᙱᑦᑐᑦ ᐊᑭᓖᓂᕐᒥᒃ 
ᐊᑭᑦᑐᕆᐊᕐᐸᓪᓕᐊᕐᓯᒪᔪᓂᑦ ᐊᒻᒪᓗ ᓂᕆᐅᒋᔭᐅᕙᑦᑐᓂᑦ ᐃᓄᓐᓄᑦ ᓄᓇᓕᓐᓂᑦ 
ᐃᓅᓯᖃᕐᓂᕐᒥᒃ. 

ᐅᔭᕋᓐᓂᐊᕐᓂᖅ, ᐅᕐᓱᐊᓗᑦ 
ᐊᒻᒪ ᒑᓯ   
1970ᖏᓐᓂ ᑭᓯᐊᓂ, ᐅᖃᖃᑎᒌᒍᑎᖃᖃᑦᑕᕐᓂᖅ ᐱᕙᓪᓕᐊᔪᓕᕆᓂᕐᒥᒃ 
ᑲᓇᑕᒥ ᐅᑭᐅᖅᑕᖅᑐᒥ ᐱᒋᐊᓚᐅᕐᓯᒪᒧᖅ ᐃᖅᑯᓪᓕᐅᑕᐅᓪᓗᑎᒃ 
ᐱᕈᕐᓰᕕᓕᕆᓂᖅ ᐊᒻᒪᓗ ᓇᐹᖅᑐᓕᕆᓂᖅ, ᐱᔾᔪᑎᒋᓪᓗᒍ 
ᓂᕆᐅᒋᔭᔅᓴᖃᕐᓂᕐᓴᐅᓚᐅᕐᓯᒪᒻᒪᑕ ᓂᒋᐊᓂ ᔫᑳᓐ ᐊᒻᒪᓗ ᒪᑭᓐᓯᒥᒃ ᐅᐊᓕᓂᐅᑉ 
ᒥᔅᓵᓄᑦ ᑕᒪᐃᒃᑯᐊ ᑕᐅᕙᓂ ᑲᒪᒋᔭᐅᔪᓐᓇᓂᕐᓴᐅᓯᒪᒻᒪᑕ. ᒪᑭᒪᔾᔪᑎᔅᓴᓂᑦ 
ᑕᐃᒪᐃᑦᑐᒐᓚᓐᓂᑦ ᓂᕆᐅᒋᔭᔅᓴᖃᕋᓱᒋᐊᔅᓴᖅ ᓴᐱᓕᓚᐅᕐᓯᒪᔪᑦ ᑭᓯᐊᓂᓕ 
ᖃᐅᔨᓇᓱᐊᕈᒪᕙᓪᓕᐊᓯᓚᐅᕐᓯᒪᒻᒥᔪᑦ ᕿᑭᖅᑖᓗᓕᐊᕋᒥᒃ ᐊᒻᒪᓗ ᐃᓗᓕᖏᓐᓂᒃ 
ᖃᐅᔨᒪᔭᐅᙱᑦᑐᓂᑦ, ᐊᑦᑐᖅᑕᐅᓯᒪᙱᑦᑐᑦ ᓄᓇᒦᙶᖅᑐᓂᑦ ᐱᓇᓱᐊᕈᑎᔅᓴᓪᓚᕇᑦ. 
1950ᖏᓐᓂ, ᕿᓂᕐᓂᖅ ᐃᓚᐃᓐᓇᖓᓂᒃ ᐃᓄᓐᓄᑦ ᐃᓛᓐᓂᓚᐅᓱᖓᖅ ᐊᒻᒪᓗ 
ᓇᒥᓕᒫᖅ ᐱᓇᓱᐊᕐᕕᐅᔪᓐᓇᕐᓯᕙᑦᑐᒥᓂᖅ ᐃᓕᓯᒪᔭᖏᓐᓂᒃ ᓅᓯᒪᓗᓂ. ᑕᒪᑐᒥᖓ, 
ᐃᑲᔪᕐᓯᒪᔪᑦ ᓄᓇᓕᕆᔨᓂᑦ ᐊᒻᒪᓗ ᐅᔭᕋᓐᓂᐊᕐᕕᓕᕆᔨᓂᑦ ᓴᕕᕋᔅᓴᓕᕆᓂᕐᒥᒃ 
ᓴᓂᑭᓗᐊᕐᒥ ᑎᑭᐅᑎᓪᓗᒍ ᑕᒪᒃᑯᓄᖓ ᐅᕐᓱᐊᓗᔅᓯᐅᓂᕐᒧᑦ ᒑᓯᓯᐅᕐᓂᒧᓪᓗ 
ᖁᑦᑎᑦᑐᒥ. 1960ᖏᓐᓂ, ᐱᓕᕆᐊᔅᓴᓪᓚᕆᓐᓂᑦ ᐱᓕᕆᕙᓪᓕᐊᓯᒪᒻᒥᔪᑦ, ᕿᑭᖅᑖᓘᑉ 
ᐅᐊᓐᓇᖓᓂ ᐱᓗᐊᖅᑐᒥᑦ, 1970ᖏᓐᓂ ᒪᕐᕉᓐᓂᒃ ᐅᔭᕋᓐᓂᐊᕐᕕᑦᑕᖃᓚᐅᕐᓯᒪᔪᖅ 
ᐅᐊᓐᓇᖓᓂ 70°, ᑕᒪᒃᑮᒃ ᐊᑐᓚᐅᕐᓯᒪᔪᑦ ᐃᓄᓐᓂᑦ ᐃᑲᔪᖅᑎᖃᖅᑐᑎᒃ 
ᐱᔾᔪᑎᒋᓪᓗᒋᑦ ᐊᑐᐊᒐᖅ ᐊᒻᒪᓗ ᐊᑲᐅᓈᕐᓯᒪᓂᖓ. 

ᒐᕙᒪᒃᑯᑦ ᐊᒻᒪᓗ ᓇᒻᒥᓂᓖᑦ 

1950 ᑐᖔᓂ, ᓄᓇᒥᒃ ᖃᐅᔨᓴᖅᑏᑦ ᑲᓇᑕᒥ ᐱᔭᕇᕐᓯᔪᒥᓃᑦ ᓯᕗᓪᓕᕐᐹᒥ 
ᖃᐅᔨᓴᕐᓂᖏᓐᓂ ᑲᓇᑕᒥ ᐅᑭᐅᖅᑕᖅᑐᓕᒫᒥ ᐊᒻᒪᓗ ᓂᕆᐅᒋᔭᔅᓴᖅᑖᑎᑦᑎᓪᓗᑎᒃ 
ᐅᑭᐅᖅᑕᖅᑐᖅ ᐱᑕᓕᐊᓘᒋᐊᔅᓴᖓᓂᒃ ᐅᕐᓱᐊᓗᒻᒥᒃ ᒑᓯᒥᓪᓗ, ᐊᒻᒪᓗ 
ᑲᓇᓐᓇᖓ ᐅᑭᐅᖅᑕᖅᑑᑉ ᐱᒋᔭᐅᓪᓚᕆᓐᓂᖓᓂᒃ ᑲᓇᑕᒧᑦ. ᐃᓱᒪᓇᕐᓂᖏᑦ 
ᐃᓄᐃᑦ ᐃᖅᑲᓇᐃᔭᖅᑎᐅᒍᓐᓇᓛᕆᐊᔅᓴᖏᓐᓂᒃ ᐅᔭᕋᓐᓂᐊᓂᕐᒥ ᓯᕗᓪᓕᕐᐹᒥ 
ᖃᐅᔨᓴᕈᑕᐅᓚᐅᕐᓯᒪᔪᑦ ᑭᕙᓪᓕᕐᒥ, ᐅᐊᓐᓇᖓᓂ ᑲᖏᖅᖠᓂᐅᑉ ᑮᓇᐅᔭᔅᓴᔭᒥᒃ 
ᐅᔭᕋᓐᓂᐊᕐᕕᓐᓂᑦ, 400 km ᐅᐊᓐᓇᖓᓂ ᑰᔾᔪᐊᕌᓘᑉ ᑕᓯᐅᔭᕐᔪᐊᕐᒥ. 
ᐊᒥᓲᙱᑦᑐᑦ ᐃᓄᐃᑦ ᐃᖅᑲᓇᐃᔭᔪᔪᑦ ᓄᓇᐅᑉ ᐃᑭᐊᖓᓂ, ᐊᒻᒪᓗ ᖄᖓᓂ, 
ᐃᖅᑲᓇᐃᔭᖅᑎᖃᖅᑎᑦᑎᔪᒥᓃᑦ ᐊᕝᕙᖏᓐᓂ ᐃᖅᑲᓇᐃᔭᖅᑏᑦ ᐊᒻᒪᓗ 
ᐃᒪᐃᓕᖓᓂᕋᖅᑕᒥᓂᐅᓪᓗᑎᒃ, ᒪᓕᑦᑐᒍ ᐅᖃᐅᓯᒥᓂᖓ ᐃᓚᖓᑦᑕ ᖃᐅᔨᔪᒥᓂᐅᑉ, 
“ᐃᓕᑦᑐᕈᓐᓇᑎᐊᖅᑐᒥᓂᑦ, ᓴᓇᒍᓐᓇᑎᐊᖅᑐᓂᒃ, ᐃᖅᑲᓇᐃᔭᕈᒪᓪᓗᑎᓪᓗ.” 
ᑖᒃᑯᐊ ᐃᓄᐃᑦ ᐊᑲᐅᙱᓕᐅᕈᑎᖃᕐᓂᖏᑦᑎᐊᖅᑐᑦ ᐃᓕᓐᓂᐊᓂᕐᒧᑦ 
ᓄᓇᐅᑉ ᖄᖓᓂ ᐱᐅᓯᕆᔭᐅᕙᑦᑐᓂᑦ ᐊᒻᒪᓗ ᐃᓚᖏᓐᓂᒃ ᐊᑦᑕᓇᖅᑐᓂᑦ 
ᓄᓇᐅᑉ ᐃᑭᐊᖓᓂ ᐱᓕᕆᔾᔪᓯᐅᔪᓂᑦ, ᑭᓯᐊᓂ ᖁᕕᐊᒋᔭᖃᖃᑦᑕᓂᙱᑦᑐᑦ 
ᐃᖅᑲᓇᐃᔭᕆᐊᖃᑦᑕᕆᐊᔅᓴᖅ ᐋᖅᑭᓱᖅᑕᐅᓯᒪᔪᑦ ᒪᓕᑦᑐᒋᑦ ᐃᓄᔅᓯᐅᑎᓂᑦ 
ᓂᕿᔅᓴᖅᑖᕆᒐᔭᖅᑕᖏᓐᓂᒃ ᓈᒻᒪᑐᐃᓐᓇᑎᑦᑎᕙᓐᓂᕐᖓᑕ, ᑕᒪᓐᓇ 
ᐊᖏᔪᖅᑲᐅᑎᓄᑦ ᐃᓚᐃᓐᓇᖓᓂ ᐋᖅᑭᑦᑕᐅᓯᒪᕙᑦᑐᒥᓂᖅ ᑲᒪᒋᔭᖃᖅᑎᓪᓗᒋᑦ 
ᐃᖅᑲᓇᐃᔭᕐᕕᒋᖔᕈᓐᓇᖃᑦᑕᕋᔭᖅᑕᖏᓐᓂᒃ. ᐅᔭᕋᑦᑕᕐᕕᖓᑦ ᓄᖑᒻᒪᑦ 1962ᒥ 
ᓄᓇᓖᑦ 512ᓂᑦ ᐃᓄᓖᑦ ᐃᖅᑲᓇᐃᔮᔅᓴᖃᕈᓐᓃᑳᓪᓚᓚᐅᕐᓯᒪᔪᑦ. ᐊᕝᕙᖏᑦ 
ᐃᓄᓕᕆᔨᒃᑯᓐᓂᑦ ᐃᑲᔫᓯᐊᖅᑖᖃᑦᑕᓕᖅᑐᑎᒃ, ᐊᒻᒪᓗ ᐊᐅᓪᓛᕋᓱᑦᑐᒥᓂᐅᒐᓗᐊᑦ 
ᐊᓯᖏᓐᓄᒃ ᑲᓇᑕᒥ ᐅᔭᕋᓐᓂᐊᕐᕕᓕᓐᓄᑦ ᑭᓯᐊᓂ ᐊᔪᕐᓇᒐᓚᑦᑐᒥᓂᖅ. 
ᑭᖑᕝᕕᖅᑕᐅᕙᓪᓕᐊᕌᕐᔪᓐᓂᖓ ᐅᔭᕋᓐᓂᐊᕐᓂᐅᑉ ᓴᓇᐅᒐᕐᓄᑦ ᒥᕐᓱᒐᕐᓄᓪᓗ ᐊᒻᒪᓗ 
ᐊᕕᑦᑐᕐᓯᒪᕕᒻᒥ ᒐᕙᒪᒃᑯᓐᓂᒃ ᐱᔨᑦᑎᕋᕐᓂᕐᒥ ᑲᖏᖅᖠᓂᐅᑉ ᒪᑭᒃᑲᓐᓂᕈᑎᒋᓯᒪᔭᖓ. 

ᐊᑲᐅᓈᕐᓯᒪᓪᓗᓂᓗ, ᐊᑭᑭᓪᓕᒋᐊᕐᖓᑕ ᖃᖓᑦᑕᐅᑏᑦ ᐊᑭᖏᑦ ᕿᑭᖅᑖᓘᑉ 
ᐊᑲᐅᓈᕈᑎᒋᓯᒪᔭᖓ “ᑲᒻᐸᓂᖃᕐᕕᒻᒥ” ᐱᐅᓯᕆᔭᐅᕙᓚᐅᖅᑐᒥ ᐅᔭᕋᓐᓂᐊᓂᕐᒥ. 
ᓄᑖᖅ ᐊᑐᖅᑕᐅᖃᑦᑕᓕᖅᑎᓪᓗᒍ “ᑎᑭᑉᐸᑦᑐᑦ, ᐊᐅᓪᓚᐸᑦᑐᓪᓗ” ᖃᖓᑕᓲᒃᑯᑦ ᐃᒫᒃ 
ᐊᑑᑎᖃᕐᓯᒪᒻᒪᑦ ᐃᓄᐃᑦ ᐃᖅᑲᓇᐃᔭᕆᐊᕈᒪᔪᑦ ᐅᔭᕋᓐᓂᐊᓂᕐᒧᑦ ᐃᓚᓕᒫᖏᓐᓂᒃ 
ᐊᐅᓪᓛᑎᑦᑎᒋᐊᑐᖃᑦᑕᕈᓐᓃᖅᑐᒥᓃᑦ ᐅᖓᓯᑦᑐᓄᑦ ᓄᓇᓕᓐᓄᑦ ᐊᒻᒪᓗ 

ᐊᐅᓪᓛᑲᓐᓂᓕᕐᒥᓗᑎᒃ ᐃᖅᑲᓇᐃᔮᔅᓴᖅᑕᖃᕈᓐᓃᖅᑲᑦ. 1977ᒥ, ᖃᐅᔨᓴᖅᑐᓕᕆᓂᕐᒧᑦ 
ᑲᑎᒪᔩᑦ ᑲᓇᑕᒥ “ᖃᐅᔨᓴᖁᔨᒻᒪᑕ ᐃᖏᕐᕋᖃᑦᑕᓂᕐᒥᒃ ᓄᓇᓕᓐᓂᑦ ᐃᓄᒋᐊᓐᓂᕐᓴᓂᑦ 
ᐅᐊᓐᓇᖓᓄᑦ ᐅᔭᕋᓐᓂᐊᕐᕕᓐᓄᑦ ᖃᖓᑕᓲᒃᑯᑦ” ᑲᔪᖏᕐᓴᖅᑕᐅᖁᓪᓗᒋᑦ ᐃᓄᐃᑦ 
ᐃᖅᑲᓇᐃᔭᖃᑦᑕᓂᐊᕐᖓᑕ ᑮᓇᐅᔾᔭᔅᓴᓗᑎᒃ, ᐃᓱᒪᒋᔭᐅᓚᐅᕐᓯᒪᔪᒥᓂᖅ “ᐊᒥᓱᓂᑦ 
ᐊᕐᕌᒍᓂᑦ ᑭᖑᕙᓯᑦᑐᒥᓂᖅ ᐊᑐᖅᑕᐅᕙᓪᓕᐊᓂᐊᕐᓂᖓ.” 

ᑮᓇᐅᔾᔭᓴᓪᓗᑎᒃ ᐅᔭᕋᑦᑕᕐᓃᑦ ᖃᐅᔾᔨᑎᐅᓐᓂᕐᖓᑕ ᐃᓄᓐᓄᑦ ᕿᑭᖅᑖᓗᒻᒥ. 
ᕿᓂᖅᑐᖃᖅᑐᒥᓂᖅ ᐊᒻᒪᓗ ᐊᖏᔫᙱᑦᑐᒥᒃ ᐊᑐᕐᓯᒪᓪᓗᑎᒃ ᖃᓂᒋᔭᖏᓐᓂ 
ᒥᑦᑎᒪᑕᐅᓕᐅᑉ, ᐸᓐᓂᖅᑑᑉ ᑲᖏᖅᑐᐊᓗᐊᑕ, ᑭᒻᒥᕈᑦ ᐊᒻᒪᓗ ᓴᓂᑭᓗᐊᑉ 
ᕿᑭᖅᑕᖏᓐᓂ ᐃᓛᓐᓂᓚᐅᓱᖓᒃᑯᑦ 1870ᒥᓂᑦ. 1960ᖏᓐᓂ 1970ᖏᓐᓂᓗ, 
ᑎᓴᒪᑦ ᐅᔭᕋᑦᑕᕐᕕᐅᓂᐊᖅᑐᑦ ᐸᕐᓇᑕᐅᓕᓚᐅᕐᓯᒪᔪᑦ: ᖁᑦᑎᑦᑐᒥ ᐅᕐᓱᐊᓗᑦᑕᕐᓂᖅ 
ᒑᓯᑕᕐᓂᕐᓗ ᐹᓐᐋᑎᒃᑯᓐᓂ, ᒪᕐᕉᒃ ᐃᓛᒃᑰᖓᔫᒃ lead-zinc ᐅᔭᕋᑦᑕᕐᕕᐅᓪᓗᑎᒃ 
ᖃᓂᒋᔭᖏᓐᓂ ᖃᐅᓱᐃᑦᑑᑉ ᐃᒃᐱᐊᕐᔫᓪᓗ, ᐊᒻᒪᓗ ᓄᓘᔮᓂᑦ ᓴᕕᕋᔭᔅᓴᒥᑦ ᓂᒋᐊᓂ 
ᐃᒃᐱᐊᕐᔫᑉ. ᐹᓐᐋᑎᒃ ᐅᕐᓱᐊᓗᓐᓂᐊᖅᑎᑦ ᐅᕐᓱᐊᓗᑦᑕᓯᔪᙱᑦᑐᑦ ᑭᓯᐊᓂ ᑕᒫᓂ 
ᕕᓕᐊᓐᖏᓐᓃᑦᑐᓂᑦ ᑮᓇᐅᔭᓂᑦ ᐊᑐᔪᔪᑦ ᐅᕐᓱᐊᓗᔅᓴᕐᓯᐅᖅᑐᑎᒃ, ᐃᓚᖏᑦ 
ᐃᖅᑲᓇᐃᔭᖅᑎᑦᑎᒍᑕᐅᔪᔪᑦ ᐃᓄᓐᓂᑦ ᐃᑲᔪᖅᑎᓂᑦ ᐅᐊᓐᓇᖓᓂᒥᐅᓂᑦ ᕿᑭᖅᑕᓘᑉ. 
ᓄᓘᔮᓂᑦ ᑕᐃᒫᒃ ᓱᓕ ᐅᔭᕋᑦᑕᓯᔪᙱᑦᑐᑦ, ᑭᓯᐊᓂ ᐅᔭᕋᑦᑕᕋᔅᓴᓯᐅᖅᑐᑎᒃ 
ᐃᖅᑲᓇᐃᔭᖅᑎᑦᑎᕕᐅᑎᖃᑦᑕᔪᔪᑦ 60ᖏᓐᓂ. ᐳᓕᐅᕆᔅ ᐅᔭᕋᓐᓂᐊᕐᕕᒻᒥ 
ᖃᓂᒋᔭᖓᓂ ᖃᐅᓱᐃᑦᑑᑉ ᐊᐅᓚᓂᖃᓚᐅᕐᓯᒪᔪᑦ 1981ᒥ 2002ᒧᑦ, ᓇᓂᓯᕕᒻᒥ 
ᐊᐅᓪᓚᑎᑦᑎᖃᑦᑕᑎᓪᓗᒋᓪᓕ ᐅᔭᕋᑦᑕᖅᑕᒥᓂᕐᓂᑦ 1977ᒥ 2002ᒧᑦ 
ᐊᒻᒪᓗ ᐃᖅᑲᓇᐃᔭᖅᑎᑦᑎᓚᐅᕐᓯᒪᔪᑦ ᐃᓄᓐᓂᑦ, ᐱᓗᐊᖅᑐᒥᑦ ᐃᒃᐱᐊᕐᔪᒻᒥ, 
ᐊᐅᓚᓂᖃᕐᓂᖏᓐᓂ.   

ᑖᒃᑯᐊ ᑎᓴᒪᑦ ᐱᓕᕆᐊᑦ ᐊᑦᑐᐃᓚᐅᕐᓯᒪᔪᑦ ᐅᖓᑎᐊᓗᐊᓃᑦᑐᓂᑦ 
700ᖏᓐᓃᑦᑐᑦ ᑭᒃᑯᑐᐃᓐᓇᐃᑦ ᐃᓄᐃᑦ ᐃᖅᑲᓇᐃᔮᖃᓚᐅᕐᓯᒪᔪᑦ ᑖᒃᑯᓂᖓ. 
ᕿᑭᖅᑖᓗᒻᒥ ᓄᓇᓖᑦ, ᐱᓗᐊᖅᑐᒥᑦ ᖃᐅᓱᐃᑦᑐᖅ, ᐃᒃᐱᐊᕐᔪᒃ ᐊᒻᒪᓗ ᒥᑦᑎᒪᑕᓕᒃ, 
ᐊᑐᓚᐅᕐᓯᒪᔪᒥᓃᑦ ᐊᑯᓂᐊᓗᒃ ᐅᖃᐅᓯᐅᖃᑦᑕᕐᓂᖏᓐᓂᒃ ᐊᒻᒪᓗ ᒪᑭᒪᓇᓱᐊᕈᑏᑦ 
ᕿᒥᕐᕈᔭᐅᓕᖅᑭᖃᑦᑕᕐᓂᖏᓐᓂᒃ ᖃᐅᔨᒍᑎᒥᓃᑦ ᐱᐅᓯᒥᓂᖏᓐᓂᒃ ᓇᒻᒥᓂᓖᑦ 
ᐅᔭᕋᓐᓂᐊᕐᕕᓕᕆᔩᑦ ᐊᒻᒪᓗ ᐃᓄᓕᕆᔨᑐᖃᒃᑯᑦ, ᐊᐅᓚᑦᑎᕙᑦᑐᒥᓃᑦ ᓄᓇᒥ 
ᐱᓕᕆᓂᐅᕙᑦᑐᓂᑦ ᐊᒻᒪᓗ ᐃᑲᔫᑎᔅᓴᖃᕐᕕᐅᓪᓚᕆᖃᑦᑕᖅᑐᒥᓂᐅᓪᓗᑎᒃ. 
ᐃᓄᐃᑦ ᑐᑭᓯᓕᖅᑐᒥᓃᑦ ᑕᒪᒃᑯᐊ ᑎᒥᐅᔪᑦ ᑐᓴᕆᐊᕐᕕᖃᔾᔮᖏᓐᓂᖏᓐᓂᒃ 
ᐱᒋᐊᓕᕋᑖᕐᓂᖏᓐᓂ ᐅᕝᕙᓘᓐᓃᑦ ᑐᓴᕆᐊᕐᕕᖃᕋᔪᐃᓐᓂᐊᕐᓂᖏᓐᓂᒃ, 
ᓇᓗᓇᐃᕐᓯᒐᔭᙱᒋᐊᔅᓴᖏᓐᓂᓪᓗ ᑐᑭᓪᓚᑦᑖᖏᓐᓂᒃ ᑐᑭᓯᓇᑦᑎᐊᕐᓗᒋᑦ ᐅᕝᕙᓘᓐᓃᑦ 

ᓈᒪᔪᓂᑦ ᐃᓄᓐᓄᑦ. 
ᓯᕗᓪᓖᑦ ᑕᓪᓕᒪᑦ ᓄᑖᑦ ᑲᒪᓯᔪᒥᓃᑦ ᑕᒫᓂ ᓄᓇᑦᓯᐊᕐᒥ ᒐᕙᒪᒃᑯᑦ, 1972ᒥ 

“ᐃᖅᑲᓇᐃᔭᖅᑎᑦᑎᒋᔅᓯ ᐅᑭᐅᖅᑕᖅᑐᒥ” ᐱᓕᕆᐊᖓᑦ ᑲᔪᖏᕐᓴᐃᒍᑎᒥᓂᖅ 
ᑲᒻᐸᓂᐅᔪᓄᑦ ᓄᓇᓕᓐᓂᑦ ᐃᖅᑲᓇᐃᔭᖅᑎᖃᖃᓯᐅᑎᖁᓪᓗᒋᑦ - ᓯᕗᓪᓕᕐᒥ 
ᓄᓇᓕᓐᓂᑦ ᖃᓂᒋᔭᖃᕐᓂᕐᐹᓂᑦ ᐅᔭᕋᓐᓂᐊᕐᕕᒻᒧᑦ, ᐊᒻᒪᓗ ᑭᖑᓂᐊᒍᑦ 
ᐃᖅᑲᓇᐃᔭᕐᓂᕐᒧᑦ ᑲᑎᒪᓂᒃᑯᑦ ᐅᖓᓯᓐᓂᓕᓐᓂᑦ 700 ᑭᓛᒥᑕᑦ. 

ᑐᖏᓕᖏᑦ ᑎᒍᒥᐊᖅᑎᐅᖃᑕᐅᔪᑦ ᐋᖅᑭᑦᑕᐅᕋᑖᕐᓂᑰᓚᐅᕐᓯᒪᔪᑦ ᐃᓄᐃᑦ 
ᑕᐱᕇᓴᑦ ᑲᓇᑕᒥ (ᒫᓐᓇ ᐃᓄᐃᑦ ᑕᐱᕇᑦ ᑲᓇᑕᒥ, ᑕᐃᒫᒃ ᑎᑎᕋᕐᓯᒪᖃᑦᑕᓂᐊᖅᑐᖅ 
ᑕᐱᕇᒃᑰᓂᕋᖅᑕᐅᓗᑎᒃ ᑖᒃᑯᓇᓂ). ᐱᔾᔪᑎᒋᓪᓗᒍ ᐃᓚᖓᑦ ᑕᐱᕇᒃᑯᑦ ᑐᕌᒐᖏᓐᓂ 
ᐃᓄᐃᑦ ᐊᐅᓚᑦᑎᓂᖏᑦ ᓄᓇᒥᒃ ᐊᑐᖃᑦᑕᓂᕐᒧᑦ ᐸᕐᓇᐅᒻᒥᑦ, ᑕᐱᕇᒃᑯᑦ ᐊᑐᕐᓯᒪᔪᑦ 
ᓄᓇᓕᓐᓂᑦ ᑲᑎᒪᑎᑦᑎᖃᑦᑕᓂᒃᑯᑦ ᐃᓕᓴᕆᔭᐅᑎᑦᑎᒐᓱᑦᑐᑎᒃ ᓇᒥᓕᒫᖅ 
ᐱᕙᓪᓕᐊᑎᑦᑎᓂᕐᒥ. 1982ᒥ, ᑕᐱᕇᒃᑯᑦ ᓴᖅᑭᑎᑦᑎᓚᑦᑖᕐᓂᕆᓚᐅᕐᓯᒪᔭᖓᑦ, 
ᐃᓄᐃᑦ ᐅᓪᓗᒥ, ᑎᑎᕋᓚᐅᕐᓯᒪᔪᑦ ᖃᐅᔨᓴᕈᑕᐅᔪᒥᒃ ᑭᙵᕐᓂᑦ ᓯᕗᓕᖅᑎᓂᑦ 
ᐱᓕᕆᐊᖑᕋᑖᕐᓯᒪᔪᓂᑦ ᑕᒫᓂ. ᐱᔾᔪᑎᖃᓗᐊᔪᔪᑦ ᐊᑦᑕᓇᕐᓂᖏᓐᓂᒃ 
ᐅᔭᕋᒃᓯᐅᖃᑦᑕᕐᓂᐅᑉ, ᐱᓗᐊᖅᑐᒥᒃ ᖁᓛᒎᓖᑦ ᖃᖓᑕᓲᑦ-ᓴᓂᐊᓂ ᐊᒻᒪᓗ 
ᕿᒪᐃᓐᓇᐃᖃᑦᑕᕐᓂᖏᓐᓂᒃ ᓱᕈᕐᓇᖅᑐᓂᑦ ᓴᓂᕐᓂᑦ, ᐊᑦᑕᓇᕐᖓᑕ ᓂᕐᔪᑎᓄᑦ 
ᐊᖑᓇᓱᑦᑕᐅᕙᑦᑐᓄᑦ ᐊᒻᒪᓗ, ᓲᖃᐃᒻᒪ, ᐱᖅᑯᓯᖅᑎᒍᑦ ᒪᑭᒪᔾᔪᑎᓄᑦ. 
ᐅᖃᐅᓯᖃᕐᓯᒪᙱᑦᑐᑦ ᐃᖅᑲᓇᐃᔮᔅᓴᓂᑦ, ᐊᒻᒪᓗ ᐊᖏᕈᑎᑖᖁᔨᓯᒪᓪᓗᑎᒃ 
ᓄᓇᑖᕈᒻᒥᑦ, ᐱᖃᓯᐅᑎᓪᓗᒍ ᐃᓄᐃᑦ ᐊᐅᓚᑦᑎᖁᓪᓗᒋᑦ ᓄᓇᒥᒃ ᐊᑐᖃᑦᑕᓂᕐᒥᒃ, 
ᐱᕙᓪᓕᐊᑎᑦᑎᔪᖃᕈᓐᓇᕐᓯᓚᐅᙱᓐᓂᖓᓂ.  

ᐱᖓᔪᐊᑦ, ᓄᓇᓖᑦ ᖃᓂᒋᔭᓖᑦ ᐅᔭᕋᓐᓂᐊᕐᕕᓐᓂᑦ ᐃᓂᑖᕈᒪᓯᒪᔪᔪᑦ 
ᑲᑎᒪᓂᕐᒥ, ᐱᓗᐊᖅᑐᒥ ᐃᒃᐱᐊᕐᔪᒻᒥ ᐸᕐᓇᐃᓂᖅ ᓇᓂᓯᕕᒻᒧᑦ ᖃᓄᐃᑦᑐᑐᐃᓐᓇᕐᓂᑦ 
ᐊᑲᐅᙱᓕᐅᕈᑎᐅᓂᐊᖅᑐᓂᑦ ᓴᖅᑮᔪᒥᓂᐅᑎᓪᓗᒍ. ᐃᓚᖓᑦ ᓇᒻᒥᓂᖅ-
ᐊᐅᓚᑕᐅᔪᒫᕐᓂᐊᖅᑐᒥᓂᐅᓪᓗᓂ ᑲᒻᐸᓂᖃᕐᕕᒃ ᓇᓂᓯᕕᒻᒥ, ᐃᓛᒃᑰᖓᓪᓗᓂ 
ᐃᒃᐱᐊᕐᔪᒻᒥ 34 ᑭᓛᒥᑕᓂᒃ ᐅᖓᓯᓐᓂᖃᖅᑐᓂ. ᐊᐃᑉᐹᓗ ᐃᓱᒪᒋᔭᒥᓂᖅ 
ᐊᐅᓪᓛᖅᑕᐅᓛᖁᓪᓗᒋᑦ ᐃᒃᐱᐊᕐᔪᒻᒥᐅᑦ ᓇᓂᓯᕕᒻᒧᑦ ᑕᒪᓐᓇ ᓄᓇᖓ 
ᓂᕐᔪᑎᖃᐅᑦᑎᐊᖏᒃᑲᓗᐊᖅᑎᓪᓗᒍ ᐊᒻᒪᓗ ᐅᒥᐊᕋᓛᓄᑦ ᑎᑭᑕᔅᓴᐅᑎᓐᓇᒍ. 
ᓂᕈᐊᒐᐅᓕᓚᐅᕐᓯᒪᔪᖅ ᑲᓲᒪᖁᓕᖅᑐᒍ ᐃᒃᐱᐊᕐᔪᒃ ᐊᑐᕆᐊᒃᑯᑦ 
ᐅᔭᕋᓐᓂᐊᕐᕕᐅᖃᑦᑕᓂᐊᓕᖅᑐᒧᑦ, ᐃᖅᑲᓇᐃᔭᖅᑎᑖᖅᑐᑎᒃ ᓄᓇᓕᓐᓂᑦ 
ᐃᖏᕐᕋᖃᑦᑕᓂᐊᖅᑐᓂᑦ ᑎᑭᑕᐅᖃᑦᑕᕐᓗᑎᓪᓗ, ᐊᐅᓪᓚᖃᑦᑕᕐᓗᑎᓪᓗ ᖃᓪᓗᓈᑦ 
ᐊᒻᒪᓗ ᑕᒫᓂᒥᐅᑕᐅᙱᑦᑐᑦ ᐃᓄᐃᑦ ᐃᖅᑲᓇᐃᔭᖅᑏᑦ ᐃᓪᓗᖁᑎᖏᓐᓂᒥᐅᑕᐃᑦ.   

ᑎᓴᒪᖓᑦ ᐊᐅᓚᖃᑕᐅᓯᒪᔪᒥᓂᖅ ᓄᑖᖅ ᐊᕙᑎᓕᕆᕕᒃ. 
1970ᖏᓐᓂ, ᑐᑭᓯᓇᕐᓯᓚᐅᕐᓯᒪᔪᖅ ᐳᓕᐅᕆᔅ ᐊᒻᒪᓗ ᓇᓂᓯᕕᒃ 
ᕿᒥᕐᕈᔭᐅᑦᑎᐊᓂᕐᓴᐅᒋᐊᖃᕐᓂᖏᓐᓂᒃ ᕿᓚᒥᑯᓗᒃ ᓈᓚᓐᓂᖃᑐᐃᓐᓇᙱᖔᕐᓗᑎᒃ 
ᓄᓇᑦᓯᐊᕐᒥ ᐃᒪᓕᕆᓂᕐᒧᑦ ᑲᑎᒪᔩᑦ. ᑕᐃᔅᓱᒪᓂᓗ ᑖᒪᔅ ᕘᔪ ᒪᑭᓐᓯ ᕚᓕ ᒥᔅᓵᓄᑦ 
ᑐᑭᓯᓇᓱᐊᕈᑎᖃᓚᐅᕐᓯᒪᓪᓗᓂ. ᐃᓱᒫᓗᓇᖅᑐᓂᑦ ᓴᖅᑮᓚᐅᕐᓯᒪᔪᖅ ᐊᑦᑕᓇᖅᑐᓂᑦ 
ᓂᕐᔪᑎᓄᑦ ᐊᒻᒪᓗ ᐋᖅᑮᔾᔪᑕᐅᓚᐅᕐᓯᒪᓪᓗᓂ ᓂᕈᐊᖅᑎᐅᓂᐊᖅᑐᓂᑦ ᓂᒋᐊᓂ 
ᑲᒪᒋᔭᐅᓂᖏᓐᓄᑦ ᐅᑭᐅᖅᑕᖅᑐᒥᐅᑦ ᒐᕙᒪᖃᕐᕕᖏᑦ ᓄᓇᒋᔭᐅᓂᖏᓐᓄᑦ 
ᓴᐳᑎᔭᐅᒋᐊᖃᕐᓂᖏᓐᓂᒃ, ᑭᓪᓕᖃᕐᕖᑦ ᐊᑐᖅᑕᐅᔪᒪᔫᓚᙱᖔᕐᓗᑎᒃ.  

ᑭᖑᓪᓕᕐᐹᒥ, ᐃᖅᑲᓇᐃᔭᖅᑎᐅᒍᓐᓇᖅᑐᑦ ᑐᓴᕆᐊᕐᕕᐅᒋᐊᖃᓚᐅᕐᓯᒪᔪᑦ 
ᐱᕙᓪᓕᐊᓂᖏᓐᓂ, ᐋᖅᑭᒋᐊᖅᑕᐅᓂᐊᕐᖓᑕ ᐃᓅᓯᕐᒨᖓᔪᓂᑦ 
ᐃᖅᑲᓇᐃᔭᕐᓂᐅᕙᑦᑐᓂᑦ, ᐱᓗᐊᖅᑐᒥᑦ ᐋᖅᑮᓗᑎᒃ ᐃᓕᖅᑯᓯᕐᒧᑦ ᓈᒻᒪᑦᑐᒥᒃ 
ᓇᓪᓕᑭᑕᕐᓂᖃᖃᑦᑕᕐᓗᑎᒃ. ᐊᑲᐅᓈᕐᓯᒪᙳᐊᑕᕐᓯᓇᖅᑐᓂ, ᑎᑭᑉᐸᑦᑐᑦ, ᐊᐅᓪᓚᐸᑦᑐᓪᓗ 
ᐋᖅᑭᓯᒪᓂᖓᑦ ᑲᔪᖏᕐᓴᐃᒍᑕᐅᓐᓂᕐᖓᑦ ᓄᓇᖃᖅᑳᕐᓯᒪᙱᑦᑐᓄᑦ ᐃᖅᑲᓇᐃᔭᖅᑎᓄᑦ 
ᐊᔾᔨᓴᐃᓐᓇᖏᓐᓂᒃ ᕿᓄᔾᔪᑎᖃᕈᓐᓇᓂᕐᒧᑦ. ᑕᒪᒃᑯᐊᓕᒫᑦ ᐊᑐᖅᑕᐅᒍᒪᓯᒪᔪᑦ 
ᐊᑐᓯᔪᒥᓃᑦ ᒪᑭᒪᓇᓱᐊᕈᑎᓄᑦ ᓇᓗᓇᖅᑐᒥᓂᕐᓄᑦ ᐊᒻᒪᓗ ᓄᑖᑦ ᐊᐅᓚᑦᑎᓂᕐᒧᑦ 
ᐊᔅᓱᕈᐊᖑᔪᑦ ᐅᔭᕋᑦᑕᕋᔅᓴᓂᑦ ᐊᐅᓚᓂᖃᖅᑎᑦᑎᓯᓪᓗᑎᒃ.

ᐃᓄᐃᑦ ᑭᐅᔾᔪᑎᒋᓯᒪᔭᖏᑦ

ᓂᕆᐅᒋᔭᐅᓯᒪᓐᓂᕐᖓᑦ, ᐃᓄᐃᑦ ᐊᐅᓪᓛᑲᑕᒋᐊᑐᓐᓂᖏᑦᑐᑦ ᐅᔭᕋᓐᓂᐊᕐᕕᒻᒥᑦ 
ᐊᓯᐊᓄᑦ ᐅᔭᕋᓐᓂᐊᕐᕕᒻᒧᑦ. ᐃᓱᒪᓕᐅᕈᑎᓕᒥᓃᑦ ᒪᓕᑦᑐᒋᑦ ᑐᑭᒧᐊᒍᑎᔅᓴᐃᑦ 
ᐃᓚᒃᑲᓐᓂᖏᓐᓄᑦ ᓄᓇᖅᑲᑎᖏᓐᓄᓪᓗ ᐊᒻᒪᓗᑦᑕᐅᖅ ᐃᒻᒥᓐᓄᑦ ᐊᑐᓂᑦ. ᑲᑎᑦᑐᒋᑦ 
24 ᓄᓇᓖᑦ ᐃᓄᓐᓂᑦ ᐃᖅᑲᓇᐃᔭᖅᑎᖃᖅᑎᑦᑎᔪᒥᓃᑦ ᓇᓂᓯᕕᒻᒥ ᐅᔭᕋᓐᓂᐊᕐᕕᒻᒧᑦ. 
ᐃᓄᓕᕆᓂᕐᒥᒃ ᖃᐅᔨᓴᖅᑎ C.W. Hᐅᕚᑦ ᐊᐱᕐᓱᓚᐅᕐᓯᒪᔪᒥᓂᖅ 31%ᓂᑦ 
ᑭᒃᑯᑐᐃᓐᓇᕐᓂᑦ ᐃᖅᑲᓇᐃᔭᖅᑐᒥᓂᕐᓂᑦ ᐅᔭᕋᓐᓂᐊᕐᕕᒻᒥ. ᖃᐅᔨᔪᒥᓂᖅ ᐃᓄᐃᑦ 
ᐃᖅᑲᓇᐃᔭᕈᒪᖃᑦᑕᓂᙱᑦᑐᑦ ᐱᓇᓱᐊᕈᓯᕐᓂᑦ ᐱᖓᓲᔪᖅᑐᓂᑦ ᐊᖏᕐᕋᒥᓄᑦ 
ᐅᑎᓛᕐᓂᐊᑎᓪᓗᒋᑦ. ᓴᓇᕕᐅᑉ ᐱᐅᓯᒥᓂᖏᑦ ᐃᖅᑲᓇᐃᔭᕆᐊᖅᑎᑕᐅᓯᒪᔪᓄᑦ 
ᐱᖓᓲᔪᖅᑑᓯᒪᙱᒻᒪᑕ ᑭᓯᐊᓂᓕ 12ᖑᖃᑦᑕᕐᓯᒪᒻᒪᑕ ᐱᓇᓱᐊᕈᓰᑦ, ᑭᓯᐊᓂ ᐃᓄᐃᑦ 
ᑕᒪᒃᑮᓐᓂᒃ ᓈᒻᒪᔅᓴᖃᑦᑕᓂᙱᑦᑐᑦ ᐃᓚᒥᓂᒃ ᑲᑎᒻᒪᑦᑎᖃᑦᑕᙱᒋᐊᔅᓴᖅ ᐊᒻᒪᓗ 
ᐊᖑᓇᓱᒍᓐᓇᕋᔭᙱᒋᐊᔅᓴᖅ. 

ᒪᓕᑦᑐᒍ Hᐅᕚᑦ, ᑭᒃᑯᑐᐃᓐᓇᐃᑦ ᐃᓅᓯᖏᓐᓂᒃ ᖃᐅᔨᓇᓱᐊᖅᑎ ᔪᐊᔾ 
ᐅᐃᓐᓱᓪ ᖃᐅᔨᓴᕐᓯᒪᓪᓚᕆᒻᒪᑦ 13ᓂᑦ ᐃᖅᑲᓇᐃᔭᖅᑎᓂᑦ ᑲᖏᖅᑐᒑᐱᒻᒥᐅᑕᔅᓴᔭᓂᑦ 
ᐃᖅᑲᓇᐃᔭᖅᑐᓂᕐᓂᑦ ᐅᔭᕋᓐᓂᐊᓂᕐᒥ 1975 ᐊᒻᒪᓗ 1979 ᐊᑯᓐᓂᖏᓐᓂ. 
ᐅᐃᓐᓱᓪ ᖃᐅᔨᔪᒥᓂᖅ ᐊᖑᑏᑦ ᐃᖅᑲᓇᐃᔭᙱᓂᕐᓴᐅᕙᑦᑐᒥᓃᑦ ᓇᓂᓯᕕᒻᒥ 
ᐊᑭᑦᑐᕆᐊᕐᓯᒪᑎᓪᓗᒋᑦ ᓇᑦᑏᑦ ᕿᓰᕈᑕᐅᖃᑦᑕᕐᓂᖏᑦ ᐊᒻᒪᓗ ᓇᓄᕋᐃᑦ 
ᓂᐅᕕᐅᑕᐅᖃᑦᑕᕐᓂᖏᑦ, ᐊᑭᑦᑐᕆᐊᓚᐅᕐᓯᒪᓐᓂᖓᑕ ᑕᒪᐅᖓ $1,000ᓄᑦ 
ᐊᑐᓂᑦ ᓇᓄᕋᖅ. ᑕᐃᒪᐃᒻᒪᑦ, ᐃᖅᑲᓇᐃᔭᖅᑎᖃᓗᐊᙳᐊᕐᓂᑯᐃᑦ ᕿᓰᑦ 
ᐊᑭᑭᓪᓕᒋᐊᕐᓯᒪᓕᖅᑎᓪᓗᒋᑦ ᐊᑭᖏᑦ, ᐊᒻᒪᓗ ᓄᖅᑲᖅᑐᑎᒃ ᐊᑭᑦᑐᕆᐊᕐᖓᑕ 1978ᒥ. 
ᑕᒪᕐᒥᒃ ᑲᖏᖅᑐᒑᐱᒻᒥᐅᑦ ᐃᖅᑲᓇᐃᔭᕆᐊᖅᑎᑦᑎᔪᒥᓃᑦ ᐱᖓᓱᐃᓕᖅᑲᖓᔪᓂᑦ 
ᓇᓂᓯᕕᒻᒧᑦ. ᓯᕗᓪᓖᑦ ᐃᖅᑲᓇᐃᔭᕆᐊᖅᑐᒥᓃᑦ ᐊᖑᑏᑦ 20ᖏᓐᓂ ᐅᑭᐅᓖᑦ ᐃᓐᓇᓵᑦ, 
ᑐᖏᓕᖏᑦ ᐊᖏᔪᑦᑏᑦ, ᐊᒻᒪᓗ ᐱᖓᔪᖏᑦ ᑎᓴᒪᑦ ᓄᓕᐊᓖᑦ ᐊᖑᑏᑦ, ᐃᓚᖓᑦ 
ᐃᖅᑲᓇᐃᔭᓚᐅᕐᓯᒪᓂᑰᓪᓗᓂ ᐅᐊᓕᓂᕐᒥ ᐅᑭᐅᖅᑕᖅᑐᒥ ᐅᖅᓱᐊᓗᑦᑕᖅᑐᓂᑦ. 
ᑕᒪᕐᒥᓕᒫᐸᓗᒃ ᐅᖃᕐᓯᒪᔪᑦ ᖃᐅᔨᔭᕆᐅᕈᒪᓗᐊᒧᑦ ᐊᑎᓕᐅᖅᑐᒥᓂᐅᓂᕋᖅᑐᑎᒃ. 
ᑕᒪᕐᒥᒃ ᐊᖑᓇᓱᖃᑦᑕᓕᓃᑦ ᑲᖏᖅᑐᒑᐱᒻᒦᑐᐃᓐᓇᕋᓗᐊᕈᑎᒃ ᖃᓄᐃᔅᓴᕋᔭᕐᓂᖏᑦᑐᑦ, 
ᐃᖅᑲᓇᐃᔭᕆᐊᖃᑐᐃᓐᓇᒧᑦ ᑮᓇᐅᔭᖃᕆᐊᖃᕐᓂᐊᑎᓪᓗᒋᑦ, ᑭᓯᐊᓂ 
ᑮᓇᐅᔾᔭᓴᒋᐊᖅᑐᕆᐊᖃᕐᓯᒪᒻᒪᑕ ᐅᔭᕋᓐᓂᐊᕐᕕᓐᓂᑦ. 

ᐅᐃᓐᓱᓪ ᑐᑭᓯᒋᐊᕐᕕᒥᓂᖏᑦ ᑕᒫᓂ $16,400ᓂᑦ ᓄᓇᓕᖏᓐᓅᑎᑦᑎᔪᒥᓃᑦ 
ᑎᓴᒪᓂᑦ ᐊᕐᕌᒍᓂᑦ ᐊᒻᒪᓗ ᐊᑐᕐᓯᒪᓪᓗᒋᑦ ᐃᓄᐃᑦ ᐱᖅᑯᓯᖏᓐᓄᑦ. 
ᐃᓚᖓᑦ ᖃᒧᑕᐅᔭᖅᑖᖅᑐᒥᓂᐅᓪᓗᓂ ᐊᒻᒪᓗ ᖃᒧᑕᐅᔭᑐᖃᓂ ᐃᕐᓂᕐᒥᓄᑦ 
ᑐᓂᔭᒥᓂᕆᓪᓗᓂᐅᒃ. ᐊᓯᖏᑦ ᖃᔭᕆᐊᖅᑖᖅᑐᑎᒃ, ᖃᒧᑕᐅᔭᖅ ᐊᒻᒪᓗ 
ᓴᙱᔪᓂᑦ ᖁᑭᐅᑎᓂᑦ. ᐃᓚᖓᑦ ᐃᑲᔪᖅᑐᒥᓂᖅ ᐊᑖᑕᒥᓂᒃ ᖃᑕᙳᑎᒥᓂᓪᓗ 
ᐊᐅᓚᐅᑎᑖᕆᐊᖃᖅᑎᓪᓗᒋᑦ, ᑕᒪᕐᒥᒃ ᐊᑐᕐᐸᑦᑐᑎᒃ ᐊᐅᓚᐅᑎᓂᑦ, ᐊᒻᒪᓗ 
ᐃᓚᖓᑦ ᒪᕐᕉᓐᓂᒃ ᖁᑭᐅᑏᓐᓂᒃ ᑐᓂᓯᔪᒥᓂᐅᓪᓗᓂ ᓂᖓᐅᕐᒥᓄᑦ. 
ᐅᐃᓐᓱᓪ ᑕᐃᒫᒃ ᑎᑎᕋᕐᓯᒪᒻᒪᑦ, ᑖᒃᑯᐊ ᑐᑭᓕᐅᔾᔭᐅᓯᒪᔪᑦ, “ᑕᑯᔾᔪᑕᐅᓯᒪᔪᑦ 
ᐃᓕᑦᑐᕈᓐᓇᕐᓂᖏᓐᓂᒃ ᐃᓄᐃᑦ ᐱᓇᓱᐊᕈᑎᔅᓴᓂᑦ ᐊᑐᖅᑐᐃᓐᓇᐅᒋᐊᖃᖃᑦᑕᑎᓪᓗᒋᑦ. 
ᐱᕙᓪᓕᐊᓯᒪᓕᖅᑎᓪᓗᒋᑦ, ᑖᓐᓇ ᐊᑐᖅᑕᐅᕙᑦᑐᒥᓂᖅ ᐊᖏᓪᓕᑲᓐᓂᕐᓯᒪᔪᖅ 
ᐱᖃᓯᐅᔾᔨᓯᒪᓂᐊᕐᖓᑦ ᐊᑐᐃᓐᓇᖃᕐᓂᕐᒥᒃ ᐊᑐᖅᑕᐅᔭᕆᐊᖃᕐᐸᑦᑐᓂᒃ 
ᐊᖑᓇᓱᓐᓂᕐᒧᑦ, ᐊᒻᒪᓗᑦᑕᐅᖅ ᐊᖑᓇᓱᐊᕈᑕᐅᓂᐊᖅᑐᒥᒃ.” ᑕᑯᓐᓈᖅᑐᒋᑦ 
ᐊᒥᓲᓂᕐᓴᐃᑦ ᓄᓇᓖᑦ, Hᐅᕚᑦ ᑐᑭᓯᔪᓐᓇᓂᙱᑦᑐᖅ ᐆᒥᖓ, “ᓈᒻᒪᖏᓐᓂᖏᓐᓂᒃ 
ᖃᐅᔨᒍᑎᒥᓂᖏᑦ ᖃᐅᔨᓴᕐᓂᖓᓂ, ᑖᒃᑯᐊ ᐃᖅᑲᓇᐃᔭᑦᑎᐊᑲᕐᔪᐊᕌᓘᒐᓗᐊᖅᑐᑎᒃ 
ᐃᓄᐃᑦ ᐃᖅᑲᓇᐃᔭᖅᑏᑦ, ᐊᒻᒪᓗ ᑮᓇᐅᔾᔭᔅᓴᓗᑎᒃ ᐃᖅᑲᓇᐃᔭᕆᐊᖃᕋᓗᐊᖅᑐᑎᒃ, 

ᐊᒻᒪᓗ ᐃᖅᑲᓇᐃᔭᕈᒪᐸᓗᒐᑎᒃ ᓇᓂᓯᕕᒻᒥ ᐅᔭᕋᓐᓂᐊᕐᕕᒻᒥ.” ᐅᐃᓐᓱᓪ 
ᓇᓗᓇᐃᕐᓯᓯᒪᔪᖅ ᑐᑭᓯᓂᕋᖅᑐᓂ ᐱᔾᔪᑎᖃᓗᐊᖅᑐᑎᒃ ᐃᖅᑲᓇᐃᔭᖃᑦᑕᕐᓯᒪᒻᒪᑕ 
ᐅᔭᕋᓐᓂᐊᕐᕕᓐᓂᑦ ᐊᖑᓇᓲᑎᑖᕈᓐᓇᕐᓂᐊᕋᒥᒃ ᐊᒻᒪᓗ ᓱᓇᒃᑯᑖᖏᓐᓂᒃ 
ᐊᑐᖃᑎᖃᖃᑦᑕᕐᓂᐊᕋᒥᒃ ᐊᖑᓇᓱᓪᓗᑎᒃ.

ᐃᓱᒻᒥᕈᑕᐅᔪᖅ
ᒫᓐᓇ ᖃᓄᐃᓕᖓᓂᖓ ᐱᕙᓪᓕᐊᔪᓕᕆᓂᖅ ᓄᓇᕗᒥ ᖃᐅᔨᒍᑕᐅᓯᒪᔪᓂᑦ 
ᐊᔾᔨᐅᖏᑦᑐᒥ ᓄᓇᖃᕐᕕᐅᔪᒥ, ᐃᓕᖅᑯᓯᑐᖃᖅ ᒪᑭᑕᑦᑎᐊᖅᑐᓂᓗ ᐃᓕᖅᑯᓯᖅ, 
ᐊᒻᒪᓗ ᐱᖓᓲᔪᖅᑐᓂᑦ ᖁᓕᒡᒍᑎᓂᑦ ᐊᕐᕌᒍᓂᑦ ᑭᒃᑯᑐᐃᓐᓇᕐᓄᑦ ᐊᑐᐊᒐᖅ 
ᐱᓇᓱᐊᕈᑎᖃᖃᑦᑕᕐᓯᒪᔪᖅ, ᓈᒻᒪᒐᑎᒃ ᐱᔾᔪᑎᖏᑦ ᖃᓄᐃᒍᑕᐅᓯᒪᔪᓪᓗ, ᐊᑐᓂᑦ 
ᓇᓕᒧᑎᑦᑎᒐᓱᐊᖅᑐᑎᒃ ᐱᖅᑯᓯᖅᑎᒍᑦ ᐊᑐᖅᑕᐅᓲᖑᓂᖏᓐᓂᒃ ᓄᓇᒥᐅᑕᐃᑦ 
ᐊᑐᕋᔅᓴᐅᓲᑦ ᐊᒻᒪᓗ ᑮᓇᐅᔾᔭᔅᓴᒍᑎᔅᓴᓂᑦ. ᓴᓇᐅᒐᐃᑦ, ᒥᕐᓱᒐᐃᑦ ᑎᑎᖅᑐᒐᐃᓪᓗ, 
ᐆᑦᑑᑎᒋᓗᒋᑦ, ᑮᓇᐅᔭᓕᐅᕈᑕᐅᓲᖑᒻᒥᒻᒪᑕ ᑕᒪᒃᑮᓐᓂᒃ ᐊᑐᖅᑎᑦᑎᓲᖑᓪᓗᓂ 
ᐱᖅᑯᓯᖅᑎᒍᑦ ᐊᒻᒪᓗ ᓂᐅᕐᕈᑎᖃᕐᕕᑦᑎᒍᑦ. ᐊᒥᓱᑦ ᐃᓄᐃᑦ ᖃᐅᔨᖃᑦᑕᖅᑐᑦ 
ᑮᓇᐅᔾᔭᔅᓴᖅ ᐱᔭᕆᐊᑭᓐᓂᕐᓴᐅᑎᑦᑎᓲᖑᒻᒪᑦ ᐃᓄᔅᓯᐅᑎᑖᖃᑦᑕᕈᓐᓇᓂᕐᒧᑦ ᓂᕿᓂᑦ 
ᓄᓇᓕᓐᓄᑦ. ᐃᖅᑲᓇᐃᔭᖃᑦᑕᕐᓂᖅ ᐳᓚᕋᑦᑐᓕᕆᓂᕐᒥ ᐊᐅᓪᓚᐅᔾᔨᔨᐅᓗᓂ ᐊᒻᒪᓗ 
ᖃᐅᔨᒪᔨᒋᔭᐅᓗᓂ ᐊᖑᓇᓱᑦᑎᓄᑦ ᐃᓚᖏᓐᓄᓪᓗ ᓅᓯᒪᒍᑕᐅᒃᑲᓐᓂᖃᑦᑕᓲᖑᒻᒥᒻᒪᑦ. 
ᑕᐃᒃᑯᐊ ᐊᖑᓇᓱᖃᑦᑕᕈᒪᙱᑦᑐᑦ ᑭᓯᐊᓂ ᕿᑭᖅᑖᓗᒻᒥᐅᑕᐅᒍᒪᑐᐃᓐᓇᖅᑐᑦ 
ᐃᖅᑲᓇᐃᔭᕈᓐᓇᖅᑐᑎᒃ ᐊᐅᓚᑦᑎᕕᓐᓂᑦ ᓴᖅᑭᖅᑕᐅᓯᒪᔪᓂᑦ ᑕᐃᔅᓱᒪᓂ 
ᓄᓇᓕᓐᓂᑦ, ᒐᕙᒪᖃᕐᕕᓐᓂᑦ ᐊᒻᒪᓗ ᒐᕙᒪᑐᖃᒃᑯᓐᓂ. ᐃᑲᔫᓯᐊᖅᑖᓲᖑᒋᓪᓗᑎᒃ 
ᐊᓪᓚᕕᒻᒦᖃᑦᑕᓂᕐᒥᒃ, ᑲᑎᒪᔨᓂᑦ, ᐊᒻᒪᓗ ᒐᕙᒪᒃᑯᑎᒎᙱᑦᑐᖅ ᑲᑐᔾᔨᖃᑎᒌᓂᑦ 
ᓴᖅᑭᖅᑕᐅᓯᒪᔪᓂᑦ ᓄᓇᕗᒥ ᓄᓇᑖᕐᓂᕐᒧᑦ ᐊᖏᕈᑎᓄᑦ. ᐋᔩᖃᑎᒌᒍᑎᖃᕐᓂᖅ 
ᑖᒃᑯᓂᖓ ᐊᖏᕈᑎᓂᑦ ᑐᕌᒐᓪᓚᕆᐅᓯᒪᒻᒪᑦ ᐃᓄᓐᓄᑦ ᑲᑐᔾᔨᖃᑎᒌᓄᑦ 1994ᒥ, 
ᐊᒻᒪᓗ ᐃᑲᔫᑎᖃᕐᓯᒪᓪᓗᓂ ᐋᖅᑭᔅᓱᐃᓂᕐᒥᒃ ᐃᓄᐃᑦ ᐱᖃᑕᐅᖃᑦᑕᕐᓂᖏᓐᓂᒃ 
ᑐᑭᒧᐊᑦᑎᑦᑎᓂᕐᒥᒃ ᒪᑭᒪᓇᓱᐊᕐᓂᕐᒧᑦ ᓂᕈᐊᒐᐅᕙᑦᑐᓂᑦ.  

ᐊᖏᕈᑕᐅᓂᖏᓐᓄᑦ ᓄᓇᑖᕈᑏᑦ, ᐃᓄᐃᑦ ᐊᑐᕈᓐᓇᕐᓯᓯᒪᔪᑦ 
ᑮᓇᐅᔭᓂᑦ ᐃᓯᖅᑐᓂᑦ, ᐊᒻᒪᓗᑦᑕᐅᖅ ᐃᖅᑲᓇᐃᔮᓂᑦ, ᒪᑭᒪᓇᓱᐊᕈᑎᖃᕐᕕᒻᒥ 
ᑮᓇᐅᔭᓕᐅᕈᑎᖃᕐᓂᖏᑦ - ᐅᔭᕋᑦᑕᕋᔅᓴᐃᑦ, ᐅᕐᓱᐊᓗᐃᑦ ᒑᓯᓗ - ᐊᒻᒪᓗ 

ᐊᕙᑎᓕᕆᓂᕐᒥᒃ ᐊᑦᑕᓇᙱᑦᑐᒦᒋᐊᖃᕐᓂᖅ ᐊᐃᕙᒍᑕᐅᖃᑦᑕᕐᓯᒪᑎᓪᓗᒍ 
1950ᖏᓐᓂᓂᑦ. ᐊᒥᓱᓄᑦ ᑲᓇᑕᒥᐅᓄᑦ, ᐲᔭᐃᓪᓗᑎᒃ ᓴᓇᕕᐅᕙᑦᑐᑦ 
ᐃᖅᑲᓇᐃᔮᔅᓴᓂᑦ ᓴᖅᑮᑎᑦᑎᓂᕐᐹᖑᔮᖃᑦᑕᕐᖓᑕ ᓄᓇᕐᔪᐊᓕᒫᒥ 
ᒪᑭᒪᓇᓱᐊᕈᑎᖃᕐᕕᒻᒥ, ᐃᖅᑲᓇᐃᔮᑦ ᐃᑲᔫᑎᖃᕈᓐᓇᑎᐊᖅᑐᑦ ᓇᒻᒥᓂᖅ ᑖᒃᑯᓄᖓ 
ᐊᒻᒪᓗ ᐋᖅᑭᐅᒪᑎᑦᑏᓐᓇᕈᓐᓇᖅᑐᑎᒃ ᐊᖑᓇᓱᓐᓂᐅᕙᑦᑐᓂᑦ ᓯᕗᓂᑦᑎᓐᓄᑦ. 
ᑕᒪᓐᓇ ᓯᕗᓂᑦᑎᓐᓄᑦ ᑕᑯᓐᓈᑦᑎᐊᕈᓐᓇᕐᓯᒍᑕᐅᓯᒪᔪᖅ ᐊᐅᓚᑦᑎᕕᑦᑎᒍᑦ 
ᖃᓄᖅᑑᕋᓱᐊᕈᑕᐅᓯᒪᓪᓚᕆᓐᓂᖓᓄᑦ. ᑕᑯᓐᓈᖅᑕᖏᑦ ᑲᔪᓯᒍᓐᓇᕐᓯᑎᑕᐅᓯᒪᔪᑦ 
ᑎᑎᖅᑲᓕᐊᖑᕋᑖᕐᓯᒪᔪᓄᑦ ᓲᕐᓗ ᓄᓇᕗᒥ ᒪᑭᒪᓇᓱᐊᕐᓂᕐᒧᑦ ᑐᑭᒧᐊᒍᑎᔅᓴᑎᒍᑦ 
ᐃᒪᐃᓕᖓᒻᒪᑦ ᓄᓇᒧᑦ ᐊᑦᑐᐊᓂᖅ ᐊᑑᑎᖃᓪᓚᕆᒻᒪᑦ ᐊᒻᒪᓗ ᐊᓯᖏᑦ 
ᒪᑭᒪᓇᓱᐊᕈᑎᔅᓴᐃᑦ ᐃᑲᔫᑎᖃᕐᓂᐊᖅᑐᑎᒃ ᑕᒪᑐᒥᖓ ᐋᖅᑭᐅᒪᑎᑦᑏᓇᕐᓂᕐᒥᒃ. ᑕᐃᒫᒃ 
ᐱᓇᓱᐊᕈᑎᖃᕐᓂᖅ ᑭᐳᑦᑎᑎᒻᒪᑦ ᐊᑯᓂᐊᓗᒃ ᒐᕙᒪᒃᑯᑦ ᑕᐅᑐᒐᕆᓯᒪᔭᖓᓐᓂᒃ, 
ᐊᒻᒪᓗ ᒪᓕᑦᑎᐊᖅᑐᓂ ᑕᑯᓐᓈᖅᑕᖏᓐᓄᑦ ᐃᓄᐃᑦ ᑕᒪᓐᓇ ᐃᓄᓐᓄᑦ 
ᐅᖃᐅᓯᐅᖏᓐᓇᖃᑦᑕᕐᓯᒪᓪᓗᓂ.  



ᐊᒥᓱᓄᑦ ᐊᕐᕌᒍᓄᑦ, ᐃᓄᐃᑦ ᐃᓐᓇᖏᑦ ᕿᑭᖅᑖᓗᒻᒥ 
ᐊᑦᑐᕈᑎᖃᖅᓯᒪᒻᒪᑕ ᓱᕐᓗᑐᑦ ᐊᓯᐅᔨᔫᔭᖅᑐᑎᑐᑦ ᐃᓅᓯᖏᓐᓂᒃ 
ᐃᖅᑲᐅᒪᑎᓪᓗᒋᑦ ᖃᓄᖅ ᐃᓅᓯᖏᑦ ᐊᓯᖏᔾᔨᓚᐅᕐᒪᖔᑖᒃ 

1950 ᑭᖑᓂᐊᒍᑦ. 

ᑖᒃᑯᐊ ᐊᔾᔨᒌᓐᖏᑦᑐᑦ ᐅᓂᒃᑳᓕᐊᑦ ᐊᒻᒪᓗ ᐊᔾᔨᐅᓐᖏᑦᑐᒃᑯᑦ 
ᖃᐅᔨᓴᕈᑎᒋᔭᐅᔪᕕᓃᓪᓗ ᑖᒃᑯᓇᓂ ᓄᐊᑕᐅᓯᒪᔪᓂᑦ 
ᑐᕌᖓᔪᑦ ᐊᔾᔨᒌᓐᖏᑦᑐᑦ ᓴᖅᑭᑎᑕᐅᓯᒪᔪᒧᓂᒃ ᕿᑭᖅᑕᓂ 
ᓱᓕᔪᒥᒃ ᑭᒡᓕᓯᓂᐊᖅᑎᒃᑯᓐᓄᑦ.  ᐱᒋᐊᖅᑕᐅᓚᐅᖅᑎᓪᓗᒍ 
ᓈᓚᖕᓂᑐᐃᓐᓇᐅᓂᐊᖅᖢᓂ ᕿᒻᒦᔭᕐᓂᐅᓚᐅᖅᑐᓄᑦ ᑕᒪᓐᓇ ᐊᓯᖏᓐᓂᒃ 
ᓴᖅᑭᕝᕕᐅᓚᐅᕐᒪᑕ ᐊᑦᑐᕈᑎᒋᔭᐅᔪᓂᒃ ᐊᓯᔾᔨᖅᓯᒪᓕᖅᑎᓪᓗᒋᑦ ᐃᓅᓰᑦ.  

ᐱᒋᐊᖅᑕᐅᓚᐅᖅᑎᓪᓗᒍ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ, 
ᑖᓐᓇ ᐅᖃᓕᒫᒐᖅ ᑐᑭᓯᒋᐊᕈᑏᓪᓗ, ᓴᖅᑭᑎᑦᓯᒪᔪᑦ 
ᐅᖃᐅᓯᐅᓯᒪᔪᓂᒃ ᐸᐃᑉᐹᓂᓪᓗ ᓄᐊᓴᖅᑕᐅᓚᐅᖅᑐᓄᑦ ᕿᑭᖅᑕᓂ 
ᓱᓕᔪᒥᒃ ᑭᒡᓕᓯᓂᐊᖅᑎᒃᑯᓐᓄᑦ ᓂᕆᐅᒋᔭᖃᖔᓕᖅᖢᑎᒃ 
ᓴᐃᒪᖃᑎᒌᒍᓐᓇᖅᓯᓂᕐᒥᒃ, ᑖᒃᑯᓄᖓ ᑕᒪᐃᓐᓄᑦ ᐊᑦᑐᖅᑕᐅᓯᒪᔪᓄᑦ. 


